
L-ENĊIKLIKA DWAR ID-DRITT GĦALL-IŻVILUPP
Kelmtejn Qabel
L-enċiklika il-ġdida Sollicitudo Rei Socialis ma titkellimx sempliċiment fuq l-iżvilupp imma fuq dritt għall-iżvilupp. Kien Ġwanni XXIII(1) li beda jittratta l-problema tal-iżvilupp bħala kwistjoni ta’ dritt ta’ kull persuna, ta’ kull Stat u tal-umanità kollha kemm hi. Meta l-Papa Pawlu VI fisser x’inhuma l-elementi kostituttivi tal-iżvilupp uman l-iskop tiegħu kien li jippreżenta d-dritt għall-iżvilupp bħala dritt li jiġbor fih id-drittijiet fondamentali l-oħra kollha(2). Ma jistax ikun hemm żvilupp tassew uman jekk xi dritt fondamentali qiegħed jiġi miċħud jew injorat(3).

Kważi l-enċikliċi soċjali kollha nkitbu bħala tweġiba min-naħa tal-knisja għall-istat ta’ inġustizzja li xi klassi tas-soċjetà, sezzjoni tal-umanità stess ikunu jinsabu fiha. Ljun XIII kiteb ir-Rerum Novarum, għaliex ħass li l-Knisja kellha tikkundanna l-istat ta’ inġustizzja li fiha kienet tinsab il-massa tal-ħaddiema tal-id: dawn, qal il-Papa propju fid-daħal tal-enċiklika, kienu qegħdin f’qagħda mhux aħjar wisq minn dik tal-ilsiera fl-imgħoddi. (4) U l-istess Pawlu VI u Ġwanni Pawlu II ħassew il-bżonn li jiġbdu l-attenzjoni għall-inġustizzja kbira li teżisti llum fuq skala globali, jġifieri, li ħafna pajjiżi u popli fid-dinja ma jistgħux jeserċitaw id-dritt fondamentali tagħhom li jiżviluppaw. Bħalma nnota l-Papa mill-bidu nett, l-enċiklika l-ġdida ma kenitx se tittratta l-iżvilupp daqskemm is-sotto-żvilupp (5). Fi kliem ieħor, l-enċiklika hija t-tweġiba tal-knisja għall-istat ta’ inġustizzja li ilna narawh iseħħ fid-dinja, li kompla jiggrava ruhu dan l-aħħar u li dwaru bħalissa donnu ma qiegħed isir xejn, għaliex naqset it-tama li jista’ jissewwa. 

Il-Knisja Kattolika ma kenitx weħidha li interessat ruħha fil-problema tas-sotto-żvilupp jew, jekk nippreferu kelma ġenerika li jużaha wkoll il-Papa, il-problema tal-faqar fid-dinja. Kien hemm knejjas oħra li taw u għadhom jagħtu l-kontribut tagħhom u li magħhom il-Papa ddikjara li l-Knisja Kattolika tixtieq taħdem biex titqajjem kuxjenza kollettiva u qawwija biżżejjed ħalli jinbdlu l-mentalitajiet u jittieħdu passi konkreti għal soluzzjoni tajba u dejjiema. (6)
Barra mis-sehem tal-knejjes kien hemm ukoll ħafna inizjattivi oħra li ttieħdu kemm fuq livell internazzjonali u kemm fuq livell reġjonali u lokali bil-għan li kulħadd jirċivi l-għajnuna meħtieġa biex ikun kapaċi jiżviluppa. Jekk il-kustjoni tal-ħaddiema fis-seklu l-ieħor ma setgħetx tinħall bis-sehem li setgħet tagħti l-Knisja iżda kienet tenħtieg azzjoni kollettiva fuq diversi livelli, wisq anqas tista’ ssolvi ruħha l-problema tas-sotto-żvilupp fi żminijietna mingħajr dan it-tip ta’ azzjoni. Jinħass ħafna fl-enċiklika l-ġdida sens qawwi ta’ realiżmu: il-Papa jistqarr li t-triq hija twila u iebsa u s-soluzzjoni hija kumplessa. (7) Iżda għad hemm possibilità ta’ soluzzjoni u hemm ukoll urġenza li din is-soluzzjoni tinsab. 

IL-KAWŻA TAS-SOTTO-ŻVILUPP

Fejn hija d-diffikultà prinċipali?

Il-kawża prinċipali hija li fid-dinja (ta’ wara l-gwerra) inħolqu żewġ movimenti kontra xulxin. Min-naħa waħda, l-pajjiż bdew jersqu aktar lejn xulxin tant li llum nistgħu u għadna nitkellmu mhux minn dinja magħmula minn għadd ta’ pajjiżi iżda minn dinja waħda. Min-naħa l-oħra, l-pajjiżi baqgħu jiġbdu lejhom infushom u ma kienx hemm dak l-impenn li wiehed kien jistenna biex iseħħ tassew il-ġid ta’ kulħadd. Nispjega fil-qosor dawn iż-żewġ movimenti opposti. 

a)Lejn Dinja Waħda  

Il-moviment lejn rabtiet aktar mill-qrib bejn il-pajjiżi tad-dinja kien riżultat ta’ bosta fatturi li m’hemmx għalfejn noqgħod nidħol fihom f’dan il-kuntest. Però nifhem li jkun utli li almenu fatturi li m’hemmx għalfejn noqgħod nidħol fihom f’dan il-kuntest. Però nifhem li jkun utli li nitratta fil-qosor l-iżvilupp li beda jseħħ fuq livell mondjali bit-twaqqif tal-Ġnus Magħquda. 

l-Ġnus Magħquda twaqqfet eżatt wara l-aħħar gwerra bil-għan dikjarat fil-bidu nett taċ-Charter li l-umanità ma terġax tgħaddi mill-flaġell ta’ wara il-gwerra oħra. Biex dan l-għan seta’ jintlaħaq il-pajjiżi membri ddikjaraw li (1) jħarsu d-drittijiet kollha ta’ kull persuna fit-territorju tagħhom (2) jirrispettaw is-sovranità ta’ xulxin u (3) jagħmlu ħilithom biex isolvu t-tilwim ta’ bejniethom permezz tad-diskussjoni u negozjati. Din id-dikjarazzjoni kienet pass ‘il quddiem ħafna f’istorja tal-umanità, għaliex ġabret dak kollu li n-nazzjonijiet membri tal-Ġnus Magħquda ħassew li kien assolutament meħtieġ biex huma jersqu aktar lejn xulxin, jaqsmu l-ġid ekonomiku, soċjali u kulturali tagħhom u jgħixu bħala “membri tal-familja umana”. (8) 

Minn mindu twaqqfet il-Ġnus Magħquda però l-problema kienet dejjem x’setgħa se jkollha din l-organizzazzjoni biex tkun f’qagħda l-ewwelnett li tieħu dawk id-deċiżjonijiet, tfassal dawk il-policies, tieħu dawk il-miżuri li hija tqis li huma meħtieġa fl-interss tal-umanità u mbagħad anki timplimentahom jew tħaddimhom b’mod effettiv. Wieħed mill-mezzi li bdiet tuża din l-organizzazzjoni għat-twettiq ta’ politika mondjali miftuħa għall-ġid tal-umanità kien u għadu li l-organizzazzjoni tistieden lill-pajjiżi membri li jirratifikaw konvenjonijiet jew pattijiet li bihom jintrabtu li jħarsu u jmexxu ‘l quddiem drittijiet, individwali u kollettivi, li fiċ-ċirkostanzi jkollhom bżonn ta’ protezzjoni partikolari. (9) 

Fost l-inizjattivi li ttieħdu f’din id-direzzjoni l-aktar magħrufin u importanti huma l-patt Internazzjonali dwar id-Drittijiet Ekonomiċi Soċjali u Kulturali u l-Patt Internazzjonali dwar id-Drittijiet Ċivili u Politiċi. Dawn ġew adottati fl-1966 u ratifikati (jiġifieri wara li numru suffiċjenti ta’ pajjiżi ffirmawhom) fl-1976. Dawn iż-żewġ Pattijiet għandhom rilevanza kbira għall-għarfien sħiħ tad-dritt għall-iżvilupp u l-eserċizzju tiegħu.  

Id-dritt għall-iżvilupp għandu dimensjoni individwali u kollettiva. Id-Dikjarazzjoni Universali tad-Drittijiet tal-Bniedem issemmi, fost id-drittijiet fundamentali, id-dritt ta’ kulħadd “għall-iżvilupp ħieles tal-personalità tiegħu”. (10) Għalhekk kull persuna għandha d-dritt li tiżviluppa skond ix-xejriet tagħha u l-għażliet li tagħmel. L-iżvilupp personali jista’ jseħħ biss jekk il-persuna konċernata qegħda tassew tieħu sehem attiv tant li tista’ ssejjaħlu “l-iżvilupp tagħha”. Huwa żvilupp uman dan l-iżvilupp li jħares lejn l-individwalità ta’ kull persuna. Id-dritt għal trattament ugwali ma jimplikax is-soppressjoni ta’ dak li jagħmel bniedem ieħor. Il-persuna qegħda tiżviluppa meta qegħda tkun aktar dak li hi, persuna unika, bniedem bħal ħaddieħor, però raġel jew mara, b’inklinazzjonijiet, aspirazzjonijiet, u kapaċitajiet partikolari. Id-dritt għall-iżvilupp jitlob rispett lejn l-individwalità ta’ kull persuna.

Id-Dikjarazzjoni ġustament tqis il-persuna bħala “membru tas-soċjetà”. Dan ifisser, min-naħa waħda, li l-persuna għandha dritt għas-sigurtà soċjali u għal dawk il-benefiċċi ekonomiċi, soċjali u kulturali li huma meħtieġa għall-iżvilupp tagħha; min-naħa l-oħra, li l-persuna għandha “doveri lejn il-komunità”. (11) Dan hu l-unika kontest li fih id-Dikjarazzjoni titkellem mill-kunċett ta’ dover iżda l-affermazzjoni li qegħda tagħmel hija biżżejjed biex wieħed jifhem l-importanza li d-Dikjarazzjoni qegħda tagħti lill-interazzjoni bejn il-persuna u s-soċjetà: il-persuna għandha dritt tirċivi mingħand is-soċjetà u d-dover li tagħti lis-soċjetà. Dan hu preċiżament li tfisser żvilupp uman: proċess li fih il-persuna qegħda tieħu u tagħti. 

Id-dritt għall-iżvilupp li d-Dikjarazzjoni Universali tad-Drittijiet tal-Bniedem applikat għall-persuna dokumenti li ħarġet il-Ġnus Magħquda, prinċipalment fis-snin sittin, estendew għall-pajjiżi u l-popli. Id-Dikjarazzjoni dwar l-Ogħti tal-Indipendenza lill-Kolonji (1960) tipprojbixxi l-jasar, il-ħakma u l-isfruttament tal-popli, għaliex “il-popli kollha għandhom id-dritt li jmexxu lilhom infushom”. (12) Bis-saħħa ta’ dan id-dritt, huma ħielsa li jagħżlu l-politika tagħhom u jsegwu b’mod ħieles l-iżvilupp ekonomiku, soċjali u politiku tagħhom. Mill-ġdid, m’hemmx formola waħda ta’ żvilupp għal kull pajjiż. Kull pajjiż u poplu għandu tradizzjoni u potenzjal ekonomiku u soċjali parti kulari. Għandu jkun sorvan mhux biex jiġixxi kif jaqbel lilu iżda biex ikun jista’ jiżviluppa l-individwalità tiegħu. 

Mela pajjiż m’għandu l-ebda dritt ijassar, jaħkem jew jisfrutta lil pajjiż ieħor biex jiżviluppa hu. Però għandu dover li jgħin lill-pajjiżi oħra li jiżviluppaw? Iż-żewġ pattijiet li semmejt aktar ‘il fuq jasserixxu kemm id-dritt ta’ kull poplu li jiddisponi liberament mill-ġdid naturali u r-risorsi tiegħu u kemm id-dritt ta’ kull pajjiż li ma jiġix imċaħħad mill-mezzi tal-għejxien tiegħu. (13) Il-Patt Internazzjonali dwar id-Drittijiet Ekonomiċi, Soċjali u Kulturali jorbot lill-pajjiż firmatarji biex jagħtu l-akbar għajnuna li jistgħu, individwalment u kollettivament, sabiex id-drittijiet magħrufin f’dan il-Patt, fosthom id-dritt ta’ kull poplu għall-iżvilupp, ikunu jistgħu jseħhu tassew. (14) 

Kemm se tkun din l-għajnuna, x’tip se tieħu u taħt liema kondizzjonijiet għandha tingħata hija kwistjoni li tħalliet f’idejn il-pajjiż partikolari. 

Diġà fis-sittinijiet wieħed seta’ jara ċar li l-problema tal-iżvilupp ma setgħetx tinħall permezz ta’ sforz min-naħa tal-pajjiż waħdu. Il-pajjiżi jistgħu jiżviluppaw jekk qegħdin jaħsbu u jaġixxu b’mod li qegħdin, fl-istess ħin, jgħinu lil xulxin biex jiżviluppaw flimkien. Din l-intwazzjoni kixfet dimensjoni ġdida tad-dritt għall-iżvilupp: biex persuna tiżviluppa pajjiżha jrid jiżviluppa u l-pajjiż jiżviluppa jekk qiegħed jifforma parti minn dinja li fiha l-pajjiż jikkoperaw għall-ġid ta’ xulxin. 

Minn mindu twaqfet sal-lum il-Ġnus Magħquda dejjem saħqet, almenu fid-dikjarazzjonijiet u l-konvenzjonijiet li adottat, li ma jistax ikun hemm paċi fid-dinja u ma jista’ jseħh l-ebda żvilupp uman, jekk m’hemmx rispett lejn id-dinjità u d-drittijiet ta’ kull persuna. Dan huwa punt bażiku li minnu toħorġ konsegwenza prattika importanti ħafna: il-pajjiżi ma jistgħux ikomplu jinsistu fuq is-sovranità tagħhomu jiġġieldu għall-interess tagħhom biss, għaliex huma lkoll jifformaw parti minn dinja waħda, fejn kull pajjiż jiddependi mill-ieħor, u għaliex il-popli kollha jiffurmaw parti minn umanità waħda fejn il-bniedmin huma kollha xorta u jistħoqqilhom ilkoll l-istess rispett lejn id-dinjità u d-drittijiet tagħhom. 

b) F’Dinja Mifruda

il-moviment lejn aktar unità u koperazzjoni fost il-pajjiżi u l-popli tad-dinja li ħa volta ġdida, wara t-tieni gwerra mondjali, permezz tat-twaqqif tal-Ġnis Magħquda u bosta inizjattivi oħra fuq bażi reġjonali u lokali, ċertament ħalla riżultati pożittivi. Iżda baqa’ dejjem imxekkel, għaliex ried jimxi kontra l-kurrent ta’ moviment aktar b’saħħtu minnu. Propju hawn qiegħed fosri l-aktar kontribut siewi tal-enċiklika ġdida. Il-Papa jqajjem dawn il-mostoqsijiet: għaliex il-faqar fid-dinja żdied? għaliex kien hemm aktar rigress fil-qagħda ġenerali tal-umanità matul dawn l-aħħar tletin sena? għaliex it-tamiet kbar li kien hemm fis-sittinijiet illum spiċċaw u qegħdin nersqu lejn tmiem tat-tielet deċennju ta’ l-iżvilupp b’sens ta’ frustrazzjoni?

Ir-raġuni ewlenija m’hijiex ekonomija. Veru li s-sistema tal-kummerċ internazzjonali ħalliet dejjem fi żvantaġġ il-pajjiż sotto-żviluppati, għaliex baqgħet dejjem tisfrutta l-qagħda ħażina tagħhom. Il-prezz tal-materja prima u x-xogħol li setgħu joffru dawn il-pajjiżi baqa’ relattivament baxx ħafna, waqt li l-prodott ġab prezzijiet tajbin meta nbiegħ f’pajjiżi sinjuri. Veru wkoll li s-sistema monetarja mondjali ħadmet ġeneralment kontra l-interessi tal-pajjiżi foqra. Ħafna minnhom iddejnu flus kbar biex jinvestu fl-iżvilupp industrijali u issa sabu li se jkollhom iħallsu wisq aktar milli ħadu minħabba l-instabilità fir-rata tal-kambju. (15)   

Però l-ekonomija mondjali ma kenitx tikseb il-qawwa li kisbet u tisfrutta l-pajjiżi foqra b’dan il-mod kieku l-popli tad-dinja irnexxielhom joħolqu awtorità li għandha setgħa tiddeċiedi favur l-interess tal-umanità kollha kemm hi u timplimenta d-deċiżjonijiet tagħha. Dan l-żvilupp li l-Papa Ġwanni XXIII kien diġa saħaq fuq il-ħtieġa tiegħu f’Pacem in Terris (16) ma seħhx mhux għaliex mhuwiex rekonċiljabbli mad-dritt għas-sovranità li kull pajjiż huwa ġustament ġeluż għalih. Is-sovranità tiżgura ċerta indipendenza lill-popli tad-dinja u tagħtihom il-libertà li jiżviluppaw skond ix-xejra, il-possibilità u reida tagħhom. Is-saram ġej aktar mill-oppożizzjoni bejn iż-żewġ blokki (il-Punent u l-Lvant) li qegħdin jifirdu d-dinja f’żewġ naħat, waħda ma tafdax lil oħra, waħda tibża’ mill-oħra, waħda tipprova tissaħħaħ militarment aktar mill-oħra. Il-Papa jinnota li l-movinent tal-pajjiżi non-allinejati nħoloq aktar bħala reazzjoni għat-tendenza li dawn iż-żewġ potenzi jiġbdu lill-pajjiżi l-oħra lejhom u jiddominawhom. Iżda fil-prattika donnu l-aktar li llum qiegħed jiddetermina l-qagħda tad-dinja huwa l-oppożizzjoni bejn l-ideoloġija tal-Punent u l-ideoloġija tal-Lvant, il-politika tal-Punent u l-politika tal-Lvant, l-armi tal-Punent u l-armi tal-Lvant. Il-ftehim li sar bejn l-Amerika u r-Russja f’Diċembru li għadda kien ċertament pass ‘il quddiem iżda, fil-fehma tal-Papa, t-triq għal rispett reċiproku u kollaborazzjoni vera fuq livell internazzjonali hija twila u iebsa. (17)
Il-bini ta’ dinja waħda u t-tisħiħ tas-solidarjetà umana beda u ma bediex. Beda għaliex id-dinja llum saret aktar indipendenti u l-popli qegħdin jiltaqgħu regolament biex jiddiskutu kif jistgħu jifhmu aktar lil xulxin u jikkoperaw aktar bejniethom u hekk ikunu jisgħu jsolvu l-problemi li qegħdin iħabbtu lill-umanità. U għadu ma bedix għaliex il-pajjiżi għadhom iħarsu lejn il-ħajja mil-lenti mċajpra ta’ l-ideoloġija tagħhom u jibżghħ li se jmutu (jitilfu l-libertà u l-ġid li għandhom) jekk ma jaħsbux għal rashom u jarmaw ruħhom. 

Mela fil-fatt, igħid il-Papa, hija aktar il-politika tas-saħħa milli l-politika tal-ġustizzja li qegħda tiddomina fid-dinja llum. It-tamiet li noħolqu ħamsa u għoxrin sena ilu ma seħħux għaliex l-iżvilupp ma jseħħx billi min għandu x’jiekol iżomm l-ikel li għandu għalih u jżid miegħu mingħajr ma jagħti każ ta’ min hu bil-ġuħ; l-iżvilupp ma jseħħx billi min hu kapaċi jaħkem fuq ħaddieħor ikompli jaħkem mingħajr ma jirrispetta l-libertà ta’ ħaddieħor. 

Is-sotto-żvilupp huwa konsegwenza ta’ strutturi li nħolqu biex iservu aħjar l-interessi ta’ min hu diġà sinjur u b’saħħtu milli ta’ min hu fqir u dgħajjef. Is-soluzzjoni tal-problema, għalhekk, titlob bidla fl-istrutturi preżenti. L-istrutturi li qegħdin ifixklu l-mixja tal-umanità lejn id-dinja aktar umana jeħtieġ li jwarrbu biex jagħtu ċans lil dawk l-istrutturi li bdew jidħlu biex isaħħu l-koperazzjoni bejn il-popli. 

Hi din karba oħra tal-papiet li m’għandha l-ebda sinjifikat ħlief li tiġbed l-attenzjoni fuq sitwazzjoni li kulħadd jaf biha u donnu dara jgħix fiha? 

AZZJONI 

Fil-fatt, l-enċiklika hija aktar minn kundanna ta’ l-istat inġust li ħafna nies u pajjiżi huma kostretti li jgħixu fih illum. Il-Papa mhux qiegħed iħares lejn l-ingustizzja u jfittex l-għeruq profondi tagħha. Qiegħed ukoll isejjaħ għall-azzjoni konkreta biex l-inġustizzja tispiċċa jew almenu tonqos. 

Il-Papa forsi jidher li qiegħed jissimplifika żżejjed meta l-kwistjoni tal-bidla fl-istrutturi jirriduċieha għall-kwistjoni ta’ nuqqas ta’ rieda politika tajba. Fit-teorija huwa minnu li fejn hemm ir-rieda, it-triq għall-bidla hija miftuħa; strutturi li daħlu biex jaqdu l-interessi ta’ min hu b’saħħtu jistgħu jinbidlu meta hemm tassew ir-rieda li jinbidlu. Iżda fil-prattika l-affarjiet mhumiex daqshekk faċli. 

Qabel xejn, meta nitkellmu mir-rieda umana, nifhmu li l-appell għar-rieda tajba ftit li xejn jista’ jħalli effett jekk ma jkunx qabel kollox, sejħa għal dik li teoloġikament insejħulha “konversjoni”. Hemm bżonn, jgħid il-Papa, ta’ konversjoni jew il-bidla fl-iskala tal-valuri korrenti kemm fil-blokk kapitalista u kemm fil-blokk marxista. (18) F’dawn iż-żewġ blokki qegħda tingħata prijorità aktar lill-ħwejjeġ (materjali) li wieħed (individwu jew pajjiż) jippossiedi milli l-aspirazzjonijiet profondi u l-bżonnijiet veri tal-bniedem u r-riżultat huwa li nħolqot soċjetà tal-konsum li qegħda, min-naħa waħda, tjassar lil min diġà għandu biex ikompli jistinka u jipproduċi ħalli jkollu aktar x’jikkonsma u qegħda, min-naħa l-oħra, iċċaħħad lil min m’għandux mill-ħafna ġid li bħalissa qiegħed jinħela fil-pajjiżi sinjuri. 

Il-bidla fl-iskala ta’ prijoritajiet, jgħid il-Papa, saret aktar urġenti speċjalment minħabba l-kriżi tal-ambjent li nħolqot dan l-aħħar. (19) Mill-1970 ‘l hawn bdiet dieħla u tikber l-ideja li l-progress ekonomiku ma jistax jibqa’ miexi qisu r-rsorsi tad-dinja ma kienu se jinħlew qatt. Ir-rapport li kien ħareġ l-hekk imsejjaħ Club of Rome fl-1970 kien għamilha ċara li l-umanità jeħtieġ tibża’ ħafna għar-risorsi naturali jekk tixtieq li jifdilha x’tuża fil-ġejjieni. (20) barra min  hekk, l-iżvilupp industrijali kien laħaq diġà ħassar u kerraħ l-ambjent u għamlu anki, f’xi bnadi, perikoluż għas-saħħa u l-ħajja tal-bniedem. Ir-rieda politika li jsemmi l-Papa hija kkondizzjonata mill-ideoloġija tal-blokk li l-pajjiż jappertjienu għalih. Biex twassal għall-ħolqien ta’ sistema ta’ koperazzjoni bejn pajjiż u ieħor ma tistax tibqa’ tħares mill-angolu dejjaq u diżuman tal-individwaliżmu jew tal-kollettiviżmu marxista. Għall-kuntrarju, trid tiprova toħroġ mix-xibka ta’ dawn iż-żewġ ideoloġiji u tħares lejn “ir-realtajiet komplessi ta’ l-eżistenza umana”. (21) Din mhijiex oġġettività astratta imma l-oġġettività tas-sitwazzjoni konkreta, jiġifieri, ta’ ħafna nies li huma mċaħdin mid-dritt li jieklu, li jkollhom dar, li jirċievu edukazzjoni adatta, li japparteċipaw fil-ħajja ekonomika, politika u kulturali tal-pajjiż. Hija din ir-realtà kerha li titlob lill-politika biex tersaq lejha, tipprova tifhimha u tibdilha.

Il-fqar ħaqqhom preferenza! L-għażla li jeħtieġ tagħmel il-politika, hija ta’ liema xaqliba hi, hija li taħdem biex il-faqar jispiċċa: fi kliem ieħor, biex min m’għandux x’jiekol isib x’jiekol u min hu mjassar ikollu l-libertà. (22)
Il-bidla fil-mentalità jew aħjar l-emanċipazzjoni tar-rieda politika mhix se sseħħ mil-lejl għan-nhar. Sakemm din il-bidla radikali sseħħ u l-idejal jintlaħaq – ħaġa li aħna l-insara nemmnu li se tiġri fl-aħħar jum – x’jista’ jiġri? It-tweġiba li jagħti l-Papa għal din il-mistoqsija hija rilevanti ħafna bħala tweġiba għall-frustrazzjoni li llum teżisti dwar il-possibilità li l-qagħda tinbidel. 

L-ewwel nett, wieħed jista’ jistenna li l-komunità nisranija tagħti xhieda tassew ta’ din il-konversjoni li l-Papa qiegħed tant jisħaq fuqha. Bħalma kien fl-imgħoddi, il-karità ta’ min hu bil-ġuħ u bla dar għandha tiġi qabel it-tiżjin tal-knejjes u nfiq żejjed tal-flus fuq il-kult divin għall-insara tal-lum. (23) Naturalment, din l-għajnuna mhix biżżejjed biex issolvi l-problema komplessa tas-sotto-żvilupp però tista’ tkun ġest profetiku li jqanqal kuxjenza fis-soċjetà favur il-foqra. 

Barra miċ-ċirklu tal-Knisja u tar-reliġjon, hemm il-possibilità ta’ żvilupp importanti wkoll. Waqt li l-Papa jkompli jisħaq sal-aħħar tal-enċiklika fuq il-ħtieġa ta’ kollaborazzjoni bejn kulħadd, huwa jifhem l-importanza ta’ inizjattivi mill-bażi. Il-pajjiżi nfushom jeħtieġ jagħmlu l-parti tagħhom: uħud jistgħu, bi ftit sforz aktar organizzat, iżidu l-produzzjoni u jiprovdu almenu ikel għall-poplu tagħhom, bħalma fil-fatt irnexxilhom jagħmlu xi pajjiżi fl-imgħoddi qarib; oħrajn jeħtieġ jibdlu strutturi li huma inġusti u mhumiex qegħdin jippermettu lill-poplu jipparteċipa fil-ħajja ekonomika, soċjali u politika tal-pajjiż. (24)
Il-Papa jara wkoll tifsira kbira ħafna fl-iżvilupp li seħħu dawn l-aħħar erbgħin sena, jiġifieri, li pajjiżi ġirien jippruvaw jersqu aktar lejn xulxin biex jikkoperaw aktar bejniethom u jsolvu aħjar problemi komuni. Dawn mhummiex sempliċiment tentattivi biex l-idejal ta’ dinja waħda jintlaħaq, safejn dan hu possibbli fil-limitazzjonijiet preżenti. Bħalama kien diġà qal il-Papa, f’messaġġ lill-Ġnus Magħquda fl-1980, meta l-pajjiżi jikkoperaw flimkien fuq bażi reġjonali, huma qegħdin jaħdmu skond kif jitlob il-pronċipju tas-sussidjarità; problemi li jistgħu jinħallu fuq livell reġjonali m’għandhomx jitħallew biex jiġu ttrattati fuq livell internazzjonali. (25)  

L-ENĊIKLIKA GĦALINA    

L-enċiklika tilħaq l-iskop tagħha meta tqanqalna biex nagħmlu għall-pajjiż u għall-poplu dak li l-Papa għamel għad-dinja u l-umanità. il-Papa ħares lejn is-sitwazzjoni konkreta, pprova jifimha u għamel proposti għal tibdil li minnu l-persuna, l-popli u l-umanità jistgħu jibbenifikaw għall-iżvilupp tagħhom. L-istess eserċizzju jeħtieġ tagħmlu l-Knisja lokali għal Malta u l-Maltin. Min huma l-fqar f’Malta llum? X’inhi l-kawża u r-raġuni tal-faqar tagħhom? X’linja qiegħed jadotta pajjiżna fil-qasam internazzjonali? X’tip ta’ relazzjonijiet qiegħed joħloq pajjiżna mal-pajjiżi ġirien? X’sehem qiegħed jagħti pajjiżna għas-soluzzjoni tal-problemi li qegħda taffaċċja d-dinja llum? Dawn huma uħud mill-mistoqsijiet li l-enċiklika l-ġdida qegħda tistedinna biex nagħmlu. Kemm se tkun rilevanti l-knisja għas-soċjetà Maltija jiddependi, fost l-oħrajn, minn kemm se nieħu bis-serjetà mistoqsijiet bħal dawn.         

Papa Ġwanni Pawlu II

 Sollicitudo Rei Socialis.

Ħuti meqjuma, egħżież uliedi, saħħa u barka appostolika
I - DAĦLA

1.  L-Impenn soċjali tal-Knisja għall-iżvilupp veru tal-bniedem u tas-soċjetà, għal żvilupp li jħares u jġib ‘l quddiem il-kwalitajiet kollha tal-bniedem, dejjem uriet ruħha f’ħafna suriet. F’dawn l-aħħar snin, wieħed mill-aqwa mezzi li wżat il-Knisja ħa turi dan l-impenn tagħha kien il-maġisteru tal-Papiet, li kellu bidu bl-enċiklika Rerum novarum tal-Papa Ljun XIII(
): lilha jsemmu d-dokumenti tal-Knisja dull darba li jitkellmu dwar servizzi soċjali, u kemm-il darba d-dokumenti soċjali tal-Knisja ġew pubblikati f’xi anniversarju ta’ din l-enċiklika(
).
Il-Papiet qatt ma naqsu li jagħtu dawl ġdid dwar l-aspetti ġodda tat-tagħlim soċjali tal-Knisja permezz ta’ dawn id-dokumenti tal-Maġisteru. B’dan il-mod, it-tagħlim soċjali tal-Knisja, li kellu l-bidu tiegħu bit-twissijiet hekk importanti tal-Papa Ljun XIII, dejjem aktar stagħna b’dak li kompla jżidlu l-Maġisteru fiż-żminijiet ta’ wara, u llum hu “ġabra” li dejjem aktar qiegħda tiġi aġġornata, għaliex il-Knisja, hija u tqis il-kelma rrivelata minn Kristu(
), bl-għajnuna ta’ l-Ispirtu s-Santu (ara Ġw. 14, 16. 26; 16. 13-15), tgħarbel il-ġrajjiet tal-ħajja tal-bniedem, huma u jisvolġu ruħhom tul il-medda taż-żmien. Hekk hi tfittex li twassal lill-bnedmin biex, huma u jużaw tajjeb ir-raġuni tagħhom u x-xjenzi dwar il-bniedem, jilħqu l-għan tas-sejħa tagħhom ta’ bennejja responsabbli tas-soċjetà tad-dinja.

2.  F’din il-“ġabra” tat-tagħlim soċjali tal-Knisja, għandha post importanti ħafna l-enċiklika Populorum progressio, li l-Papa Pawlu VI ħareġ fis-26 ta’ Marzu 1967(
).

Il-qawwa u l-awtorità ta’ din l-enċiklika narawha llum mill-ħafna tifkiriet tagħha li, b’mod jew ieħor, saru matul is-sena 1987 f’ħafna ċentri ekklesjastiċi u ċivili tad-dinja. Il-Kummissjoni Pontifiċja għall-Ġustizzja u l-Paċi, għal dan il-għan, kienet bagħtet ċirkulari lis-Sinodu tal-Knejjes Kattoliċi tal-Lvant u lill-Konferenzi Episkopali, biex tistaqsi lill-isqfijiet x’kienu l-fehmiet tagħhom u liema suġġerimenti kellhom biex tiġi mfakkra kif jixraw din l-enċiklika, ħalli t-tagħlim tagħha jistagħna aktar u jiġi aġġornat. Il-Kummissjoni għall-Ġustizzja u l-Paċi fakkret l-enċiklika b’mod l-aktar solenni u jien ħadt sehem f’din il-kommemorazzjoni u għamilt id-diskors ta’ l-egħluq(
). U issa, deherli li hi ħaġa f’waqtha, illi f’egħluq is-sena 1987, wara li nqis ukoll it-tweġib li ngħata liċ-ċirkulari tal-Kummissjoni Ġustizzja u Paċi, nikteb enċiklika dwar dak li fuqu tkellmet il-Populorum progressio.
Hekk nittama li nilħaq żewġ għaniet li ma humiex ta’ importanza żgħira: l-ewwelnett li nagħti ġieh lill-enċiklika storika tal-Papa Pawlu VI u nagħti xhieda tal-awtorità tat-tagħlim tagħha; imbagħad li nimxi fuq il-passi tal-Papiet ta’ qabli u ntenni li t-tagħlim soċjali tal-Knisja, qed ikompli bl-istess mod u qiegħed dejjem jiġġedded.  Il-fatt li t-tagħlim soċjali tal-Knisja qed ikompli u qiegħed dejjem jiġġedded hu sinjal li t-tagħlim tal-Knisja jiswa għal dejjem.
Din hi l-karatteristika proprja tat-tagħlim soċjali tal-Knisja. Min-naħa hu tagħlim kostanti, ma jinbidilx, għaliex hu mibni fuq prinċipji fundamentali, fuq “prinċipji tar-raġuni”, fuq “kriterji ta’ ġudizzju”, fuq “direttivi ta’ mġiba fl-egħmil”(
) u fuq kollox fuq rabta vitali mal-Evanġelju tal-Mulej; min-naħa l-oħra it-tagħlim soċjali tal-Knisja hu dejjem ġdid għaliex irid jadatta ruħu bilfors u kif jaqbel, mal-ħajja tal-bniedem fid-dinja li kontinwament tinbidel, u mal-ġrajjiet li jseħħu tul il-medda taż-żmien, għax din hi l-ħajja tal-bniedem u tas-soċjetà fid-dinja.
4.  Jien żgur li t-tagħlim ta’ l-enċiklika Populorum progressio li nkitbet għall-bnedmin u għas-soċjetà tas-sittinijiet, għad għandu l-qawwa kollha tiegħu bħala sejħa lill-kuxjenza tal-bniedem f’dawn l-aħħar snin tat-tmeninijiet fl-isforz biex jara fejn sejra d-dinja llum, f’dak li għandu x’jaqsam mal-iżvilupp u l-progress tal-popli – fuq dan titkellem il-Populorum progressio – iżvilupp u progress li għadu ‘l bogħod ħafna biex iseħħ tassew.  Ħsiebi għalhekk hu li nwassal il-qawwa tal-messaġġ ta’ l-enċiklika Populorum progressio, bl-applikazzjonijiet kollha li jkun meħtieġ li jsiru lid-dinja ta’ llum, dinja li ma hi xejn inqas drammatika mid-dinja ta’ għoxrin sena ilu.

Ilkoll nafu li ż-żmien għandu r-ritmu tiegħu. Iżda llum qed inħossu li ż-żmien għaddej iktar malajr, l-aktar għax qed joktru dejjem aktar il-ġrajjiet li fosthom qed ngħixu u qed isiru dejjem aktar komplikati. Id-dehra tad-dinja llum, tul dawn l-aħħar għoxrin sena, għalkemm ċerti prinċipji fundamentali baqgħu mħarsa, rat tibdiliet kbar u qisha dinja ġdida.

Dan iż-żmien, lejlet it-tielet elf sena nisranija, bħala karatteristika għandu li jidher bħala ż-żmien li fih kulħadd qiegħed jistenna xi ħaġa, “miġja” (
) ġdida, li b’xi mod se tolqot lil kulħadd.  Dan iż-żmien għalhekk jagħtina l-okkażjoni li nistudjaw aktar fil-fond it-tagħlim ta’ l-enċiklika u naraw kif dan it-tagħlim jista’ jiżviluppa fil-ġejjieni.
L-għan ta’ din l-enċiklika hu li, permezz ta’ stħarriġ teoloġiku dwar id-dinja ta’ llum, turi l-ħtieġa li jkun hemm fehma aktar ċara ta’ x’inhu tassew il-progress, skond is-suġġerimenti li nsibu fl-enċiklika tal-Papa Pawlu VI. L-għan ta’ l-enċiklika tiegħi hu wkoll li turi kif is-suġġerimenti tal-Populorum progressio jistgħu jseħħu bil-fatti.

II

L-ORIĠINALITÀ TA’ L-ENĊIKLIKA “POPULORUM PROGRESSIO”

5.  Malli ħarġet, il-Populorum Progressio ġibdet l-attenzjoni ta’ kulħadd minħabba l-oriġinalità tagħha.  B’mod l-aktar ċar u prattiku, l-enċiklika wriet kif it-tagħlim soċjali tal-Knisja dejjem ikompli l-istess u dejjem jiġġedded. Għalhekk l-għan ta’ l-enċiklika tiegħi hu li naraw mill-ġdid liema huma l-ħafna aspetti tal-Populorum progressio, billi naqrawha mill-ġdid bl-attenzjoni kollha.
Iżda qabel dan, jixraq li ngħid xi ħaġa dwar is-sena li fiha ġiet ippublikata l-enċiklika, dwar is-sena 1967. Ir-raġuni li wasslet lill-Papa Pawlu VI biex joħroġ enċiklika soċjali dik is-sena tħajjarni nara x’rabta hemm bejn l-enċiklika u l-Konċilju Vatikan II li ntemm fit-8 ta’ Diċembru 1965.
6.   Ma hemmx biss rabta ta’ żmien, minħabba li l-enċiklika ġiet pubblikata ftit wara li ntemm il-Konċilju, għaliex Populorum progressio b’ xi mod, tidher li hi dokument li jrid juri kif għandu jseħħ it-tagħlim tal-Konċilju. Dan jidher mhux biss mill-fatt li ta’ spiss jissemmew id-dokumenti tal-Konċilju (
) imma wkoll il-fatt li l-enċiklika hi dokument li jrid juri l-ħsieb tal-Knisja tull il-Konċilju kollu, u jiġbor flimkien u jiżviluppa t-tagħlim soċjali tagħha kollu, ħaġa li dehret b’mod speċjali fil-kostitużżjoni pastorali Gaudium et Spes.
Għalhekk bir-raġun kollu nistgħu ngħidu li l-enċiklika Populorum progressio hi sura ta’ tweġiba għall-appell tal-Konċilju li bih tibda l-kostituzzjoni Gaudium et Spes: “L-hena u t-tama, in-niket u t-tħassib ta’ l-bnedmin ta’ llum, l-aktar tal-foqra u ta’ l-imġarrbin, huma wkoll il-hena u t-tama, in-niket u t-tħassib tad-dixxipli ta’ Kristu, u ma hemm ebda ħaġa li hi tassew tal-bniedem li huma ma jħossuhiex f’qalbhom” (
). Dan il-kliem juri x’kien il-ħsieb ewlieni ta’ dan id-dokument hekk importanti tal-Konċilju, dokument li jibda billi jsemmi l-qagħda ta’ faqar kbir u ta’ nuqqas ta’ progress li fiha jinsabu eluf u eluf ta’ bnedmin.

Dan il-faqar u dan in-nuqqas ta’ żvilupp, fi kliem ieħor, huma “n-niket u t-tħassib” ta’ llum, “l-aktar tal-foqra”. Quddiem dehra hekk kbira ta’ niket u tbatija , il-Konċilju ried iħabbar dehra ta’ hena u tama fuq ix-xefaq tad-dinja. Dan ukoll kien il-għan tal-enċiklika tal-Papa Pawlu VI, f’rabta sħiħa max-xewqat tal-Konċilju.
7.   Jekk inqisu mbagħad kif ġie żvilupput il-ħsieb tal-enċiklika, naraw li l-enċiklika mxiet fuq il-linja tat-tradizzjoni tat-tagħlim soċjali tal-Knisja u tenniet direttament, imma b’mod ġdid u b’sintesi mill-aqwa, kull ma għallem il-Konċilju, l-aktar fil-kostituzjoni Gadium et Spes.
Fost dak kollu li nsibu mfisser fl-enċiklika, ta’ min isemmi b’mod speċjali li l-Knisja, “bħala esperta tal-bniedem”, tħoss sewwa d-dmir li “għandha tgħarbel is-sinjali taż-żminijiet u tifhimhom fid-dawl ta’ l-Evanġelju” (
); li tħoss sewwa wkoll id-dmir li “taqdi”, dmir li m’huwiex l-istess bħad-dmir ta’ l-Istat, ukoll jekk huwa qadi dwar il-qagħda li fiha fil-fatt isibu ruħhom in-nies(
); li tagħraf li jeżistu differenzi kbar fil-kondizzjonijiet li fihom qegħdin igħixu n-nies, kondizzjonijiet li dwarhom tkellmet ukoll il-kostituzzjoni Gaudium et Spes(
); li twettaq it-tagħlim tal-Konċilju, li jtenni t-tagħlim tal-Knisja tul il-mijiet ta’ snin dwar għalfejn għandu jservi l-ġid kollu ta’ l-art(
); li tagħraf is-siwi tal-kultura u tat-teknika għall-ħelsien tal-bniedem(
) waqt li tagħraf ukoll sa fejn dawn jistgħu jaslu(
) u, fl-aħħarnett, li tinsisti fuq id-dmir kbir li għandhom il-pajjiżi żviluppati li jgħinu ‘l dawk il-pajjiżi li għadhom lura fit-triq tal-progress(
). Il-progress u l-iżvilupp tal-popli, li hu s-suġġett prinċipali tal-enċiklika Populorum progressio, u l-proposti li tagħmel l-enċiklika għal dan il-għan, joħorġu direttament mill-mod kif il-kostituzzjoni Gaudium et Spes tħares lejn il-problema tal-iżvilupp(
). Dawn ir-riferenzi għall-kostituzzjoni Gaudium et Spes u riferenzi oħra għaliha li nsibu fl-enċiklika Populorum progressio iwassluna biex ngħidu li l-enċiklika m’hijiex ħlief l-applikazzjoni tat-tagħlim tal-Konċilju dwar il-problemi soċjali, għall-problema speċifiku tal-iżvilupp u n-nuqqas ta’ żvilupp tal-poplu.
8.   Din l-analisi qasira li għamilt, tgħinna naraw aħjar x’inhi l-oriġinalità tal-enċiklika; u dan nistgħu narawh mit-tliet punti li ġejjin.

L-ewwel punt hu l-fatt stess li d-dokument, maħruġ mill-aqwa awtorità tal-Knisja Kattolika, hu ndirizzat mhux biss lill-Knisja, imma wkoll “lill-bnedmin kollha ta’ rieda tajba”,(
) dwar problema li għall-ewwel daqqa t’għajn jidher li hu biss problema ekonomiku u soċjali: l-iżvilupp u l-progress tal-popli. Il-kliem “żvilupp u progress” huma parti mill-vokabularju tax-xjenzi soċjali u ekonomiċi. U meta nqisu dan, naraw li l-enċiklika Populorum progressio hi fl-istess linja tal-enċiklika Rerum novarum li titkellem dwar “il-qagħda tal-ħaddiema”(
). Jekk inqisu l-ħaġa fuq fuq, nistgħu naslu biex ngħidu li ż-żewġ enċikliki qegħdin jitkellmu dwar materja li ma għandhiex tidħol fit-tħassib tal-Knisja bħala istituzzjoni reliġjuża – wisq aktar mill-“qagħda tal-ħaddiema” ma għandux ikun fit-tħassib tal-Knisja “il-progress u l-iżvilupp tal-popli”.
Iżda għandna nammettu li l-enċiklika Populorum progressio, hija u tkompli mal-enċiklika tal-Papa Ljun XIII, għandha l-mertu li turi sewwa x’inhu l-aspett morali u kulturali tal-problemi li hemm marbutin mal-progress u l-iżvilupp u b’hekk turi d-dritt li għandha l-Knisja u l-ħtieġa li l-Knisja tindaħal f’dan il-qasam.

Barra dan, it-tagħlim soċjali tal-Knisja juri mill-ġdid li hu l-applikazzjoni tal-Kelma ta’ Alla għall-ħajja tan-nies u tas-soċjetà, u għal dak kollu li jiġri fid-dinja u jolqot il-ħajja tal-bnedmin u tas-soċjetà, u joffri “prinċipji li titlobhom l-istess raġuni tal-bniedem”, “direttivi dwar l-imġiba fl-egħmil”, u “kriterju għall-ġudizzju tajjeb”(
). Dawn it-tliet elementi nsibuhom fid-dokument tal-Papa Pawlu VI flimkien ma’ orjentament prattiku, għall-ħajja ta’ kuljum, jiġifieri flimkien ma’ dawn it-tliet elementi nsibu wkoll direttivi dwar kif għandha tkun l-imġiba morali tal-bniedem fil-prattika. Mela, meta l-Knisja turi t-tħassib tagħha għall-“progress u l-iżvilupp tal-popli”, ħadd ma jista’ jixliha li qiegħda tindaħal f’qasam li mhux tagħha u, wisq aktar li qiegħda tagħmel xi ħaġa li l-Mulej ma ordnalhiex tagħmel.
It-tieni punt tal-oriġinalità tal-Populorum progressio joħroġ mill-fatt li din l-enċiklika tħaddan il-“problema soċjali” fil-wisà kollu tiegħu. L-enċiklika Mater et Magistra tal-Papa Ġwanni XXIII kellha ġa ħarsa aktar wiesgħa tal-problema soċjali(
) u l-Konċilju, fil-kostituzzjoni Gaudium et Spes, tenna l-istess ħaġa(
). Iżda t-tagħlim soċjali tal-Knisja, f’dawn iż-żewġ dokumenti, kien għadu ma wasalx biex igħid b’mod l-aktar ċar li l-problema soċjali kien kiseb dimensjoni universali (
) għax sar problema tar-relazzjonijiet tal-bnedmin ma’ xulxin, kullimkien u f’kollox: dan intqal l-ewwel darba fl-enċiklika tal-Papa Pawlu VI, enċiklika li tat ukoll l-“orjentament” meħtieġ għall-ħidma kollha li kellha ssir. Din il-qagħda ċara li ħa l-Papa Pawlu VI għandha għana kbir ta’ tagħlim li jaqbel naraw x’inhu.
L-ewwelnett irridu nevitaw li jkun hemm xi ħaġa li tkun tista’ tiftiehem ħażin. Meta ngħidu li “l-kwistjoni soċjali” kisbet dimensjoni universali, ma nkunux irridu nfissru li issa l-kwistjoni soċjali tilfet l-importanza tagħha fuq livell nazzjonali jew lokali. Anzi d-dimensjoni universali tal-kwistjoni soċjali turi li l-problemi tal-intrapriżi industrijali u tal-movimenti u tal-“unions” tal-ħaddiema f’xi pajjiż jew nazzjon ma għandhomx jitqiesu aktar bħala problemi ta’ postijiet oħra; dawn il-problemi llum dejjem aktar qed jiddependu minn fatturi li huma lil hemm mill-fruntieri tal-pajjiż jew tan-nazzjon li jkun.

Iżda, jaħasra! Illum, jekk inqisu l-qagħda ekonomika ta’ kull pajjiż, naraw li l-għadd tal-pajjiżi li għadhom jiżviluppaw huwa wisq akbar mill-għadd tal-pajjiżi żviluppati; il-qtajja tal-bnedmin neqsin mill-ġid kollu u mis-servizzi li jiġu mill-progress, huma wisq akbar mill-qtajjà ta’ dawk li qegħdin igawdu dan il-ġid u dawn is-servizzi.
Għandna għalhekk quddiemna il-problema serju tat-tqassim mhux indaqs ta’ kull ma hu meħtieġ għall-ħajja, ta’ dak kollu li kellu jkun għal kulħadd; u għax mhux imqassam indaqs fost kulħadd, il-ġid li jiġi minnu mhux igawdih kulħadd indaqs. U dan mhux tort tal-fqar, u lanqas hu xi destin li ġej mill-kondizzjonijiet li fihom qed igħixu dawn in-nies u miċ-ċirkostanzi kollha li fihom jinsabu.
L-enċiklika tal-Papa  Pawlu VI, meta ħabbret li l-kwistjoni soċjali kisbet dimensjoni universali, kienet trid, qabel xejn, tgħid li għandna quddiemna fatt morali, li għandu s-sisien tiegħu fil-kondizzjonijiet li fihom tinsab id-dinja ta’ llum. L-enċiklika tgħidilna li kulħadd “għandu jintebaħ b’dan il-fatt” (
), għaliex huwa fatt li jolqot il-kuxjenza ta’ kulħadd, għax mill-kuxjenza tiġi l-imġiba morali.

Fid-dawl ta’ dan kollu, l-oriġinalità tal-enċiklika Populorum progressio m’hijiex qiegħda l-aktar fil-fatt storiku li tħabbar id-dimensjoni universali tal-kwistjoni soċjali, imma fil-fatt li turi l-valur morali ta’ din id-dimensjoni. Għalhekk il-mexxejja politiċi u ċ-ċittadini tal-pajjiżi sinjuri, individwalment, l-aktar jekk huma nsara, kull wieħed skont ir-responsabbiltajiet li għandu, kemm personalment u kemm bħala gvern, huma moralment obbligati jqisu sewwa r-relazzjoni ta’ l-universalità u ta’ dipendenza li hemm bejn l-imġiba tagħhom u l-faqar u n-nuqqas ta’ żvilupp ta’ eluf u għaxriet ta’ eluf ta’ bnedmin. L-enċiklika tal-Papa Pawlu VI tfisser dan id-dmir morali b’mod tassew eżatt meta tgħid li hu “dmir ta’ solidarjetà” (
); dan id-dmir ta’ solidarjetà għad għandu l-istess qawwa bħal meta ssemma’ għall-ewwel darba, minkejja li tbiddlu tant qagħdiet fid-dinja ta’ llum.
Min-naħa l-oħra, mingħajr ma nwarrbu fil-ġenb dan l-aspett morali tal-enċiklika, l-oriġinalità tagħha narawha ukoll mill-fatt illi tqis li l-istess fehma ta’ żvilupp tinbidel sewwa meta jitqiesu kemm huma kbar u kemm huma mxerrdin mad-dinja kolla r-relazzjonijiet li għandhom il-bnedmin bejniethom. Il-progress ma jinsabx billi wieħed jaħżen għana ta’ ġid u jkollu minn kollox u jkun moqdi dejjem aktar aħjar, jekk dan jinkiseb għax ma nġabx ‘il quddiem, kien kien imissu, l-iżvilupp tal-kotra l-kbira tan-nies u ma tqisux sewwa il-qagħdiet soċjali, kulturali u spiritwali tal-bniedem(
).

10.   It-tielet punt huwa li l-enċiklika tagħti kontribut oriġinali ħafna għat-tagħlim soċjali tal-Knisja, kollu kemm hu, u ġġib sewwa ‘l quddiem il-fehma ta’ żvilupp. Din l-oriġinalità tidher l-aktar fi frażi li nsibu fl-aħħar paragrafu tal-enċiklika, li bir-raġun kollu nistgħu nqisuha bħala frażi li tiġbor fil-qasir il-ħsieb kollu ta’ l-enċiklika u tagħtiha t-titolu storiku tagħha: “Ħadd ma jiddubita li l-iżvilupp għandu l-istess siwi tal-paċi, l-iżvilupp u l-progress hu l-isem ġdid tal-paċi” (
).
Il-kwistjoni soċjali kisbet dimensjoni universali għaliex ix-xewqa għall-ġustizzja tista’ sseħħ biss fuq livel universali. Jekk ma nqisux dan, inkunu nħajra lil dawk li qed isofru inġustizzji biex iwieġbu bil-vjolenza: hekk bdew ħafna gwerer. Ġnus li huma nċaħħdin mit-tqassim xieraq ta’ dak il-ġid li kien maħluq għal kulħadd, jistgħu jistaqsu ‘l xulxin: “Għaliex ma nwieġbux bil-vjolenza lil dawk li qed jużaw il-vjolenza magħna?”. U jekk din il-ħaġa nqisuha fid-dawl tal-firda f’żewġ alleanzi jew blokki ideoloġiċi – firda li ġa kienet teżisti fl-1967 – u fid-dawl ta’ dak kollu li ġara fl-oqsma tal-ekonomija u l-politika tul iż-żmien ta’ wara, naraw li l-periklu tal-vjolenza huwa wisq akbar.
Dan il-ħsieb tal-enċiklika tal-Papa Pawlu VI, ħsieb li għandu jqanqal lil kulħadd, iġib miegħu ħsieb ieħor, li hu msemmi wkoll fl-enċiklika (
): “Kif tista’ tiġġustifika l-fatt li eluf kbar ta’ flus, li jistgħu u għandhom jiġu wżati ħa jġibu ‘l quddiem il-progress tal-popli, minflok qed jiġu wżati jew ħa jistagħnu biss xi individwi jew gruppi jew biex jintefqu f’armi tal-gwerra u dan mhux biss fil-pajjiżi żviluppati, imma wkoll fil-pajjiżi li għadhom lura fit-triq tal-progress? B’dan il-mod dak li għandu jkun l-ewwel u qabel kollox qed jitwarrab fil-ġenb. Din il-ħaġa tidher aktar serja, minħabba diffikultajiet li qed ikun hemm biex jiġu trasferiti għall-pajjiżi fil-bżonn, dawk il-kapitali ta’ flus li ġew imwarrbin għalihom. Jekk “l-iżvilupp għandu l-istess siwi tal-paċi”, il-gwerer u t-tħejjija tal-armi tal-gwerra huma l-akbar għadu għall-iżvilupp tal-popli.
Fid-dawl tal-kliem tal-Papa Pawlu VI, jeħtieġ neżaminaw mill-ġdid il-fehma ta’ żvilupp. L-iżvilupp ma jfissirx biss tkattar il-ġid biex tipprovdi għall-ħtiġijiet materjali tan-nies, mingħajr ma tqis it-tbatijiet tal-kotra, imma tqis bħala għan ewlieni tal-iżvilupp l-egoiżmu ta’ xi individwi u xi nazzjonijiet. Kif tfakkarna tajjeb l-ittra ta’ San Ġakbu: ”Mnejn hu ġej il-ġlied u t-tilwim bejnietkom? Jaqaw mhux minn dan, mill-passjonijiet li hemm jitqabdu f’ġisimkom? Tixtiequ u ma ssibu xejn” (Ġak. 4, 1-2).

Min-naħa l-oħra, f’dinja fejn il-ħsieb ewlieni huwa l-ġid tal-bnedmin kollha, tal-familja kollha tal-bnedmin, u l-iżvilupp spiritwali u uman ta’ kulħadd, u mhux il-profitti individwali, imbagħad il-paċi bħala frott ta’ ġustizzja aktar perfetta fost il-bnedmin tkun tassew possibli” (
).
Dan l-element ġdid tal-enċiklika wkoll għandu valur għaż-żmien tagħna u valur li jibqa’, minħabba l-fehma tan-nies ta’ llum li jħossu sewwa r-rabta li hemm bejn il-ħarsien tal-ġustizzja u t-twaqqif ta’ paċi vera.

III

ĦARSA LEJN ID-DINJA TA’ LLUM

11.   Meta ħarġet l-enċiklika Populorum progressio, it-tagħlim ewlieni tagħha, għax kien ħaġa ġdida, ġie milqugħ tajjeb ħafna. Iżda ma nistgħux ngħidu li l-qagħda soċjali li fiha qegħdin ngħixu llum hija għal kollox dik ta’ għoxrin sena ilu. Għalhekk issa nixtieq immiss fuq fuq il-partijiet kollha ta’ l-enċiklika, biex ninsisti fuq xi karatteristiċi taż-żmien tagħna, ħalli niżviluppaw aktar fil-fond it-tagħlim tal-enċiklika tal-Papa Pawlu VI, waqt li nzomm dejjem quddiemi “il-progress tal-popli”.

12.   U l-ewwel ħaġa li rrid ninnota li t-tamiet ta’ progress li kien hemm dak iż-żmien, illum jidhru li għadhom wisq ‘il bogħod biex jibdew iseħħu. F’din il-ħaġa l-enċiklika ma marritx imqarrqa. Il-kliem iebes, u xi kull tant ukoll drammatiku, tal-enċiklika, wera biss kemm kienet serja l-qagħda tad-dinja, u għabba l-kuxjenzi tal-bnedmin kollha bid-dmir li jfittxu malajr, kull wieħed skont ir-responsabbiltajiet tiegħu, kif itejbu l-qagħda tad-dinja. F’dak iż-żmien kien xtered sewwa ċertu ottimiżmu li l-faqar ekonomiku tal-popli l-aktar fqar tad-dinja kien jista’ jintrebaħ mingħajr taħbit kbir, u kien biżżejjed li jiġu provduti lil dawn il-popli l-infrastrutturi meħtieġa għall-industrijalizzazzjoni tal-pajjiżi tagħhom.
F’din il-qagħda storika tal-bnedmin f’dak iż-żmien, barra l-isforzi li saru minn kull pajjiż, l-Organizzazzjoni tal-Ġnus Magħquda ġabet ‘il quddiem żewġ proġetti ta’ żvilupp, ta’ għaxar snin kull wieħed (
). Fil-fatt ittieħdu xi miżuri, unilaterali jew multilaterali, għall-għajnuna ta’ ħafna nazzjonijiet, xi wħud li kienu xi żmien indipendenti, u oħrajn – l-akbar numru – li kienu għadhom kemm kisbu l-ħelsien u ma kinux aktar kolonji. Il-Knisja, min-naħa tagħha, ħasset id-dmir li tifhem aktar fil-fond il-problemi li ġew minn din il-qagħda ġdida ta’ dawn il-pajjiżi, bil-għan li tgħin, bl-ispirtu reliġjuż u uman tagħha, dawn l-isforzi ħalli tagħtihom “ruħ” u tmexxihom sewwa ‘l quddiem.
13.   Ma nistgħux ngħidu li dawn l-inizjattivi kollha, reliġjużi, umani, ekonomiċi u tekniċi kienu kollha għal xejn, għax xi ħaġa saret. Iżda, jekk inqisu l-fatturi kollha, ma nistgħux niċħdu li l-qagħda tad-dinja llum, f’dak li hu żvilupp u progress, tagħtik l-impressjoni li qisu ma ġara xejn.
Għalhekk nixtieq niġbed l-attenzjoni għal xi fatti ġenerali li juruna sewwa x’inhi l-qagħda tad-dinja llum, biex aktar ‘il quddiem nitkellem dwar xi fatti partikolari li wkoll juru sewwa x’inhi din il-qagħda. Mingħajr ma noqgħod insemmi numri u statistika, huwa fatt li jarah kulħadd li hemm kotra bla għadd ta’ nies – tfal, kbar u xjuħ – fi ftit kliem, bnedmin veri u kull wieħed mhux bħal l-ieħor, li qegħdin iġarrbu faqar kbir li ma jifilħux għalih. Hemm eluf u għaxriet ta’ eluf ta’ bnedmin li huma mċaħħdin minn kull tama għaliex f’ħafna pajjiżi tad-dinja l-qagħda tagħhom marret ħafna aktar għall-agħar. Quddiem din it-traġedja ta’ faqar kbir u ta’ ħtieġa liema bħalha, li fiha jinsabu tant ħutna, il-Mulej innifsu jistaqsina x’se nagħmlu (ara Mt. 25, 31-46).
14.   L-ewwel fatt negattiv li rrid insemmi hija d-differenza kbira li hemm, u li qiegħda dejjem aktar tikber, bejn il-pajjiżi hekk imsejħa żviluppati “tat-tramuntana tad-dinja u l-pajjiżi għadhom jiżviluppaw tan-nofs in-nhar tad-dinja. Din id-distinzjoni ġijografika hija biss indikazzjoni ġenerali, għaliex kulħadd jaf li d-differenzi bejn l-għonja u l-fqar insibuhom fis-soċjetajiet kollha, kemm fis-soċjetajiet żviluppati u kemm f’dawk li għadhom qegħdin jiżviluppaw. Fil-fatt kif insibu differenzi soċjali li jaslu sa faqar kbir fil-pajjiżi l-aktar sinjuri, hekk ukoll fil-pajjiżi li għadhom lura it-triq tal-progress spiss niltaqgħu ma’ wiri ta’ egoiżmu u ma’ nies li moħħhom biss li jfittxu l-kumditajiet tagħhom u juru kemm huma għonja u mimlijin ġid, b’skandlu u taħwid ta’ kulħadd.
Mal-kotra tal-ġid u tas-servizzi li nsibu f’xi pajjiżi, l-aktar fil-pajjiżi tat-tramuntana tad-dinja, insibu mbagħad li fil-pajjiżi tan-nofs in-nhar tad-dinja, fejn tgħix il-kotra l-kbira tan-nies, il-progress hu miexi hekk bil-mod li ma jistax jissejjaħ progress.

Jekk inqisu l-oqsma kollha tal-ħajja f’dawn il-pajjiżi – il-produzzjoni tal-ħwejjeġ ta’ l-ikel u t-tqassim tagħhom, is-saħħa tan-nies, id-djar fejn joqgħodu, l-ilma biżżejjed għax-xorb, il-kondizzjonijiet tax-xogħol (l-aktar tax-xogħol tan-nisa li ma tantx hu differenti mix-xogħol tal-ilsiera), it-tul tal-ħajja, u fatturi oħra soċjali u ekonomiċi – dak li naraw, kemm fih innifsu u kemm jekk inqabbluh ma’ dak li nsibu fil-pajjiżi żviluppati, għandu jaqtagħlna qalbna. Mingħajr ma rridu, f’moħħna jiġi l-ħsieb u minn fommna toħroġ l-għajta: “X’differenza!”
Forsi din m’hijiex l-aħjar kelma biex tfisser sewwa din il-qagħda, għax din il-kelma tista’ tagħtik x’tifhem li din il-qagħda hi stazzjonarja, qagħda li tibqa’ dejjem l-istess. Iżda dan mhux hekk. Il-mixi ‘l quddiem fit-triq tal-progress, f’dan l-aħħar żmien, ma kienx l-istess fil-pajjiżi żviluppati u f’dawk li għadhom qegħdin jiżviluppaw, tant li d-differenzi bejniethom dejjem iżjed jikbru. Il-pajjiżi li għadhom jiżviluppaw, u l-aktar dawk li huma l-aktar foqra, jinsabu f’qagħda li l-progress tagħhom miexi bil-mod wisq. Ma’ dan irridu nżidu d-differenzi fil-kultura u, d-differenzi ta’ kif jitqies il-valur tal-ġid fost il-ħafna gruppi u fost in-nies f’kull soċjetà u fost il-ħafna popolazzjonijiet tad-dinja, differenzi li mhux dejjem jaqblu mal-iżvilupp ekonomiku li jkun sar, iżda b’dan kollu joħolqu jkabbru aktar id-differenzi. Dawn huma fatti u aspetti li jagħmlu aktar komplikata l-kwistjoni soċjali, għaliex jagħtuha dimensjoni universali.

Meta naraw ħafna postijiet fid-dinja b’dawn id-differenzi kbar bejniethom, u naraw ukoll li kull post qiesu miexi fi triq għalih b’dak li jirnexxilu jikseb, nifhmu għaliex illum in-nies qegħdin jitkellmu dwar dinjiet differenti fid-dinja waħda tagħna: l-ewwel dinja, it-tieni dinja, it-tielet dinja, u xi kultant ukoll, ir-raba’ dinja (
). Kliem bħal dan ifisser ħafna, għalkemm mhux kliem li bih nippretendu li qegħdin inħaddnu l-pajjiżi kollha tad-dinja; iżda huwa kliem li juri t-tħassib ta’ ħafna li qed jaraw mhedda sewwa l-għaqda tad-dinja, jiġifieri l-għaqda tal-familja kollha tal-bnedmin. Kliem bħal dan, barra li ftit jew wisq jaqbel mal-qagħda ta’ kif inhi fid-dinja, għandu wkoll moħbi fih valur morali li ma tistax ma tagħtix każ tiegħu. Il-Knisja li hi “sagrament u sinjal u strument tal-għaqda tal-familja kollha tal-bnedmin” (
) ma tistax ma tagħtix każ ta’ dan. 

15. Iżda d-dehra li tajt tal-qagħda tad-dinja ma tkunx sħiħa jekk mal-“fatti ekonomiċi u soċjali” li qed iżommu lura l-progress u l-iżvilupp, ma nżidx ukoll fatti oħra li qed ifixklu l-progress u qed iħawduna. Nibda b’fatturi ta’ livell kulturali. Ħafna nies ma jafux jaqraw u jiktbu; ħafna jsibuha bi tqila jew hu għal kollox impossibbli għalihom li jkollhom edukazzjoni għolja; ħafna ma jistgħux jgħinu fil-bini ta’ pajjiżhom stess, ħafna qed iġarrbu kull sura ta’ sfruttament, u qed isofru moħqrija ekonomika, soċjali, politika u reliġjuża wkoll; ħafna huma milquta minn kull sura ta’ diskriminazzjoni, speċjalment dik id-diskriminazzjoni hekk ta’ min jistmerrha li ġejja minħabba r-razza jew il-kulur tal-ġilda. U jekk naraw xi ftit minn dan id-deni kollu fil-pajjiżi l-aktar żviluppati tat-tramuntana tal-Ewropa, kemm wisq aktar ta’ spiss, u aktar fit-tul u aktar iebes biex teqirdu, insibuh dan id-deni kollu fil-pajjiżi li qed jiżviluppaw jew għadhom mhux żviluppati!
Ta’ min isemmi li fid-dinja ta’ llum id-dritt għall-inizjattiva ekonomika, fost drittijiet oħra, huwa bpiss imċaħħad. Izda dan hu dritt li hu importanti ħafna, mhux biss għall-individwi imma wkoll għall-ġid ta’ kulħadd. L-esperjenza turina li meta dan id-dritt jiġi mċaħħad jew limitat, bi skuża taparsi ta’ “egwaljanza” bejn kulħadd fis-soċjetà, dan iwassal biex, fil-fatt, jeqred l-ispirtu ta’ l-inizjattiva jiġifieri il-kreattivà ta’ kull ċittadin. B’dan il-mod dak li seħħ ma jkunx “egwaljanza”, ma jkunx li kulħadd ikun indaqs, imma li kulħadd “jitniżżel għal livell l-aktar baxx”. Flok li jkun hemm spirtu ta’ inizjattiva f’kulħadd, ikun hemm li kulħadd ma qed jagħmel xejn, u jkun jiddependi biss u joqgħod għal dak li jkun irid l-apparat burokratiku, dak il-grupp ta’ nies li jordnaw u jiddeċiedu kollox dwar il-ġid kollu li jkun hemm u dwar kif jinħoloq – meta dan il-ġid kollu ma jkunx ukoll tagħhom kollu kemm hu – u hekk jiġri li kulħadd ikun għal kollox jiddependi minn dan l-apparat burokratiku, bl-istess mod kif tradizzjonalment jiddependu l-ħaddiema u l-proletarjat fis-sistema kapitalistiku. Dan joħloq frustrazzjoni u disprament u jħajjar lin-nies biex ma jkun jimpurtahom xejn mill-ħajja tan-nazzjon, u biex ħafna jemigraw “psikoloġikament”. Din il-qagħda narawha wkoll f’dak li għandu x’jaqsam mad-“drittijiet ta’ kull nazzjon”. Spiss jiġri li xi nazzjon tiġi mċaħħda mid-drittijiet individwali tagħha, jiġifieri mis-setgħat, li huma tagħha bi dritt, fil-qasam ekonomiku u fil-qasam politiko-soċjali, u sa ċertu punt ukoll, fil-qasam kulturali, għaliex dawn l-oqsma kollha ta’ ħajja huma marbutin flimkien f’kull komunità nazzjonali.
Ta’ min itenni li ebda grupp soċjali, bħalma hu partit politiku, biex insemmu eżempju, ma għandu dritt li jkun hu l-mexxej waħdieni tal-pajjiż, għax dan iwassal biex joqtol kull inizjattiva fis-soċjetà u f’kull ċittadin, kif jiġri kull fejn hemm xi sura ta’ totalitarjaniżmu. F’qagħda bħal din, l-individwi u l-poplu jsiru “oġġett”, minkejja l-ħafna dikjarazzjonijiet u l-ħafna kliem li jingħad li dan ma huwiex minnu.

Irrid inżid ngħid li fid-dinja ta’ llum hemm suriet oħra ta’ faqar. M’humiex suriet ta’ faqar ċerti limitazzjonijiet u nuqqasijiet? Iċ-ċaħda jew il-limitazzjoni ta’ xi drittijiet tal-bniedem – bħalma hu d-dritt għal-libertà reliġjuża, id-dritt għal sehem fil-bini tal-pajjiż, id-dritt li tkun ħieles li twaqqaf u torganizza “unions” jew toħloq inizjattivi fil-qasam tal-ekonomija – ma jfaqqrux il-bniedem, daqs, jew wisq aktar, milli jfaqqru n-nuqqas ta’ ġid materjali? U nistgħu nsejħulu żvilupp u progress fuq livell ta’ bniedem dak l-iżvilupp li ma jħarisx għal kollox dawn id-drittijiet?
Fi kliem ieħor in-nuqqas ta’ żvilupp u progress li naraw illum, m’huwiex biss fil-qasam ekonomiku. Imma wkoll fil-qasam kulturali, politiku, u uman – kif intqal sewwa għoxrin sena ilu fl-enċiklika Populorum progressio. Għalhekk huwa l-waqt li nistaqsu lilna nfusna jekk il-qagħda li fiha ninsabu llum hijiex ġejja, almenu sa ċertu punt, mill-fehma dejqa żżejjed li għandna tal-iżvilupp, jiġifieri li l-iżvilupp u l-progress iseħħu biss fil-qasam ekonomiku.
16.   Minkejja l-isforzi li ħaqqhom kull tifħir, li saru tul dawn l-aħħar għoxrin sena mill-pajjiżi l-aktar żviluppati u mill-pajjiżi wkoll li għadhom mexjin lejn il-progress, u mill-Organizzazzjonijiet internazzjonali, biex jaraw kif joħorgu minn din il-qagħda, jew isibu xi rimedju għal xi aspetti tagħha, il-qagħda saret wisq agħar. Ħafna huma r-raġunijiet u l-kważi responsabbli ta’ dan il-mixi lura. Hu magħruf sewwa li dan kollu ġej min-nuqqasijiet kbar li tagħhom jaħtu l-istess nazzjonijiet li qegħdin jiżviluppaw, speċjalment dawk fosthom li għandhom f’idejhom is-setgħa ekonomika u politika. U lanqas nistgħu ma narawx ir-responsabbiltajiet tan-nazzjonijiet żviluppati, li mhux dejjem, jew almenu mhux kemm imisshom, ħassew id-dmir li jgħinu dawk il-pajjiżi li jinsabu maqtugħin mid-dinja għonja tagħhom.

Barra dan, imbagħad, irridu nwarrbu għal kollox dawk il-mekkaniżmi jew sistemi ekonomiċi, finanzjarji u soċjali, li, għalkemm immexxija min-nies, spiss jaħdmu waħedhom u minn rajhom, u hekk ikattru l-ġid għal xi wħud u l-faqar għall-bqija. Dawn il-mekkaniżmi li huma mmexxijin, direttament jew indirettament, mill-pajjiżi żviluppati, bil-mod stess kif jaħdmu jgħinu l-interessi ta’ dawk li jmexxuhom, u jaslu biex joħonqu jew jinfluwenzaw l-ekonomija tal-pajjiż inqas żviluppati. Jixraq għalhekk li dawn il-mekkaniżmi jiġu mistħarrġa sewwa skond il-prinċipji tal-etika u tal-morali. Il-Populorum progressio (
) kienet ġa ntebħet li b’dawn is-sistemi l-ġid tan-nazzjonijiet għonja se joktor, u se jikber il-faqar tan-nazzjonijet foqra. Prova ta’ dan hi d-dehra tar-raba’ dinja.

Għalkemm is-soċjetà tad-dinja tidher maqsuma f’dawk li nsejħulhom l-ewwel, it-tieni, it-tielet u r-raba’ dinja, b’dan kollu dawn jiddependu ħafna minn xulxin. Meta din id-dipendenza minn xulxin tinfatam minn dak li titlob l-etika, dawk li huma l-aktar dgħajfa jbatu konsegwenzi tassew tal-biżà. Din l-indipendenza minn xulxin, minħabba sura ta’ dinamiżmu fiha nfisha u għax imbuttata minn mekkaniżmi jew sistemi, li ma nistgħux inqisuhom ħlief mekkaniżmi perversi, twassal ukoll biex tħalli effetti negattivi fl-istess pajjiżi sinjuri. Hu propju f’dawn il-pajjiżi, li wieħed jiltaqa’ ma’ suriet speċifiċi ta’ nuqqas ta’ żvilupp, għalkemm dan in-nuqqas mhux hekk kbir bħal dak tal-pajjiżi mhux żviluppati. Jidher għalhekk li hi ħaġa ċara illi l-iżvilupp u l-progress irid igawdih kulħadd flimkien mad-dinja kollha, inkella jiġri li l-iżvilupp imur lura wkoll f’dawk il-pajjiżi li dejjem aktar sejrin il-quddiem fit-triq tal-progress. Dan jurina b’mod tajjeb ħafna x’inhu l-veru progress: jew igawduh in-nazzjonijiet kollha tad-dinja, jew ma jkunux veru progress.
Fost is-sinjali speċifiċi ta’ nuqqas ta’ progress li l-aktar jolqtu l-pajjiżi żviluppati, hemm żewġ fatti li juru x’qagħda tal-biki ninsabu fiha. L-ewwel fatt hu l-kriżi tad-djar. Is-sena internazzjonali għal dawk li huma bla dar, li nidiet l-Organizzazzjoni tal-Ġnus Magħquda, trid tiġbed l-attenzjoni tad-dinja għal dawk l-eluf u għaxriet ta’ eluf li ma għandhomx dar, jew dar xierqa fejn joqgħodu, biex titqanqal il-kuxjenza ta’ kulħadd ħalli tinsab soluzzjoni għal dan il-problema hekk kbir, problema li tant jagħmel ħsara lill-individwi, lill-familji u lis-soċjetà(
).
In-nuqqas ta’ djar qiegħed jinħass kullimkien fid-dinja, u ġej l-aktar mill-fenomenu dejjem jikber tal-urbanizzazzjoni (
). Fost il-popli l-aktar żviluppati wkoll tiltaqa’ mad-dehra tbikkik ta’ individwi u familji li qed jitħabtu fuq li jitħabtu biex ikunu jistgħu jgħixu, nies mingħajr saqaf fuq rashom, jew saqaf li ma hu saqaf xejn għalihom. In-nuqqas ta’ djar, li hu ġa problema mill-aqwa fih innifsu, għandu jitqies bħala sinjal u għadd sħiħ ta’ nuqqasijiet ekonomiċi, soċjali, kulturali u umani. Meta nqisu l-kobor ta’ dan il-problema, malajr għandna nikkonvinċu ruħna kemm aħna ‘l bogħod mill-“veru progress tal-popli”.

18.   Fatt ieħor ta’ min jistmerru u li niltaqgħu miegħu fil-kotra l-kbira tan-nazzjonijiet hu l-qgħad u n-nuqqas ta’ xogħol regolari u fiss. Kulħadd jaf kemm hu veru u kemm qiegħed jikber dan il-problema fil-pajjiżi industrijalizzati (
). Waqt li dan il-fatt hu tal-biża’ fil-pajjiżi li għadhom qed jiżviluppaw, fejn il-popolazzjoni qiegħda dejjem tikber u l-għadd ta’ żgħażagħ hu kbir ħafna, fil-pajjiżi li mxew ħafna ‘l quddiem fl-iżvilupp ekonomiku tagħhom, l-egħjun tax-xogħol qegħdin jinxfu, u l-opportunitajiet li wieħed isib ix-xogħol, flok jiżdiedu, qegħdin jonqsu.
Dan il-fatt ukoll, bil-ħsara kollha li jġib miegħu għall-individwi u għas-soċjetà kollha, bl-umiljazzjonijiet li jkollhom iġarrbu u t-telf tar-rispett għad-dinjità tagħhom bħala bnedmin, iġagħluna nistaqsu x’sura ta’ żvilupp seħħ tul dawn l-aħħar għoxrin sena. U hawn jiġini f’moħħi dak li kont ktibt fl-enċiklika Laborem exercens: “Jeħtieġ hawn inwissu li dak li jwassal għal dan il-progress u fl-istess ħin jistħarrġu wkoll fi spirtu ta’ ġustizzja u sliem, li l-Knisja xxandar u li bla heda titlob għalih, hu dak l-apprezzament kontinwu tax-xogħol tal-bniedem, kemm fih innifsu u kemm fid-dinjità ta’ min jagħmlu, jiġifieri tal-bniedem”. Min-naħa l-oħra “ma tistax ma tolqotniex ħaġa li tħawwadna ħafna: ........hemm għadd kbir ħafna ta’ nies li ..... huma qiegħda..... dan hu fatt ċar li kemm fi ħdan il-komunitajiet politiċi individwali u kemm fir-relazzjonijiet bejniethom, fuq livell kontinentali u mondjali, hemm xi ħaġa m’hijiex taħdem fl-organizzazzjoni tax-xogħol u ta’ l-impjiegi, u dan propju fl-oqsma u fil-postijiet l-aktar kritiċi u soċjalment l-aktar importanti” (
).
Dan it-tieni fatt, bħal l-ewwel wieħed, minħabba l-karattru universali tiegħu, u għaliex hu fatt li qed jikber dejjem aktar, hu sinjal li juri sewwa kemm sejjer lura l-iżvilupp u x’sura għandu l-izvilupp u l-progress tal-popli li qed naraw illum.
19. Fatt ieħor, li hu wkoll propju ta’ żminijietna, hu dak li jurina b’mod l-aktar ċar x’rabta u x’relazzjoni ta’ dipendenza hemm bejn il-pajjiżi żviluppati u dawk inqas żviluppati. Hu l-problema tad-djun bejn in-nazzjonijiet li dwaru l-Kummisjoni Pontifiċja għall-Ġustizzja u l-Paċi ħarġet dokument din is-sena (38). Ma nistghux hawn ma nsemmux ir-rabta kbira li hemm bejn il-problema tal-iżvilupp u l-progress tal-popli, u l-problema tad-djun, li hemm aktar qiegħed jiħrax u l-enċiklika Populorum progressio kienet ġa ntebħet bil-bidu tiegħu (39). Kienet it-tama li jistgħu jinvestu fi proġetti ta’ żvilupp il-flus li jissellfu, li wasslet li l-popli kienu qed jiżviluppaw biex jissellfu somom kbar ta’ flus li kienu qegħdin joffrulhom. Hi ħaġa mixtieqa għalhekk u tajba fiha nfisha li jkun hemm kapitali ta’ flus li jistgħu jintużaw għall-iżvilupp u jiġu aċċettati bħala self, ukoll jekk dan xi kull tant isir bl-għaġġla u bla ħsieb. 

Imma tbiddlu ċ-ċirkostanzi, kemm fil-pajjiżi midkunin u kemm fis-ssuq finanzjarju internazzjonali, u dan il-mezz għall-għajnuna ta’ l-iżvilupp u l-progress tal-popli, inbidel f’sistema li qed iġib fix-xejn kull progress u żvilupp. Dan jiġri kemm, għaliex in-nazzjonijiet mgħobbijin bid-dejn, biex iħallsuħ, ikollhom jibgħatu barra mill-pajjiż dawk il-flus li jeħtieġu biex itejbu l-ħajja fil-pajjiż jew almenu jżommuha fil-livell li tkun, u kemm għaliex, għax mimlijin dejn, ma jistgħux jisselfu aktar flus li, hu x’inhu, jeħtiġuhom ħafna. B’dan is-sistema ekonomiku, il-mezz li kellu jgħin għall-‘progress tal-popli’ sar mezz li jżomm il-progress, meta f’xi każijiet ma sarx ukoll mezz biex iżid in-nuqqas tal-iżvilupp.

Kif jgħid id-document li dan l-aħħar ħarġet il-Kummisjoni Pontifiċja għall-Ġustizzja u l-Paċi (40), dawn il-fatti għandhom iġagħluna naħsbu sewwa dwar in-natura morali ta’ din id-dipendenza minn xulxin tan-nazzjonijiet, u naraw x’inhuma l-kondizzjonijiet meħtieġa, skond il-prinċipji tal-morali, biex ikun hemm ko-operazzjoni għall-iżvilupp. 

20. Jekk issa naraw x’kienu l-kawżi li żammew lura ħafna l-proċess tal-iżvilupp tan-nazzjonijiet, ħaġa li ma kellhiex tkun skond dak li qalet l-enċiklika Populorum progressio, u għalhekk qanqlet tant tamiet kbar, ħsiebna għandu jmur fuq il-kawżi politiċi tal-qagħda ta’ llum. 

Hawn għandna quddiemna għadd kbir ta’ fatturi li huma komplikati ħafna u għalhekk hawn ma nistgħux naslu biex nanalizzawhom sewwa u għal kollox. Iżda ma nistgħux ma nsemmux iċ-ċirkostanzi politiċi li, mit-tieni gwerra ‘l hawn, kellhom influwenza kbira fuq il-progress tal-popli. Qiegħed nitkellem dwar iż-żewġ alleanzi, iż-żewġ blokki, kontra xulxin li ġeneralment huma magħrufin bħala l-alleanza tal-lvant u l-alleanza tal-punent. Jissejħu hekk mhux biss għar-raġunijiet politiċi, imma wkoll għal raġuni ġeopolitika, kif isejħulha. Dawn iż-żewġ alleanzi jfittxu jiġbdu lejhom u jagħmluhom bħalhom pajjiżi oħra, jew gruppi ta’ pajjiżi oħra, biex jintrabtu‘ma’ waħda jew oħra jew jissieħbu ftit jew wisq ma’ waħda jew l-oħra minn dawn iż-żewġ alleanzi. 

L-oppozizzjoni bejn iż-żewġ alleazni tħaddan sistema ta’ organizzazzjoni tas-soċjetà u ta’ mod kif tiggverna li titqies bħala alternattiva u kuntrarja għas-sistema ta’ l-organizzazzjoni tas-soċjetà u tal-mod kif tigverna l-alleanza l-oħra. Din l-oppozizzjoni politika mbagħad ġejja minn oppozizzjoni aktar fil-fond, minn oppozizzjoni ideoloġika. Fil-punent hemm sistema li storikament hu ispirat mill-prinċipji tal-kapitaliżmu liberali, li beda jiżviluppa bl-industrijalizzazzjoni li seħħet fis-seklu l-ieħor. Fil-lvant hemm sistema inspirat mill-kollettiviżmu marxista, li ħareġ minn interpretazzjoni tal-qagħda tal-proletarjat tal-ħaddiema imfissra skond fehma partikolari tal-ġrajja tal-bniedem. Dawn iż-żewġ ideoloġiji, mibnijin fuq żewġ fehmiet differenti tal-bniedem, tal-libertà tiegħu u tas-sehem tiegħu fis-soċjetà, jipproponu u jġibu ‘l quddiem, fil-qasam ta’ l-ekonomija, żewġ sistemi kontra xulxin ta’ l-organizzazzjoni tax-xogħol u tal-istrutturi tal-propjetà, l-aktar dwar dawk li jissejħu l-mezzi gall-produzzjoni. 

Ma setgħax jiġri li dawn iż-żewġ alleazni, jew blokki, kontra xulxin minħabba l-filosofija tagħhom, kull alleanza għaliha, b’sistema u ċentri ta’ poter u b’mezzi kbar ta’ propaganda ħa jiġbdu n-nies kull waħda għall-fehmiet tagħha, ma jsirux ukoll żewġ blokki kontra xulxin militarment, b’żewġ armati kontra xulxin, it-tnejn suspettużi u mbeżżgħin minn xulxin.

Ir-relazzjonijiet bejn il-popli u n-nazzjonijiet ma setgħux ma jiġux min-naħa tagħhom influwenzati minn din “il-loġika ta’ l-alleanzi u blokki”, u dawn il-popli u nazzjonijiet insibu ruħhom fil-“qasam tal-influwenza” ta’ alleanza jew oħra. It-tenzjoni bejn iż-żewġ alleanzi li bdiet mat-tmiem tat-tieni gwerra dinija, ħakmet id-dinja tul  dawn l-aħħar erbghin sena: xi kull tant ħadet sura ta’ “gwerra kiesħa”: xi kull tant sura ta’ “gwerra bi prokura”, permezz tal-instrumentalizzazzjoni, minn alleanza jew minn oħra, ta’ gwerrer lokali; u xi kultant waslet għal qtiegħ il-qalb u l-biża’ fin-nies tad-dinja minħabba t-theddida ta’ gwerra sħiħa mad-dinja kollha. 
Għalkemm illum dan il-periklu ta’ gwerra mad-dinja kollha milli jidher xi ftit ma tneħħiex għal kollox, u għalkemm intlaħaq qbil għall-qerda ta’ sura waħda ta’ armi nukleari, din l-opposizzjoni bejn iż-żewġ alleanzi għadha hemm kollha kemm hi u toħloq tħassib u tinfluwenza l-qagħda fid-dinja kollha. 

21. Dan l-aktar jinħass b’mod ħażin fir-relazzjonijiet internazzjonali tal-pajjiżi li qegħdin jiżviluppaw. Kif nafu sewwa, it-tensjoni lejn il-lvant u l-punent m’hijiex ġejja minn differenzi fil-grad tal-progress u l-iżvilupp, imma minn żewġ fehmiet differenti ta’ kif għandu jkun il-progress u l-iżvilupp tal-individwi u tal-popli, żewġ fehmiet li ma humiex perfetti, żewġ fehmiet li jeħtieġ li jiġu korretti radikalment. Din l-opposizzjoni nsibuha wkoll fil-pajjiżi li qed jiżviluppaw, u hawn twassal biex tkabbar id-differenza bejn it-Tramuntana u n-Nofs-inhar tad-dinja fl-oqsma tal-ekomomija u tkabbar id-distanzi bejn żewġ dinjiet, id-dinja tal-pajjiżi żviluppati u d-dinja tal-pajjiżi inqas żviluppati.

Hu għalhekk li t-tagħllim soċjali tal-Knisja jikkritika u jistmerr kemm il-kapitaliżmu liberali u kemm il-kollettiviżmu marxista. Għalhekk fid-dawl tal-progress li jrid isir, waħedha toħroġ il-mistoqsija: Kif u sa fejn dawn iż-żewġ sistemi jistgħu jinbidlu u jaddattaw ruħhom ħa jgħinu u jġibu ‘l quddiem żvilupp veru sabiħ tal-individwi u tal-popli fis-soċjetà ta’ llum? Jeħtieġ li dawn iż-żewġ sistemi jinbidlu u jaddattaw ruħhom kemm jista’ jkun malajr biex ikun hemm żvilupp l-istess għal kulħadd. 

Pajjiżi li għadhom kemm kisbu indipendenza, qegħdin ifittxu l-identità kulturali u politika tagħhom, u jeħtieġu għajnuna vera u bla ebda rbit ta’ l-ideoloġija mill-pajjiżi aktar sinjuri u aktar żviluppati, spiss isibu ruħhom imġarrbin, meta ma jiġux għal kollox megħlubin, minn ġlied ideoloġiku, ‘li blifors iġib firdiet fi ħadan il-pajjiżi stess, meta ma jwassalx ukoll għall-gwerra ċivili. Dan jiġri wkoll għaliex il-flus li jingħataw il-pajjiżi għall-iżvilupp tagħhom, spiss jittieħdu għal skopijiet oħra u jintużaw biex joħolqu ġlied u nkwiet kontra l-interessi kollha tal-pajjiżi li jmisshom igawdu minnhom. Ħafna minn dawn il-pajjiżi llum qegħdin jintebħu mill-perikolu li jisgħu jaqgħu vittmi ta’ sura ġdida ta’ kolonjaliżmu, u qegħdin ifittxu jaħrabu dan il- periklu. Għaliex ħafna pajjiżi ntebħu b’dan, minkejja d-diffikultajiet, l-inċertezzi u, xi kull tant, il-kontraddizzjonijiet ukoll, twaqqaf il-Moviment internazzjonali mhux allinejati, li bil-qawwa kollha jixtieq juri d-dritt li kull poplu għandu għall-identità tiegħu, għall-indipendenza u s-sigurtà tiegħu, u d-dritt ukoll li jkollu sehem – skond il-prinċipji tal-ugwaljanza u s-solidarjetà – mill-ġid tad-dinja li nħoloq għall-bnedmin kollha. 

22. Jekk inqisu dan kollu, malajr naslu biex ikollna dehra aktar ċara ta’ dawn l-aħħar għoxrin sena u nifhmu aħjar għaliex il-konflitt bejn il-lvant u l-punent fit-tramuntana tad-dinja, hu waħda mir-raġunijiet ewlenin li wasslet biex il-pajjiżi tan-nofs-in-nhar tad-dinja jibqgħu hekk lura jew jieqfu għal kollox fil-mixja tal-progress. 

Il-pajjiżi li qed jiżviluppaw, flok saru pajjiżi igawdu l-awtonomija tagħhom, mehdija biss bil-progress u l-iżvilupp tagħhom ħalli kulħadd ikollu sehem xieraq mill-ġid u s-servizzi tal-pajjiż, saru parti, qishom roti ta’ mekkaniżmu kbir u tal-biża’. Dan hu minnu wkoll fil-qasam tas-sussidji u tal-komunikazzjoni soċjali, li mħaddmin aktarx minn ċentri fit-tramuntana tad-dinja, mhux dejjem jagħtu importanza xierqa lill-prijoritajiet u lill-problemi tal-pajjiżi l-oħra u lanqas iħarsulhom il-kultura propja tagħhom, imma spiss jagħtuhom fehma mgħawwġa tal-ħajja tal-bniedem, u b’hekk jonqsu li jagħtuhom dak li hu meħtieġ għall-progress veru tagħhom. 

Fiż-żewġ alleanzi jew blokki, dik tal-lvant u dik tal-punent, naraw ġibda bla rażan biex jaħkmu fuq in-nazzjonijiet l-oħra, sura ta’ imperjaliżmu, kif jgħidulu, jew ta’ kolojaliżmu ġdid: hi tentazzjoni li faċli taqa’ għaliha kif turina l-istorja, l-istess storja ta’ żminijietna. 

Din m’hijiex qegħda normali, frott tal-gwerra u ta’ tħassib esaġerat għas-sigurtà, li jġib fix-xejn għall-ħidma flimkien għall-ġid tal-bnedmin kollha tad-dinja, b’ħarsa kbira l-aktar tal-popli li jħobbu l-paċi u li huma mċaħħdin minn sehem fil-ġid li ġie maħluq għal kulħadd. 

Meta nqisu l-ħaġa b’dan il-mod, naraw li l-firda fid-dinja llum, qed tfixkel direttament il-bidla għall-aħjar tal-qagħda ta’ nuqqas ta’ progress li naraw fil-pajjiżi li qegħdin jiżviluppaw jew għadhom lura fit-triq tal-progress. Iżda l-popli mhux dejjem jaċċettaw il-qagħda li fiha jkunu jinsabu. Barra dan, l-istess ħtiġijiet tal-ekonomija, għalkemm maħnuqa minn spejjes militari u minn għażżu ineffiċjenza fil-burokrazija tal-pajjiż, qed iġibu ‘l quddiem proċess li qed inaqqas it-tfixkil u jagħmel eħfef il-bidu t’djalogu li jmexxi u ta’ ħidma vera flimkien għall-paċi.

23. Dik l-enċiklika Populorum progressio tgħid (41) dwar ir-risorsi u l-investimenti mħollija għall-produzzjoni ta’ l-armi tal-gwerra għandhom jiġu wżati ħa itaffu l-miżerja tal-popli foqra tad-dinja, jwassal biex tinħass l-ħtieġa li malajr tintrebaħ l-opposizzjoni li hemm bejn żewġ alleanzi jew blokki tad-dinja. 

Illum il-verita’ hi li l-ġid kollu li hawn qed iservi biss biex jgħin waħda jew l-oħra miż-żweġ alleanzi ħa jkunu waħda daqs l-oħra, u hekk jiżguraw is-sigurtà tagħhom. Din is-sura ta’ mgiba, mgħawwga sa mill-bidu tagħha stess, qed tfixxkel nazzjonijiet li storikament, ekonomikament u politikament, jista’ jkunu mexxejja ta’ l-oħrajn, fil-qadi tad-dmir tagħhom ta’ solidarjetà mal-popli ħerqana li kisbu progress sħiħ.

Illum ta’ minn igħid, mingħajr ma jkun bl-ebda mod jesaġera, li mhux permess li wieħed jidħol għat-tmexxija tal-popli jekk ma jkunx jista’ jew ma jkunx irid jgħin kullimkien u b’ġenerożità kbira biex jiġi ‘l quddiem il-ġid ta’ kulħadd.

Jekk nazzjon tasal biex, ftit jew wisq, b’rieda sħiħa, tagħżel li tingħalaq fiha nfisha u tiċħad għar-responsabbilitajiet li jiġuha mill-qagħda aħjar tagħha fost in-nazzjonijiet, din in-nazzjon tkun qed tonqos b’mod l-aktar gravi mid-dmirijiet morali tagħha. 

Dan nistgħu narawh ċar mill-ġrajja tad-dinja, li fiha dawk li jemmnu jaraw l-id ta’ Alla li, fil-providenza tiegħu jinqeda bin-nazzjonijiet u jseħħu l-pjanijiet tiegħu u “jxejjen il-feħmiet tal-ġnus” *(Salm 33/32, 10).

Meta l-pajjiżi tal-punent jidhru li qed ifittxu li jikbru u jgħixu għalihom infushom fl-egoiżmu tagħhom, maqtugħin mill-oħrajn, u meta n-nazzjonijiet tal-lvant, min-naħa l-oħra, mingħajr ebda raġuni serja, qegħdin jinjoraw id-dmir tagħhom li jgħinu ħa tonqos l-miżerja li hawn fid-dinja, din tinsab f’qagħda fejn mhux biss hu mċaħħad dak li bnedmin tad-dinja bir-raġuni kollu jistennew li jkollhom – u dan hu wkoll ksur ċar ta’ obbligi morali. 

24. Jekk il-produzzjoni ta’ l-armi tal-gwerra hu diżordni kbir fid-dinja ta’ llum, għaliex b’hekk mhux qiegħed jittieħed ħsieb tal-ħtiġijiet tal-bnedmin u ta’ kull ma hemm bżonn għal dan, in-negozju fl-armi tal-gwerra hu diżordni mhux inqas minn dan. 

Anzi l-gudizzju morali dwar dan in-negozju fl-armi tal-gwerra għandu jkunx aktar iebes. Kif kulħadd jaf, dan hu negozju li ma għandux fruntieri u jasal biex jegħleb ukoll il-firda li hemm bejn żewġ blokki tad-dinja. Dan in-negozju jaf kif jegħleb id-diviżjoni li hemm bejn il-lvant u l-punent, u wisq aktar id-diviżjoni bejn it-tramuntana u n-nofs –in-nhar tad-dinja, tant li jasal – u din hi ħaġa agħar – biex jindehes fl-oqsma kollha tal-pajjiżi tan-nof in-nhar tad-dinja. B’hekk għandna quddiemna ħaġa stramba: waqt li l-għajnuna ekonomika u l-pjani għall-iżvilupp huma bla heda mfixxkla minn idoeloġiji li ma jistgħux jiġu megħluba, u minn restrizzjonijiet ta’ dazju u ta’ kummerċ, l-armi tal-gwerra, ġejjin minn fejn ġejjin, jaslu kullimkien fid-dinja bla ebda xkiel. Kif jistqarr id-dokument tal-Kummisjoni Pontifiċja għall-Ġustizzja u l-Paċi, (42) kulħadd jaf li, xi drabi, il-flus mislufa mill-pajjiżi żviluppati qed jintużaw mill-pajjiżi mhux żviluppati għax-xiri ta’ l-armi tal-gwerra.

Ma dan kollu irridu inżidu l-periklu kbir, magħruf minn kulħadd, tal-armi atomiċi, li tagħhom hemm ħażna tal-biża’. Quddiem qagħda bħal din, għandna naslu biex ngħidu li l-qagħda fid-dinja ta’ llum, flimkien ma’ l-ekonomija tad-dinja, aktar milli hi ħerqa għall-progress veru li jwassal biex il-bnedmin kollha jgħixu ħajja aħjar – kif xtaqet l-enċiklika Popularum progressio (43) – tidher li hija mixja mgħaġġla lejn il-mewt. L-effetti ta’ din il-qagħda tad-dinja turi ruħha f’ġerħa dejjem aktar tikber u li hi sinjal tat-taħwid kbir u tal-ġlied kollu tal-bnedmin fiż-żmien ta’ llum: il-ġerħa li qed insemmi hi l-eluf u l-għaxriet ta’ eluf ta’ refuġjati, li minħabba gwerrer, disgrazzji naturali u persekuzzjonijiet u minħabba kull sura ta’ diskriminazzjoni qed isibu ruħhom bla dar, bla xogħol, bla familja u bla pajjiż. It-traġedja ta’ din il-ġerħa tidher fil-wiċċ mixrub ta’ din il-kotra kbira ta’ rġiel, nisa u tfal, imċaħħdin minn dar fejn joqgħodu u milqugħin minn ħadd li qed jgħixu f’dinja maqsuma li ma tridx tilqgħhom. 

U lanqas nistgħu ma nsemmux tiġrib kiefer ta’ żmienna, jiġifieri dak tat-terroriżmu li joqtol kien u jeqred ġid bl-addoċċ bil-ħsieb biss li jwerweru jġib qtigħ il-qalb, terroriżmu li jasal ukoll biex iżomm nies bħala rahan. Qatt ma nistgħu niġġustifikaw dan it-terroriżmu wkoll jekk ir-raġuni għal dan l-egħmil, li xejn ma jixraq lill-bniedem, hi xi ideoloġija jew il-ħsieb li ttejjeb il-qagħda fis-soċjetà. U wisq inqas huma ġustifikati deċiżjonijiet u egħmil bħal dan, kif qed jiġri llum, egħmil li xi kultant wassal għal straġi sħiħa ta’ nies jew għall-ħtif ta’ nies bla ebda ħtija, li ma għandhomx x’jaqsmu xejn mal-ġlied li jkun hemm, bi skop biss ta’ propaganda għall-fehmiet ta’ min jagħmel dan. Ikun agħar u agħar imbgħad jekk it-terroriżmu jsir bla ebda skop ħlief għal gost tal-qtil. Quddiem dan it-twerwir u din it-tbatija, hu minnu l-kliem li jien għidt xi snin ilhu, u nixtieq nerġa’ ngħidu llum: “It-tagħllim nisrani ma jridx ... li jkun hemm mibgħeda għall-oħrajn u qtil ta’ nies bla ħtija b’egħmil ta’ terroriżmu” (44).

25. Issa hu l-waqt li ngħid xi ħaġa dwar il-problema demografiku u dwar il-mod kif illum qed jitkellmu fuqu, skond ma qal il-Papa Pawlu VI fl-enċiklika Populorum progressio (45) u kif għedt jien fl-esortazzjoni Appostolika Familiaris consortio (46). 

Ma nistgħux niċħdu li, l-aħtar fil-pajjiżi tan-nofs in-nhar tad-dinja, hemm problema demografika, li qiegħed iżomm lura kull progress. Ma’ dan irridu minnufih inżidu li fil-pajjiżi tat-tramontana tad-dinja, il-problema demografika hu l-maqlub ta’ dak li hu fin-nofs-in-nhar tad-dinja. Fit-tramontana tad-dinja t-tħassib hu dwar il-fatt li qiegħed jonqos l-għadd tat-trabi li jitwieldu, bil-konsegwenza li dan qiegħed iwassal biex il-popolazzjoni tixjieħ u ma tiġġeddidx bjoloġikament. Dan minnu nnifsu ifixkel il-progress. Kif jiżbalja min igħid li l-progress hu mfikel biss bit-tkattir demografiku, bit-tkattir tal-popolazzjoni, hekk ukoll jiżbalja min jgħid li kull tkattir demografiku dejjem imur kontra kull progress u żvilupp ordnat. 

Min-naħa l-oħra titħasseb ħafna tara li f’ħafna pajjiżi qed issir propaganda sistematika kontra t-twelid tat-trabi, propaganda immexxija mill-istess awtoritajiet tal-pajjiż, propaganda li mhux biss tmur kontra l-identità kulturali u reliġjuża tal-pajjiż li jkun, imma hi wkoll kuntrarja għal kollox għall-progress veru. Spiss din il-propaganda ġejja u hi mħallsa minn barra l-pajjiż li jkun, u xi kull tant l-għajnuna finanzjarja u ekonomika u s-sussidji li jiġu minn barra jingħataw bil-kundizzjoni li jkun hemm kontroll fuq it-twelid tat-trabi. Hu x’inhu, ħaġa bħal din hi nuqqas kbir ta’ rispett għall-libertà fl-għażla li għandu jkollhom dawk li huma interessati, irġiel u nisa li jsibu ruħhom taħt pressjoni kbira, pressjoni ekonomika wkoll biex jaċċettaw din is-sura ġdida ta’ moħqrija. Huma l-popolazzjonijiet l-aktar fqar li jġarrbu moħqrija bħal din: u dan iwassal biex wieħed jaħseb, u bir-raġun kollu, li hemm fin-nofs sura ta’ razzizmu, jew li trid tinġab ‘il quddiem sura razzista ta’ “ewġeniżmu”. Dan il-fatt ukoll, li hu fatt li jistħoqlu l-ikbar kundanna, hu sinjal ta’ fehma żbaljata u ħażina ta’ x’inhu l-veru progress. 

26. Din l-analiżi kerha tal-qagħda tal-iżvilupp u l-progress fid-dinja ta’ llum ma tkunx sħiħa jekk ma nsemmux l-aspetti sbiħ li magħhom niltaqgħu. L-ewwel fatt sabiħ li miegħu niltaqgħu hu l-fatt li llum numru ta’ rġiel u nisa qed jagħrfu sewwa x’inhi d-dinjità tagħhom u dik tal-bnedmin kollha, bħala bnedmin. Dan narawh – biex insemmu xi eżempju – mill-ħerqa kbira li għandhom in-nies għall-ħarsien tad-drittijiet tal-bniedem u mill-ħeffa li biha tiġi rifjutata kull vjolazzjoni ta’ dawn id-drittijiet. Dan jixhduh l-għadd kbir ta’ assoċjazzjonijiet privati, xi wħud b’membri mad-dinja kollha, li twaqqfu dan l-aħħar, tista’ tgħid kollha impenjati biex b’għaqal kbir u b’ekwita’ ta’ min ifaħħarha jinnotaw kull ma qiegħed jiġri fid-dinja kollha f’dan il-qasam hekk delikat. 

Dwar dan jeħtieġ nagħrfu x’influwenza kellha d-Dikjarazzjoni tad-Drittijiet tal-Bniedem li l-Organizzazzjoni tal-Ġnus Magħquda ħarġet erbgħin sena ilu. Il-fatt li teżisti dikjarazzjoni bħal din u l-fatt l-ieħor li bil-mod il-mod ġiet aċċettata mill-komunità internazzjonali huma prova ta’ kemm in-nies tad-dinja qed jintebhu b’dan id-dritt. L-istess nistgħu ngħidu, f’dak li għandu x’jaqsam mad-drittijiet tal-bniedem, għal dawk il-mezzi ġuriċi kollha li ħarġu mill-Organizzazzjoni tal-Ġnus Magħquda u minn Organizzazzjonijiet internazzjonali oħra. L-għarfien tad-drittijiet li dwarhom qed nitkellem m’huwiex biss l-għarfein tad-drittijiet tal-individwu imma wkoll tad-drittijiet tan-nazzjonijiet u l-popli, li, bħala entijiet, għax għandhom l-identità propja tagħhom, bil-qawwa kollha, jfittxu jħarsu, iġibu ‘l quddiem u jiżaw bla xkiel dan il-wirt għażiż tagħhom. Fl-istess ħin, f’dinja maqsuma u mġarrba minn tant suriet ta’ ġlied u konflitti, in-nies bil-mod il-mod qed jikkonvinċu ruħhom li jiddependu ħafna u għal kollox minn xulxin u għalhekk jeħtieġu s-solidarjetà ta’ xulxin u din twassalhom biex jifhmu li d-dipendenza minn xulxin hi wkoll f’livell morali. Illum forsi aktar mill-bieraħ, il-bnedmin qed jifħmu li huma marbutin bejniethom b’destin wieħed, ilkoll għandhom xorti waħda, li jridu jġibu ‘l quddiem ilkoll flimkien jekk iridu jeħilsu mill-qerda ta’ kulħadd. L-inkwiet u l-biża’ li qed iġarrbu n-nies, u l-mezzi, bħalma huma d-drogi, li qed jintużaw biex jintesa dan l-inkwiet kollu – u dan kollu hu propju taż-żminijiet tagħna – bil-mod il-mod qed iwasslu lin-nies biex jintebħu li l-ġid li għalih aħna ilkoll imsejħin, l-hena li aħna ilkoll nixtiequ, ma nistgħux niksbuhom jekk mhux bl-isforz u l-impennta’ kulħadd, bla ebda eċċezzjoni; dan ifisser li kulħadd jeħtieġlu jirbaħ l-egoiżmu tiegħu. Ta’ minn isemmi hawn ukoll, bħala sinjal ta’ rispett għal ħajja – minkejja kull ma qed isir biex jeqridha ibda mill-abort u asal sal-ewtanasija – hemm l-herqa għall-paċi li ġejja propju mir-rispett għall-ħajja; ma dan hemm imbgħad l-għarfien tal-fatt li l-paċi jew hi għal kulħadd jew ma hi għal ħadd, għax il-paċi ma tinqasamx. 

Il-Paċi li dwarha qed nitkellem hi paċi li dejjem aktar titlob il-ħarsien tal-ġistizzja, li tiġi mit-tqassim xieraq tal-ġid li joħroġ mill-progress (48).

Sinjal sabiħ ieħor ta’ żmienna hu l-għarfin li r-riżorsi li għandha d-dinja huma limitati, u li jeħtieġ li jiġu mharsa r-ritmu u l-integrità tan-natura, meta jkunu se jitfasslu xi proġetti għall-iżvilupp u l-progress biex ma ssirx ħsara bla bżonn lin-natura ha jiġu ‘l quddiem proġetti demogogiċi ta’ progress. Dan hu t-tħassib ekoloġiku li dwaru qed jitkellmu ħafna llum.

Ta’ min jagħraf ukoll l-impenn ġeneruż li qed juru il-mexxejja tan-nazzjonijiet, il-politiċi, l-ekonomisti, il-membri tal-“unions”, ix-xjenzjati, u l-impjegati taċ-ċivil tal-pajjiżi kollha – ħafna minnhom imqanqlin mill-fidi tagħhom – biex isibu tarf għad-deni tad-dinja u jagħmlu kull ma jistgħu biex ikun hemm għadd dejjem akbar ta’ nies li jgawdu mill-ġid tal-paċi u minn sura ta’ ħajja li tixraqilha dan l-isem. L-Organizzazzjonijiet internazzjonali l-kbar, u għadd ta’ organizzazzjonijiet reġjonali qed jagħtu sehem mhux żgħir għal dan l-għan. L-isforzi tagħhom flimkien qed iwasslu għall-ħidma aħjar u aktar effikaċi. Hu b’din is-sura ta’ ħidma li xi pajjiżi tat-tielet dinja, minkejja li huma miġarrbin minn ħafna fatturi ta’ tfixkil, irnexxilhom jaslu biex b’xi mod jipproduċu ikel biżżejjed għan-nies tagħhom u jilhqu grad ta’ industrjalizzazzjoni hekk li jkunu jistgħu jgħixu b’mod li jixraq lill-bniedem u jkun hemm xogħol għal dawk kollha li jaħdmu. 

Mela, mhux kollox ikrah fid-dinja ta’ llum, ma jistax ikun li kollox ikun ikrah għaliex Alla l-Missier fil-provvidenza tiegħu jħares b’imħabba lejn it-taħbit tagħna ta’ kuljum (ara Mt 6,25-32; 10,23-31; Lq 12,6-7; 22-30). Anzi l-aspetti tajbin li semmejt huma xhieda ta’ tħassib morali ġdid, speċjalment dwar dak li għandu x’jaqsam mal-problemi kbar tal-bniedem, fosthom il-problemi ta’ l-iżvilupp u l-paċi. Dan il-ħsieb iwassalni biex nitkellem dawr x’inhu tassew il-progress tal-poplu skond ma tagħllem l-enċiklika li qegħdin infakkru, u b’sinjal ta’ gieh għat-tagħllim tagħha. 

IV

L-IŻVILUPP VERU TAL-BNIEDEM

27. L-eżami li l-enċiklika Populorum Progressio tistedinna nagħmlu tad-dinja ta’ llum, jurina l-progress u l-iżvilupp tal-bniedem ma jimxix f’linja dritta, qisu miexi waħdu u minn rajh, u dejjem sejjer, bħal li kieku il-ġens kollu tal-bnedmin, taħt ċerti kondizzjonijiet, għandu jasal malajr għal xi sura ta’ perfezzjoni li mhijiex ċara biżżejjed (49).  
Fehma bħal din – li hi marbuta mal-fehma ta’ “progress” li ħaddnu l-filosofi tal-Illuminiżmu, aktar milli hi marbuta mal-fehma ta’ “żvilupp” li aktarx jiftiehem fis-sens ta’ żvilupp ekonomiku u soċjali (50) illum ħafna qed ikollhom dubju dwarha, l-aktar wara l-esperjenzi kiefra taż-żewġ gwerer kbar ta’ żmienna, wara l-qerda, ħaġsuba u tista’ tgħid milħuqa, ta’ popli sħaħ, u wara t-theddida tal-perikolu atomiku. Il-qtigħ il-qalb kbir li hawn fid-dinja dwar id-destin tal-bniedem, qtigħ il-qalb li ma hu xejn fieragħ, ħa l-post ta’ l-ottimiżmu fieragħ u bla bażi ta’ l-imgħoddi. 

28. Fl-istess ħin, l-istess fehma “ekonomika” jew “ekonomiċista”, kif inhi marbuta mal-“progress”, għaddejja hi ukoll minn kriżi. Illum in-nies qed jifhmu aħjar li l-ħażna biss ta’ ġid u servizzi, ukoll jekk se jgawdu minnhom il-kotra l-kbira tan-nies, mhijiex biżejjed biex il-bniedem ikun ħieni. U lanqas il-fatt li l-ħafna benefiċċji veri li qed ikollhom in-nies, benefiċċji li qed jipprovdu x-xjenza u t-teknoloġija ta’ żmienna, fosthom il-computers, mhumiex se jġibu ħelsien minn kull xorta ta’ jasar. Għall-kuntrarju, l-esperjenza ta’ dawn l-aħħar snin turina r-riżorsi u l-potenzjal kollu li għandhom il-bnedmin illum, jekk ma jkunux regolati minn prinċipji morali, għall-ġid tal-bnedmin kollha se jkunu meżżi li jaħqru l-bniedem. 

It-tagħrif tal-biża’ li nkiseb f’dan l-aħħar żmien jista’ jagħtina xi ħjiel ta’ dawl: flimkien ma nuqqas kbir ta’ żvilupp, li ma jistax ikun li naċċettawh, qed naraw sura ta’ żvilupp esaġerat li wkoll ma jistax jiġi aċċettat, għaliex, bħan-nuqqas ta’ żvilupp, imur kontra dak li hu tajjeb u kontra l-hena tassew. 

Dan l-iżvilupp żejjed li mhwiex ħaġa oħra ħlief abbundanza esaġerata ta’ kull xorta ta; ġid materjali li jgawduh biss xi gruppi ta’ nies, malajr iwassal lill-bnedmin biex ikunu “ilsiera” ta’ ġidhom, moħħhom biss biex jissodisfaw minnufih ix-xewqat kollha tagħhom u ma jfittxux ħaġa oħra ħlief li jkattru ġidhom u bla heda jbiddlu kull ħaġa oħra għal xi ħaġa aħjar. Din hi dik li tissejjah iċ-ċiviltà tal-konsumiżmu li m’hijiex ċiviltà ta’ “rimi” u ta’ “ħela”. Ħaġa tiġi mwarrba, għax issa hemm ħaġa aħjar minnha, u tiġi mwarrba, bla ebda ħsieb li għad għandha s-siwi tagħha fiha nfisha, jew tista’ tiswa’ għal xi ħadd li hu aktar fqir. Ilkoll kemm aħna nafu mill-esperjenza x’inhuma l-konsegwenzi ħżiena ta’ dan il-“konsumeriżmu”: l-ewwel nett hemm il-materjaliżmu esagerat u nuqqas kbir ta’ sodisfazzjon u ta’ kuntentizza b’dak li wieħed ikollu, għaliex wieħed malajr jifhem – sakemm ma jkunx imħares mill-pubbliċità dejjem sejra u bl-offerta ta’ prodotti ta’ kull xorta li ma tieqaf qatt li tħajrek – li aktar ma wieħed ikollu, aktar irid, waqt li t-tamiet l-aktar għolja tal-bniedem jibqgħu bla mitmuma, jew forsi l-anqas ma jibqgħu hemm aktar. 

L-enċiklika tal-Papa Pawlu VI (51) ġa wriet li hemm differenza bejn “dak li għandek” u bejn “dak li int”, differenza li fuqha llum qiegħed ssir enfasi kbira, u li ġiet imfissra bi kliem ċar u eżatt mill-Konċilju II (52). Li wieħed ikollu ġid u għana kemm irrid mhux biżżejjed biex jagħmlu bniedem perfet, sakemm dan il-ġid u l-għana ma jgħinuniex biex jinkiseb il-kobor sħiħ tiegħu bħala bniedem fih immifsu, u jkun perfett fl-imġiba tajba tiegħu, jiġifieri jkun laħaq il-vokazzjoni tiegħu ta’ bniedem, bħala bniedem li hu. Iżda ma hemmx għalfejn ikun hemm kontradizzjoni bejn “dak li wieħed għandu”, u lanqas kontradizzjoni fil-perikolu li wieħed iqis, aktar minn dak li hu fih innifsu, t-tkattir ta’ kull ma għandu jew il-bdil ta’ kull ħaġa li għandu ma xi ħaġa aħjar. Waħda mill-akbar inġustizzji tad-dinja ta’ llum hi propju din: li ftit huma dawk li għandhom ħafna, u ħafna huma dawk li tista’ tgħid ma għandhom xejn. Dan id-deni, din l-ingustizzja ġejja mit-tqassim ħażin tal-ġid li ġie maħluq għall-bnedmin kollha sa mill-bidu. Din hi derha tad-dinja ta’ llum: hemm nies – ftit nies li għandhom ħafna – li verament ma jafux jaslu għall-kobor sħiħ tagħhom bħala bnedmin, għax qed ifixkilhom il-fatt li moħħhom biss li jkollhom dejjem aktar u hekk qed jaqilbu ta’ taħt fuq l-ordni tal-valuri; imbgħad hemm nies – nies li jew ma għandhom xejn jew għandhom biss xi ħaġa żgħira – li għax neqsin mill-ġid li hu meħtieġ għalihom, ma jistgħu qatt jilħqu l-kobor sħiħ tagħhom bħala bnedmin. 

Il-ħasra m’hijex ġejja mill-fatt li wieħed ikollu l-ġid, imma milli wieħed ikollu l-ġid u ma jimpurtahx x’sura ta’ ġid għandu u x’siwi għandu fl-ordni tal-valuri. Is-sura u s-siwi tal-ġid jiġu minn kemm huma tajbin biex jgħinu il-bniedem ikun dak li hu u jilħaq is-sejħa tiegħu bħala bniedem. Dan juri li għlkemm l-iżvilupp u l-progress irid ikollhom dimensjoni ekonomika, din m’hijiex kollox, għaliex l-iżvilupp irid iwassal biex il-kotra tal-bnedmin mad-dinja kollha jkollhom kull ma jeħtieġu biex jgħixu ta’ bnedmin li huma. Jekk l-iżvilupp u l-progress inqisuhom daqshekk biss, ikunu ta’ deni għal dawk li jridu jgħinu. 

Qalulna l-Papa Pawlu VI (53) x’inhu l-progress veru, dak l-aktar jixraq lill-bniedem, għax mingħajr ma jiċħadlu dak li jeħtieġ ekonomikament. Iwettaq dak li jaħtieġ biex jilħaq is-sejħa vera tiegħu bħala bniedem. 

29. il-progress li ma huwiex biss progress ekonomiku, għandu jitqies u jitmexxa skond in-natura u l-vokazzjoni tal-bniedem kollu kemm hu, jiġifieri tal-bniedem li għandu mhux biss ġisem imma ruħ ukoll. Il-bniedem żgur jeħtieġ il-ġid maħluq u l-ġid li tipproduċi l-industrija, li dejjem aktar qiegħda tikber bil-progress li qed isir fix-xjenza u t-teknika. Aktar ma jkun hemm ġid materjali aktar jintlaħqu l-ħtiġijiet tan-nies u jkun hemm ukoll prospetti ġodda. Il-periklu li l-ġid materjali jista’ jiġu wżat ħażin jew joħloq ħtiġijiet artifiċjali ma għandux ma jħalliniex napprezzaw u nużaw il-ħwejjeġ u r-riżorsi ġodda li jkollna; anzi għandna nqisuhom bħala don ta’ Alla, u t-tweġiba tal-bniedem għal-vokazzjoni tiegħu, li laħqet il-milja tagħha fi Kristu.

Iżda biex wieħed jasal għal progress veru tal-bniedem, jeħtieġ li ma nħallux fil-ġenb dak kollu li hu tar-ruħ, għax ir-ruħ turi x’inhu tassew il-bniedem maħluq fuq is-sura tax-xbieha ta’ Alla (ara Ġen. 1,26). In-natura tal-bniedem materjali u spiritwali, imfissra fit-tieni rakkont tal-Ġenesi (Ġen. 2, 7) minn żewġ elementi: it-trab ta’ l-art li minnha Alla sawwar il-bniedem, u n-nifs tal-ħajja li nefaħ fih. 

Il-bniedem b’xi mod għandu xebh mal-ħlejjaq l-oħra: ġie mistieden jagħmel użu minnhom għall-ħtiġijiet tiegħu u jieħu ħsiebhom, kif naqraw fil-Ġenesi (Ġen. 2, 15): Alla qiegħed fil-ġnien biex jaħdmu u jħarsu, u tah li jaħkem fuq l-annimali kollha (Ġen. 1, 26). Iżda fl-istess ħin il-bniedem kellu joqgħod għar-rieda ta’ Alla, li qallu kif juża u jaħkem fuq il-ħlejjaq l-oħra (Ġen. 2, 16-17) u wegħdu wkoll li ma jmut qatt (Ġen. 2, 9; Għerf 2. 23). Il-bniedem għalhekk, għax hu xbieha ta’ Alla, għandu wkoll sura ta’ xebh ma’ Alla. Skond il-prinċipji ta’ dan it-tagħllim, il-progress tal-bniedem m’huwiex biss filli juża u jaħkem addoċċ, kif irrid u kif jogħġbu, fuq il-ħlejjaq kollha u fuq kull ħaġa li jagħmel bil-ħidma tiegħu, imma filli jfittex il-ġid u jkollu u jaħkem fuqu u jużah bil-mod li jaqbel mas-sura tax-xbieha tiegħu ta’ Alla u mas-sejħa tiegħu għall-immortalità. Din il-verita’ “traxxendentali” tal-bniedem, li sa mill-bidu tidher li għandhom sehem fiha flimkien ir-raġel u l-mara (ara Ġen. 1, 27) hi verita’ li għalhekk għandha pedament soċjali. 

30. Għalhekk skond l-Iskrittura l-progress m’huwiex fatt “profan”, “lajk”, iżda barra li jitqies fl-aspett ekonomiku-soċjali tiegħu, għandu jitqies ukoll bħala l-espressjoni ta’ żmienna, bħala l-kelma li llum trid tfisser essenzjali tal-vokazzjoni tal-bniedem. 

Il-bniedem ma huwiex maħluq biex ma jiċċaqlaqx u jibqa’ wieqaf. L-ewwel dehra li għandna tal-bniedem, fl-iskrittura Mqaddsa, hi dehra ta’ ħaj u ta’ xbieha, dehra li tfisser il-mod kif sar u s-sura li fuqha sar. Dan kollu qiegħed f’kull bniedem, kemm raġel u kemm mara, kemm it-tnejn flimkien u kemm it-tnejn għal rashom, il-ħila u l-ħtieġa li jaqdu d-dmir propju tagħhom. Id-dmir li “jaħkmu fuq il-ħlejjaq kollha” u “jaħdmu l-ġnien” irridu jaqduh fil-ħarsien sħiħ tal-liġi ta’ Alla, u għalhekk skond ix-xbieha li fis-sura tagħha ġew maħluqa, xbieha li hi l-pedament ċar tas-setgħa u tal-ħakma li ġiet mogħtija lill-bniedem, biex tikseb il-perfezzjoni sħiħa tiegħu. Meta l-bniedem ma jobdix lil Alla u ma jkunx irrid joqgħod għas-sejħa tiegħu, in-natura stess teħodha kontra l-bniedem u ma tagħrfux aktar bħala “sidha”, u dan għaliex il-bniedem ikun dallam fih ix-xbieha ta’ Alla. Is-setgħa tal-bniedem biex il-ħlejjaq ikunu tiegħu u jużahom għalih għadha hemm, iżda wara d-dnub it-tħaddim ta’ din is-setgħa sar iebes ħafna u mimli tiġrib (ara Ġen. 3, 17-19). 

Il-kapitlu ta’ wara tal-Ġenesi jurina li dawk li tnisslu minn Kajin bnew “belt”, rabew l-imrieħel, u tagħllmu l-arti (il-mużika) u t-teknika (ix-xogħol ta’ ħaddieda); fl-istess ħin il-bnedmin bdew isejħu isem il-Mulej (ara Ġen. 4, 17-26). 

Il-ġrajja tal-bniedem, kif narawha fil-kotba Mqaddsa, ukoll wars d-dnub, hi l-ġrajjata’ kull ma kiseb il-bniedem bil-ħidma tiegħu, li għalkemm ġrajja dejjem imġarrba u mhedda mid-dnhub, dejjem baqgħet tiġġedded, tikber u tinxtered bħala tweġiba għas-sejħa mogħtija fil-bidu minn Alla lir-raġel u lill-mara (ara Ġen. 1, 26-28) u li tnsab imnaqqxa fl-ixbieha li fis-sira tagħha ġew maħluqa. 

Minn dan kollu, almenu dawk kollha li jemmnu fil-kelma ta’ Alla, għandhom jaslu biex jifhmu li l-progress ta’ llum huwa mument wieħed fil-ġrajja li kellha l-bidu taħgha fil-ħolqien tad-dinja, ġrajja dejjem mhedda min-nuqqas ta’ rabta mar-redha ta’ Alla, u l-aktar mit-ttentazzjoni ta’ l-idolatrija: iżda fondamentalment taqbel mal-wegħdiet magħmulin fil-bidu tad-dinja. Min jaqta’ qalbu u jirrinunzja għall-ħidma iebsa u eċċitanti biex tittejjeb il-qagħda tal-bniedem kollu kemm hu u tal-bnedmin kollha fid-dinja, għax jarha ħaġa iebsa wisq li jitħabat biex jirbaħ u jista’ jsib ruħu tellief u għalhekk irid jerġa’ jibda kollox mill-ġdid, ma jkunx qiegħed jagħmel dak li Alla jrid minnu. Fuq dan, fl-enċiklika Laborem Exercens tkellimt dwar il-vokazzjoni tal-bniedem għax-xogħol u wrejt li l-bniedem hu dejjem dak li jġib ‘il quddiem il-progress u l-iżvilupp (54).

Il-Mulej Ġesu’ nnifsu, fil-parabbola tat-talenti, juri b’liema mod jiġi kastigat dak il-qaddej li ssogra jaħbi t-talent li ngħatalu: “Qaddej ħażin u għażżien, kont taf li jien naħsad fejn ma żrajtx, u niġbor fejn ma xerridx... Ħudulu mela t-talent u agħtuh lil dak li għandu għaxar talenti” (Mt. 25, 26.28). Għaliex Alla tana d-doni tiegħu biex inħaddmuhom; hu dmir tagħna “niżirgħu” u “naħżnu”. Jekk dan ma nagħmluhx, jitteħdilna wkoll dak li għandna. Jekk naħsbu aktar fil-fond fuq dan il-kliem iebes, naslu biex nimpenjaw ruħna b’ħeġġa akbar ħa naqdu d-dmir, li llum jimenja ‘l kulħadd, u nagħinu lill-oħrajn ħa jiksbu żvilupp sħiħ: l-iżvilupp tal-bniedem kollu kemm hu u tal-bnedmin kollha (55).

31. Il-fidi fi Kristu l-Feddej, li turi x’inhu l-veru żvilupp fih innifsu, ukoll tmexxi l-bnedmin fil-ħidma tagħhom ħa jgħinu lill-oħrajn. Fl-ittra ta’ San Pawl lill-kolossin naqraw li Kristu hu kbir fost il-ħlejjaq kollha għax fih kien maħluq kollox (ara Kol. 1, 16-17). Fih kollox qiegħed iżomm għaliex “fih għoġobha tagħmmar il-milja kollha ta’ Alla, u bih Alla għoġbu jerġa’ jħabbeb kollox miegħu” (Kol. 1, 19-20).

Il-ġrajja kollha tagħna hi parti mill-pjan ta’ Alla, li għandu l-bidu tiegħu fl-eternità ta’ Kristu – “ix-xbieha” pefetta tal-Missier – għax tilħaq il-milja tagħha fih, li hu l-kbir li qam mill-imwiet (kol. 1, 18), hi il-ġrajja ta’ l-isforzi ta’ kull wieħed u waħda minnha u tagħha lkoll biex intejbu l-qagħda tal-bniedem, mid-diffikultajiet kollha li kontinwament jinqalgħu u li rridu negħlbu f’din il-mixja tagħna, b’mod li naslu ħa jkollna sehem minn dik il-milja “li tagħmmar f’Alla” u li Kristu jagħti “lill-Ġisem tiegħu, li hu l-Knisja” (Ibid. 1, 18; ara Ef. 1, 22-23). Fl-istess ħin id-dubju li dejjem jheddidna u jħassar egħmilna, jintrebaħ u jinfeda bil-“ħbiberija mill-ġdid” li kisbilna Kristu (ara Kol. 1, 20).

Hawn għandna derha aktar wiesgħa. Tidher mill-ġdid il-fehma ta’ progress li ma jieqaf qatt, bla limiti, iżda fehema ta’ progress mibdula għal kollox, sura ta’ fehma ġdida mogħtija lilna mill-fidi nisranija, li tgħidilna li dan il-progress jista’ jinkiseb biss għaliex il-Missier, sa mill-bidu, ried jagħtina sehem mill-glorja tiegħu fi Kristu Ġesu’ imqajjem mill-imwiet, “li fih aħna għandna l-fidwa bid-demm tiegħu, il-maħfra tad-dnubiet” (Ef. 1, 7) u li fih Alla ried li jitrebaħ id-dnub u jinbidel f’ġid mill-aqwa għalina (56), ġid li jisboq kollox kull ma l-progress jista’ jikseb.    

Għalhekk waqt li ninsabu mexjin fost id-dlamijiet u n-nuqqasijiet ta’ progress li miexi ‘l quddiem bil-mod wisq u ta’ progress esaġerat fuq li esaġerat, nistgħu ngħidu li għad jiġi jum li fih dak li jitħassar jilbes in-nuqqas ta’ tħassir, u dak li jmut jilbes l-immoralità (ara I Kor. 15, 54), meta Kristu jerħi s-saltna tiegħu f’idejn Alla l-Missier (ara I Kor. 15, 24) u jinfdew il-ħidmiet kollha tagħna u l-egħmil kollu li jixraq lill-bniedem. 

Barra dan, il-fehma tal-fidi turina b’mod ċar xi jġiegħel lill-Knisja tinteressa ruħha b’dan il-mod fil-problemi tal-progress, u tqisu li huwa dmir tal-ministeru pastorali tagħha, biex kulħadd jara sewwa x’inhu u kif għandu jkun il-veru progress tal-bniedem. Il-Knisja tixtieq li bħala dmir tagħha, min-naħa tkun dejjem lesta biex taqdi l-pjan ta’ Alla ħalli kollox jilħaq il-milja kollha li tgħammar fi Kristu (ara Kor. 1, 19) u li taha lill-Ġisem tiegħu: min-naħa l-oħra tixtieq ukoll twieġeb għas-sejħa ewlenija tagħha li tkun “sagrament” jiġifieri sinjal u strument tal-għaqda sħiħa ma’ Alla u ta’ l-għaqda tal-bnedmin kollha bejniethom (57).

Xi Missirijiet il-Knisja ħaddnu din il-fehma u żviluppaw b’mod tassew singulari tifsira ta’ l-istorja u tax-xogħol tal-bniedem li togħla ‘l fuq minn kull tifsir ieħor għax hi tifsira marbuta ma’ dak li għamel Kristu. Fi kliem ieħor fit-tagħlim ta’ Missirijiet il-Knisja, kemm l-istorja u kemm ix-xogħol tal-bniedem għandhom jitqiesu b’ċertu ottimiżmu jiġifieri l-veru kollu li jikseb il-bniedem għandu valur li jibqa’ għal dejjem, għaliex mifdi minn Kristu u iddestinat għas-Saltna mwegħda (58).

Parti għalhekk mit-tagħlim u l-ħidma tal-Knisja sa minn dejjem, hi l-konvinzjoni tal-Knisja li s-sejħa tagħha tridha – lilha u l-ministri tagħha u kull nisrani – terfa’ mill-miżerji tagħhom dawk li qegħdin ibatu, kemm jekk dawn jinsabu fil-qrib u kemm jekk huma fil-bogħod, u tgħinhom mhux biss miż-żejjed li jkun hemm, imma wkoll minn ġidha stess. Meta hemm vera ħtieġa, hi ħaġa ħażina tippreferixxi t-tiżjin tal-knejjes u tagħmir għani għall-kult flok tieħu ħsieb il-ħtiġijiet li jkun hemm; u għall-kuntrarju hi ħaġa ta’ min jixtieqha li dan kollu jinbigħ biex jingħata ikel, xorb, ilbies u djar lil min hu fil-bżonn (59). Kif għidna, hawnhekk għandna gerarkija ta’ valuri – f’dak ukoll li għandu x’jaqsam mad-dritt tal-propjetà – bejn “dak li wieħed għandu” u bejn “dak li wieħed hu”, l-aktar meta l-ftit li “għandhom” jistgħu jkunu ta’ ħasra ħalli dawn li ma “għandhom” xejn, “ikunu” dak li għandhom ikunu. 

L-enċiklika tal-Papa Pawlu VI taqbel ma’ dan it-tagħlim, li hu ispirat mill-Kostituzzjoni Appostolika Gaudium et Spes (60). Min-naħa tiegħi, nixtieq ninsisti mill-ġdid fuq il-gravità u l-importanza ta’ dan it-tagħlim, waqt li nitlob l-għajnuna ta’ Alla biex nagħti lill-insara kollha l-qawwa ħalli dan it-tagħlim jgħixuh bil-fatti fil-ħajja tagħhom ta’ kuljum. 

32. Id-dmir tat-tħabrik għall-“progress tal-popli” m’huwiex sempliċi dmir ta’ l-individwi, lanqas hu dmir għal kollox privat, bħallikieku dan il-progress jista’ jintlaħaq bi tħabrik għal rasu ta’ xi individwu. Hu dmir li jorbot lil kull bniedem u lill-bnedmin kollha, irġiel u nisa, lis-saċerdoti u lin-nazzjonijiet ukoll; u b’mod speċjali jorbot lill-Knisja tiegħu Kattolika u lill-Knejjes l-oħra u l-komunitajiet ekklesjali kollha u magħhom aħna lesti biex naħdmu flimkien għal dan għan. Għalhekk kif aħna l-kattoliċi nistiednu lill-insara ħutna biex jissieħbu magħna fl-inizjattivi tagħna, hekk aħna lesti nilqgħu l-istedina tagħhom fl-inizjattivi tagħhom. Fit-tħabrik għall-iżvilupp sħiħ tal-bniedem nistgħu naħdmu aħjar jekk f’din il-ħidma nissiebħu mal-membri ta’ reliġjonijiet oħra, kif ma dan kollu ġa qed jiġri f’ħafna pajjiżi. 

Il-ħidma flimkien għall-iżvilupp tal-“bniedem sħiħ” u ta’ “kull bniedem” hu dmir tal-bnedmin kollha lejn kulħadd, fl-erba’ partijiet tad-dinja: fil-lvant u l-punent, fit-tramuntana u f’nofs-in-nhar tad-dinja, jew kif qed nitkellmu llum, fid-“dinjiet” kollha. Iżda jekk, għall-kuntrarju, il-ħidma għall-progress tiġi limitata għall-parti waħda biss tad-dinja, dan isir bi ħsara kbira għall-oħrajn; propju għaliex jekk il-ħidma issir f’parti waħda tad-dinja, u l-partijiet l-oħra jiġu minsijin, minnufih l-iżvilupp jitħassar u jmur għall-agħar. 

Il-popli u n-nazzjonijiet ukoll għandhom id-dritt għall-iżvilupp sħiħ, żvilupp li għandu jħaddan – kif għidt – il-qasam ekonomiku u soċjali, imma għandu jħaddan ukoll l-identità kultural propja ta’ kull poplu u kull nazzjon, biex dawn ikunu miftuħin ukoll għal dak li hu traxxendentali, ‘il fuq mid-dinja materjali. Lanqas ma għandu jkun li wieħed jinqeda mill-ħtieġa tal-iżvilupp u tal-progress, biex jimponi fuq l-oħrajn is-suriet tiegħu ta’ ħajja u ta’ twemmin. 

33. Lanqas jixraq lill-bnedmin dik is-sura  ta’ progress le ma tħarisx id-drittijiet personali, soċjali, ekonomiċi u politiċi ta’ kulħadd, u wkoll tal-popli u tan-nazzjonijiet. Illum, forsi aktar minn dari, tidher il-kontradizzjoni li hemm fl-iżvilupp fih innifsu meta jiġi limitat biss għall-qasam ekonomiku, għaliex f’dan il-każ malajr jista’ jiġri li l-persuna tal-bniedem u l-ħtiġijiet kbar tiegħu jiġu subordinati għal dak li titlob il-pjanifikazzjoni ekonomika u l-qligħ egostiku għan-nies. 

Ir-rabta il-kbira li hemm bejn l-iżvilupp veru u l-ħarsien tad-drittijiet tal-bniedem, turi ukoll il-karattru morali tal-iżvilupp; il-kobor tal-bniedem, skond is-sejħa naturali u storika tiegħu, ma tinkisibx biss bil-kotra ta’ ġid u ta’ servizzi, jew b’infrastrutturi mill-aħjar. 

Mata l-individwi u l-komunitajiet ma jarawx rispett sħiħ għall-ħtiġijiet morali, kulturali u spiritwali li huma l-pedament tad-dinjità tal-bniedem u juru l-identità propja ta’ kull komunita’, u l-aktar tal-familji u tas-soċjetajiet reliġjużi, jaslu biex ma jsibux sodisfazzjon u fl-aħħar ukoll jistmerru l-ħwejjeġ l-oħra, jiġifieri iwarrbu l-kotra tal-ġid, ir-riżorsi teknoloġiċi li jintuzaw fil-ħajja ta’ kuljum u sura ta’ ħajja materjali mhux ħażina. Dan igħidu ċar il-Mulej fl-Evanġelu huwa u jwissi ‘l kulħadd dawr il-ġerarkija tal-valuri: “Xi jkun jiswielu l-bniedem jekk jikseb id-dinja kollha, imbgħad jitlef ħajtu? (Mt. 16, 26)

Il-veru progress, dak li jaqbel mal-ħtiġijiet proprji ta’ kull bniedem – raġel jew mara, tifel jew xiħ – jitlob, l-aktar minn dawk li qegħdin iħabirku għalih u huma responsabbli tiegħu, li jkun magħruf sewwa l-valur tad-drittijiet ta’ kulħadd u ta’ kull wieħed. Jitlob ukoll li tingħaraf il-ħtieġa li kull individwu jkollu d-dritt li jgawdi mill-aħjar il-benefiċċji li tagħti x-xjenza u t-teknoloġija. 

Fil-ħajja domestika ta’ kull nazzjon għandu mportanza kbira l-ħarsien ta’ għadd ta’ drittijiet, u l-aktar id-dritt għall-ħajja fil-mumenti kollha tagħha; id-drittijiet tal-familja, li hi l-ewwel komunità soċjali u ċ-“ċellula” tas-soċjetà; id-dritt għall-ġustizzja fil-qasam tax-xogħol; id-drittijiet li għandhom x’jaqsmu mal-ħajja politika tal-kommunità; id-drittijet li jiġu mis-sejħat ta’ Alla, li huma superjuri għall-ħajja tad-dinja. 

Fil-qasam internazzjonali, jiġifieri fir-relazzjonijiet tal-pajjiżi bejniethom, jew kif qed ngħidu llum, tad-“dinjiet” kollha bejniethom, jeħtieġ ikun hemm rispett sħiħ għall-identità ta’ kull poplu u fl-istess ħin ħarsien ukoll tal-karatteristiċi u kulturali tiegħu. Jeħtieġ ukoll, kif ġa intqal mill-enċiklika Populorum progressio, li kull nazzjon tkun tista’ toqgħod “madwar mejda tad-dinja” (61), u mhux titħalla barra bħal Lażżru, waqt li l-klieb kienu jmorri jilagħqu l-ġrieħ tiegħu (Lq. 16,20). Kemm il-popli u kemm l-individwi għandhom igawdu dik l-egwaljanza fondamentali (62) li fuqha, biex insemmu eżempju, hi mibnija l-Kostituzzjoni tal-Organiżazzjoni tal-Ġnus Magħquda, egwaljanza li hi l-pedament tad-dritt li għandu kulħadd li jkollu sehem fil-proċess tal-iżvilupp. 

Il-progress, biex ikun tassew progress, irid jinkiseb bi spirtu ta’ solidarjetà u ta’ libertà, mingħajr ma titwarrab jew waħda jew l-oħra. In-natura morali tal-progress u l-promozzjoni meħtieġa tiegħu jiksbu l-importanza kollha li għandu jkollhom meta jitqies kull ma hu meħtieġ għall-bniedem f’dak li hu veru u f’dak li hu tajjeb. In-nisrani imrobbi biex jara f’kull bniedem ix-xbieha ta’ Alla, imsejjaħ biex ikollu ħelsien sħiħ u sehem sħiħ minn dak li hu tajjeb, li hu l-istess Alla, iqis li l-impenn għall-progress u l-ħidma u t-tħabrik għalih huma bla ebda siwi jekk jonqos il-ħsrsien u r-rispett għad-dinjità waħdanija ta’ din “ix-xbieha”. Fi kliem ieħor, il-veru progress jinsab fl-imħabba ta’ Alla u tal-proxxmu, u għandu jgħin biex jiġu ‘l quddiem ir-relazzjonijiet tal-individvi mas-soċjetà. Din hi “ċivilta’ tal-imħabba” li dwarha tkellem spiss il-Papa Pawlu VI.

34. Il-karattru morali tal-progress ma jistax ma jurix rispett għall-ħlejjaq kollha flimkien jagħmlu l-ordni naturali – dak li l-Griegi antiki, biex ifissruh sejħulu l-“cosmos”. Dawn il-ħlejjaq kollha jeħtieġu r-rispett tagħna għal tliet raġunijiet, li dawrahom jeħtieġ naħsbu sewwa. 

L-ewwel raġuni hi l-ħtieġa li nifhmu dejjem aktar u aħjar illi dawn il-ħlejjaq kollha – annimali, pjanti u elementi naturali – ma nistgħux, mingħjar ma jagħmlu ħsara lilna nfusna, nużawhom addoċċ, kif jiftlilna, għall-ħtiġijiet ekonomiċi tagħna. Għall-kuntrarju għandna nqisu sewwa n-natura ta’ kull ħaġa sħiħa li għandna ma’ l-ordni kollu tan-natura. Li hu l-“cosmos”.

It-tieni raġuni tinsab fil-fatt li nfittxu nifhmu, u nifhmu sewwa u bla telf ta’ żmien, li r-riżorsi tan-natura huma limitati, u li xi wħud minn dawn ir-riżorsi, kif jgħidu, ma jistgħu qatt jiġġeddu. Jekk nużawhom addoċċ, qishom ma se jispiċċaw qatt, hemm periklu kbir li ma nsibuhomx aktar, mhux biss fiż-żmien li għad jiġi, imma ukoll fiż-żmien ta’ issa. 

It-tielet raġuni għandha x’taqsam direttament mal-progress li jista’ jsir dwar is-sura ta’ ħajja li nies igħixu fejn hemm ħafna industriji. Kulħadd jaf li, bħala effett ta’ industrijaliżżazzjoni kbira, minn jum għall-ieħor, l-arja qiegħda tiġi kontaminata dejjem aktar, u dan bi ħsara kbira għas-saħħa tan-nies. 

Minn dan ukoll jidher li hi ħaġa ċara li l-żvilupp, i l-pjanti li jitfasslu biex il-progress jiġi ‘l quddiem, u l-mod kif jintużaw għalih ir-rożorsi li hemm għall-progress, li ma jistgħux ma jħarsux il-liġijiet morali. Waħda minn dawn il-liġijiet żgur titlob li jkun hemm limitu fl-użu tar-riżorsi tan-natura. Is-setgħa li Alla ta lill-bniedem meta ħalqu fuq is-sura tax-xbieha tiegħu (ara Gen. 1,26) ma kinitx setgħa bla rżan, u għalhekk ma huwiex permess lill-biedem li juża bla rażan, tajjeb jew ħażin, kif irid u kif jogħġbu u kif jintilfu, ir-riżorsi tan-natura. Il-mod kif Alla sa mill-bidu ried li l-bniedem juża dawn juża ir-riżorsi, hu mfisser simbolikament bl-ordni li “ma jiekolx mis-siġra” (ara Gen.2, 16-17); dan juri ċar li f’dak li għandu x’jaqsam mal-ħlejjaq kollha li jidhru u ma’ l-elementi kollha li jagħmlu l-“cosmos” jew l-univers, aħna għandna noqogħdu mhux biss għal-liġijiet bjoloġiċi imma wkoll għal liġijiet morali, liġijiet li ma nistgħux niksru mingħajr ma nagħmlu ħsara lilna nfusna.

Il-veru progress ma jistax iħalli fil-ġenb dawn ir-raġunijiet li semmejna dwar l-użu tar-riżorsi tan-natura li ma jistgħux jibqgħu jiġġeddu għal dejjem, u dawr l-efetti ta’ l-industrijaliżżazzjoni addoċċ u bla kontroll, għaliex  huma raġunijiet li jimpenjaw lill-kuxjenza tagħna biex tagħraf il-valuri morali tagħhom, valuri li minnu nagħrfu x’inhu tassew il-progress (63). 

V

TIFSIR TEOLOĠIKU

TAL-PROBLEMI TA’ LLUM

   35. Kull ma jista’ jfixkel  il-progress għandu karattru morali, għaliex il-progress fih innifsu għandu karattru morali. Jekk tul is-snin li għaddew wara l-ħruġ ta’ l-enċiklika Populorum progressio ma kienx hemm progress – jew progress żgħir, mhux regolari, kotradittorju – dan ma kienx biss għal raġunijet ekonomiċi. Kif ġa‘ għidt, kien hemm ukoll raġunijiet politiċi. Għaliex id-deċiżjonijiet li jġibu ‘l quddiem jew jieħdu lura l-progress, ma jistgħux ikunu ħlief deċiżjonijiet “politiċi”. Biex jiġu megħluba s-sistemi ħżiena, li ġa’ tkellimt dwarhom, u jidħlu sistemi ġodda aktar ġusti, u aktar jaqblu mal-ġid ta’ kulħadd fid-dinja, jeħtieġ li jkun hemm rieda “politika” effikaċi. Minn dak li għidt, jidher li ma kienx hemm din ir-rieda jew ma kinitx biżżejjed.

F’dokument pastorali bħal dan, jekk inqisu biss ir-raġunijet ekonomiċi u politiċi tan-nuqqas ta’ progress (u min-naħa l-oħra tal-progress esaġerat), l-analisi tagħna ma tistax tkun sħiħa. Għalhekk jeħtieġ naraw ukoll x’kienu l-kawżi morali li jinfluwenzaw l-imġieba ta’ xi individwi, bħala nies responsabbli, biex żammew lura l-progress u fixklu t-tiksib sħiħ tiegħu.

Hekk ukoll, meta hemm riżorsi xjentifiċi u tekniċi li, flimkien mad-deċiżjonijiet politiċi li jkunu meħtieġa, jistgħu jgħinu lin-nies fit-triq tal-progress veru, it-tfixkil kbir kollu li jkun hemm jintrebaħ biss permess veru, it-tfixkil kbir kollu li jkun hemm jintrebaħ biss permezz ta’ deċiżjonijiet li minnhom infushom huma deċiżjonijiet morali għaliex dawk li jemmnu, speċjalment jekk huma nsar, id-deċiżjonijiet tagħhom jeħduhom imdawlin mill-fidi, u bil-għajnuna tal-grazzja t’Alla.

36. Irrid ninnota wkoll li dinja, maqsuma f’żewġ blokki jew alleanzi, imwettqa minn żewġ ideoloġiji kontra xulxin, fejn, flok solidarjetà u dipendenza minn xulxin, hemm suriet differenti ta’ imperjaliżmu, ma tistax ma tkunx dinja maħkuma mill-“istrutturi tad-dnub”.

Il-fatturi kollha li mhux qegħdin iħallu lin-nies tad-dinja jagħrfu x’inhu l-veru ġid ta’ kulħadd kullimkien fid-dinja, u lanqas iħalluhom jagħrfu l-ħtieġa li dan il-ġid jinġab ‘il quddiem, milli jidher, qegħdin iġibu, fl-individwi u fis-soċjetajiet, tfixkil li diffiċli ħafna tagħlbu (64). 

Jekk kważi il-qagħda ta’ llum huma ħafna u ta’ ħafna suriet, mhux barra minn postu li nitkellem dwar l-istrutturi tad-dnub li, kif għidt fl-esortazzjoni appostolika Reconciliatio et Paenitentia, għandhom l-għerq tagħhom fid-dnub ta’ kull bniedem, u għahekk dejjem għandhom ir-rabta ma’ dak li fil-fatt jagħmlu l-individwi, u b’hekk iġibu ‘l quddiem dawn l-istrutturi, isaħħuhom u jagħmluhom ħaġa iebsa ħafna biex teqridhom (65). U hekk jissaħħu, jinxterdu u jsiru għejjun ta’ dnibiet oħra, tad-deni kollu li qiegħed jinfluwenza l-imġiba tan-nies ta’ llum. 

“id-dnub” u “l-istrutturi tad-dnub” ma tantx jissemmew meta nitkellmu dwar il-qagħda tad-dinja llum. Iżda l-fatti, li naraw quddiemna, m’aħniex sejrin nifhmuhom sewwa jekk ma nsejħux b’ismu l-għerq tad-deni kollu li qegħdin inġarrbu.

Nistgħu nitkellmu dwar “egoiżmu” dawr “nuqqas ta’ ħars fil-bogħod”, nistgħu nitkellmu wkoll dawr “kalkoli politiċi żbaljati”, dawr “nuqqas t’għaqal f’xi deċiżjonijiet ekonomiċi”. F’kull waħda minn dawn hemm aspett etiku u morali. Għaliex il-qagħda tal-bniedem hi dik li hi, hu diffiċli ħafna tasal biex tistħarreġ sewwa l-egħmil u n-nuqqas ta’ egħmil tan-nies, jekk ma jkunx hemm ukoll, mod jew ieħor, ġudizzju u konsiderazzjonijiet morali dwar l-imġieba tagħhom.

Dan l-istħarriġ tal-imġieba tan-nies għandu s-siwi tiegħu jekk ikun sħiħ u jkun mibni fuq il-fidi f’Alla u fuq il-liġi tiegħu li trid li jsir dak li hu tajjeb u ma jsirx dak li hu ħażin. 

Hu f’dan li ma hemmx qbil bejn l-analisi soċjo-politika tal-qagħda tad-dinja, u l-analisi li tqis ukoll “id-dnub” u “l-istrutturi tad-dnub”. Għal dan hemm ir-rieda ta’ Alla wieħed fi Tliet Persuni, u l-pjan tiegħu għall-bniedem, u l-gustiżżja u l-ħniena tiegħu. Alla li hu għani fil-ħniena, Feddej tal-bniedem, Sid u awtur tal-ħajja, mill-bniedem jitlob imġiba mill-aħjar ukoll f’kull egħmil jew nuqqa ta’ egħmil mal-proxxmu. Hawn qed insemmi “it-tieni tavla” ta’ l-għaxar kmandamenti (ara Es.20, 12-17; Dewt. 16-20): bil-ksur ta’ dawn il-kmandamenti noffendu lil Alla u nagħmlu ħsara lill-proxxmu, u dan iġib qagħdiet u tfixkil fid-dinja li jmorru ‘l hemm mill-egħmil tal-individwu u ‘l hemm mit-tul ta’ ħajtu. Dan ifixkel ukoll il-progress tal-popli, u fid-dawl ta’ dan aħna naraw għaliex il-progress miexi bil-mod u qed jieħu ħafna żmien. 

37. Din l-analisi ġenerali, li hi ta’ sura reliġjuża, tiġi msaħħa b’gaħdd ta’ konsiderazzjonijiet aktar fil-fond li juru li fost l-egħmil u l-imġiba li jmorru kontra r-rieda ta’ Alla u l-ġid tal-proxxmu, u li joħolqu l-“istrutturi tad-dnub”, hemm żewġ fatti li huma propji ta’ żmienna: min-naħa r-rebgħa għall-profitt u min-naħa l-oħra l-għatx għas-setgħa, bil-ħsieb li timponi fuq l-oħrajn ir-reda tiegħek. U biex nuru aħjar x’inhu dan l-egħmil u din l-imġiba, nistgħu nżidu, kemm għal waħda u kemm għall-oħra, il-frażi “ikun x’ikun il-prezz li jrid jitħallas”. Fi kliem ieħor hawn għandna ħakma sħiħa fuq ir-rieda tan-nies, bil-konsegwenzi koroh kollha li ġġib ħakma bħal din. 

Ir-rebgħa għall-profitt u l-għatx għas-siegħa jistgħu ma jkunux flimkien, u jista’ ikun hemm waħda u mhux l-oħra, iżda, kif qed naraw fid-dinja llum, huma marbutin sewwa bejniethom għalkemm f’xi mkien hi waħda u f’xi mkien hi l-oħra li tkun minn fuq. 

Hi ħaġa ċara li vittmi ta’ dawn iż-żewġ suriet ta’ mġiba ta’ dnub, m’humiex biss l-individwi, imma ukoll in-nazzjonijiet u ż-żewġ alleanzi jew blokki ta’ nazzjonijiet, ippikati bejniethom. Dan aktar jgħin biex jinbnew “l-istrutturi tad-dnub” li semmejt. Jekk inqisu ċerti suriet ta’ “imperjaliżmu” ta’ żmienna fid-dawl tan-normi tal-morali, naraw moħbija f’ċerti deċiżjonijiet, li qishom biss deċiżjonijiet ekonomiċi jew politiċi, suriet ta’ idolatrija vera... għax jagħmlu allat tagħhom il-flus jew l-ideoloġija, jew il-klassi jew it-teknoloġija. 

Ridt nagħmel din l-analisi l-aktar biex nuri x’inhi n-natura vera tad-deni li qegħdin naraw fil-progress tal-popli: hu deni morali, frott ta’ ħafna dnubiet li qegħdin iwasslu għall-“istrutturi tad-dnub”. Meta nagħmlu din l-analisi, inkunu qegħdin naraw sewwa, minn liema triq, bl-imġieba tiegħu, l-bniedem irid jagħddi biex jirbaħ dan id-deni.

38. It-triq twila u mħawwda, u dejjem mhedda, għax il-bniedem fil-fehmiet u l-egħmil tiegħu hu dgħajjef ħafna, u għax iċ-ċirkostanzi li fihom igħix dejjem qegħdin jinbidlu, mingħajr ma jaf kif u għaliex. Iżda wieħed għandu jibda miexi f’din it-triq bil-kuraġġ kollu u, wara li jkun għamel xi passi ‘l quddiem u mexa parti mit-triq, ikollu wkoll il-kuraġġ li jkompli miexi sa ma jasal fit-tmiem. F’dan kollu, id-deċiżjoni, li jibda miexi jew jkompli il-mixja tiegħu, hi deċiżjoni fuq kollox morali, deċiżjoni li dawk li jemmnu jagħrfuha bħala r-rieda ta’ Alla għalihom, li fl-aħħar mill-aħħar hi l-pedament veru ta’ kull obbligu li hu kollu kemm hu morali.

Ta’ min jittama wkoll li l-irġiel u n-nisa li jgħidu li ma jemmnux, huma wkoll ikunu konvinti li t-tfixkil għall-progress sħiħ tal-bniedem m’huwiex biss ta’ sura ekonomika, imma hu tfixkil minħabba raġunijiet aktar għaolja, li n-nies jistgħu jqisuhom valuri assoluti. Għalhekk ta’ min jittama li dawk kollha li, mod jew ieħor, huma fid-dmir li jwassli għall-“ħajja aktar tixraq lill-bniedem” lill-bnedmin ħuthom, kemm jekk imqanqlin mill-fidi tagħhom, kemm jekk le, għandhom jintebħu sewwa kemm hi meħtieġa malajr bidla fl-imġieba spiritwali tan-nies li turi x’inhuma r-relazzjonijiet tal-bniedem miegħu nnifsu, mal-proxxmu tiegħu, mas-soċjetajiet tal-bnedmin, ukoll ta’ dawk li jinsabu ‘l bogħod ħafna, u ma’ l-istess natura; dan f’ġieħ valuri aktar għolja bħalma hu l-ġid ta’ kulħadd, jew, biex nużaw espressjoni sabiħa tal-Populorum progressio, l-iżvilupp tal-bniedem sħiħ u ta’ kull-bniedem” (66).

Għall-insara u għal dawk kollha li jafu x’inhu t-tifsir teoloġiku tad-“dnub”, il-bidla fl-imġieba jew fil-mentalità jew fis-sura tal-ħajja, tissejjaħ “konversjoni”, biex mitkellmu bil-kliem ta’ l-iskrittura (ara Mk 13,3.5: Is 30,15). Din il-konversjoni tfisser relazzjoni ma’ Alla, mad-dnub li jkun sar u mal-konsegwenzi kollha tiegħu, u wkoll mal-proxxmu, kemm jekk hu l-individwu, u kemm jekk hu komunità. Hu Alla, li “f’idejh jinsabu qlub is-setgħanin” (67) u qlub kulħadd, li, kif wiegħed u bil-qawwa ta’ l-ispirtu tiegħu, jista’ jbiddel “il-qlub tal-ġebel” fi “qlub tal-laħam” (ara Eżek 36,26).

Fit-triq lejn il-konvinzjoni mixtieqa, biex jiġi megħlub kull tifxkil morali għall-progress, ġa qegħdin naraw li hu valur morali tajjeb il-fatt li l-bniedem u n-nazzjonijiet dejjem qed jifhmu aħjar kemm jiddependu minn xulxin. 

Il-fatt li ħafna rġiel u n-nisa, f’ħafna pajjiżi tad-dinja, qed iħossu li qishom qegħdin iġarrbuhom huma, l-inġustizzji u ċ-ċaħda tad-drittijiet tal-bniedem li qed iseħħu f’pajjiżi ‘l bogħod, li forsi qatt ma sejrin inżuru, hu sinjal ieħor tal-bidla li saret fil-kuxjenza tan-nies u tal-valur morali li kisbet.
Id-dipendenza minn xulxin tal-individwi u n-nazzjonijiet, qiegħda tinħass bħala s-sistema li juri kif għandhom r-relazzjonijiet fid-dinja ta’ llum fl-oqsma ta’ l-ekonomija, tal-kultura, ta’ l-amminstrazzjoni, tar-reliġjon, u dawn ir-relazzjonijiet qed jitqiesu bħala relazzjonijiet ta’ sura morali. Meta din id-dipendenza minn xulxin tal-individwi u tan-nazzjonijiet titqies u tiġi aċċettata b’dan il-mod, it-tweġiba għaliha, bħala mġiba morali u soċjali, bħala “virtu`, hi s-solidarjetà. Is-solidarjetà mela m’hijiex biss xi sentiment ta’ ħniena u mogħdrija, bil-kemm tfissirha, għal tant nies, fil-qrib jew ‘il bogħod, li għaddejjin minn ħafna tiġrib; imma s-solidarjetà hi rieda soda u kostanti li timpenja ruħek għall-ġid ta’ kulħadd, jiġifieri għall-ġid ta’ kull bniedem u tal-bnedmin kollha, għaliex aħna lkoll responsabli għal xulxin. 

Din ir-rieda  għandha l-għeruq tagħha fil-fehma li r-rebgħa għall-qligħ u l-għatx għas-setgħa li semmejt aktar ‘il fuq, ifixklu u jżommu lura progress sħiħ. Din l-imġiba, dawn “l-istrutturi tad-dnub”, jintrebħu biss b’mod għal kollox kuntrarju, u bl-għajnuna tal-grazzja ta’ Alla, jiġifieri jintrebħu bl-impenn għall-ġid tal-proxxmu, billi wieħed ikun dejjem lest li jitlef ruħu, fis-sens tal-Evanġelu, għall-ġid ta’ l-oħrajn, aktar mili jinqeda bihom; u “jaqdihom”, aktar milli jużahom għall-interessi tiegħu (ara Mt 10, 40-42; 20-25; Mk 10, 42-45; Lq 22, 25-27).

39. F’kull soċjetà is-solidarjeta’ tirnexxi jekk dawk li juruha jqisu lil xulxin bħala persuni. Dawk li għandhom influwenza ikbar, dawk li għandhom iktar mezzi f’idejhom, għandhom iħossu ruħhom responsabbli ta’ dawk li huma inqas minnhom, u għandhom ikunu lesti jaqsmu ġidhom magħhom; dawk imbgħad li huma neqsin minn dan il-ġid, għandhom juru s-solidarjetà tagħhom mhux billi juru ruħhom li hum indifferenti jew iġibu ruħhom b’mod li jagħmlu ħsara lis-soċjetà, iżda, mingħajr ma jonqsu li jitolbu l-ħarsin tad-drittijiet leġittimi tagħhom, jagħtu sehemhom, kif jistgħu, għall-ġid ta’ kulħadd. Dawk li jinsabu f’qagħda bejn sinjuri u l-foqra, min-naħa tagħhom, ma għandhomx jinsistu biss, b’mod egoistiku, li jiġu ‘l quddiem l-interessi tagħhom, imma għandhom ukoll jirrispettaw l-interessi ta’ l-oħrajn. 

Sinjali ieħor li jiswa’ ta’ żmienna, hu l-fatt li l-faqar qegħdin iħossu dejjem akatr il-ħtieġa li jkun hemm solidarjetà bejniethom, li jħabirku biex igħinu lil xulxin, u b’dimostrazzjoni fil-pubbliku, mingħajr ma jużaw il-vjolenza, juru lis-soċjetà kollha x’inhuma l-ħtiġijiet u drittijiet tagħhom quddiem in-nuqqas ta’ effiċjenza u l-korruzzjoni ta’ l-awtoritajiet pubbliċi. Il-Knisja, bis-saħħa tad-dmir evanġeliku tagħha, tħoss li hi msejħa biex tagħsses fuq il-kotra tal-fqar, ħa tara liema huma t-talbiet ġusti tagħhom, u tgħin biex dawn jiġu milqugħin, mingħajr ma tinsa l-ġid tal-oħrajn, li jrid jintlaħaq ukoll. 

Dan l-istess kriterju għandu jintuża fir-relazzjonijiet internazzjonal. Id-dipendenza tan-nazzjonijiet minn xulxin, għandha tinbidel f’solidarjetà bejniethom, mibnija fuq il-prinċipju li l-ġid tad-dinja ġie maħluq għal kulħadd. Dak li l-bniedem jipproduċu bil-ħidma tagħhom fuq dak li tagħti l-art u jinħareġ minnha, għandu jservi għall-ġid ta’ kulħadd. In-nazzjonijiet l-aktar b’saħħithom u l-aktar għonja għandhom jirbhu kull ħsieb ta’ imperjaliżmu u kull ħsieb li jkomplu jaħkmu fuq l-oħrajn, imma għandhom iħossu ruħhom moralment responsabbli għan-nazzjonijiet l-oħra biex ikun hemm sistema internazzjonali veru, mibni fuq l-ugwaljanza tal-popli, u fuq il-ħarsien tad-differenzi leġittimi li hemm bejniethom. In-nazzjonijiet b’ekonomija fqira, u n-nazzjonijiet fejn in-nies bil-kemm għandhom biss jitrejqu, bl-għajnuna ta’ popli oħra u bl-għajunua tal-komunità internazzjonali, għandhom jitwasslu biex ikunu jistgħu huma wkoll jagħtu sehem tagħhom għall-ġid ta’ kulħadd permezz tat-teżori li għandhom ta’ umanità u ta’ kultura, li, inkella, se jintilfu għal kollox. 

Is-solidarjetà tagħinna naraw fl-“ieħor” – kemm jekk hu persuna, jew poplu jew nazzjon – mhux xi strument tajjeb għax-xogħol u b’saħħtu li nistgħu nużaw bi ftit flus u mbgħad narmuh meta ma jiswilniex aktar, imma bħala “ġirien” tagħna, li qiegħed “ingħinna” (ara Gen 2, 18.20) biex, daqsna, ikollu sehem mill-mejda tal-ħajja li għalina Alla jistieden lil kulħadd l-istess. Minn hawn il-ħtieġa li titqanqal il-kuxjenza reliġjuża tan-nies u tal-popli.

B’dan il-mod jispiċċaw l-abbużi, il-moħqrija, il-qerda tal-oħrajn. Dawn il-fatt, bil-qagħda li fiha tinsab id-dinja llum b’żewġ blokki jew alleanzi kontra xulxin iwasslu għall-perikolu ta’ gwerra, u għal tħassib esaġerat dawr is-sigurta’; dan spiss mhux mingħajr ħarsa għal-libertà, għall-eżerċizzju ħieles ta’ l-awtorità, għall-integrit’ tat-territorju tan-nazzjonijiet l-akter dgħajfa, li jinsabu taħt l-influwenza ta’ xi pajjiż ieħor aktar setgħani, jew jitqiesu minn dan il-pajjiż sura ta’ ċint quddiemu għall-ħarsien tiegħu mill-attakk ta’ xi għadu. 

“L-istrutturi tad-dnub” u d-dnubiet li jwassli għalihom wkoll, tant huma kuntrarji għall-paċi u l-progress, li l-progress, kif sejjaħlu l-Papa Pawlu VI fl-enċiklika tiegħu, hu “l-isem ġdid għall-paċi” (68).

Is-solidarjeta’ għalhekk li qiegħed nissuġġerixxi hija t-triq għall-paċi u progress. Ma jistax ikun hemm ebda ħsieb dawr il-paċi fid-dinja, jekk dawk li qegħdin iħabirku għaliha, ma jaslux għaliha, ma jaslux biex jagħrfu li d-dipendenza tagħhom minn xulxin titlob minnhom li jwarrbu l-politika ta’ blokki jew alleanzi kontra xulxin, titlob li tiġi mwarrba kull sura ta’ inperjaliżmu ekonomiku, militari jew politiku, titlob li flok ikunu kollhom suspetti f’xulxin jibdew jaħdmu flimkien : u din hi l-vera solidarjetà bejn l-individwi u n-nazzjonijiet.            

Il-motto tal-Papa Pja XII kien Opus iustitiae pax, jiġifieri l-paċi hi frott il-ġustizzja. Illum nistgħu ngħidu, b’mod inqas eżatt  mhux inqas qawwi, bi kliem ispirat mill-Kotba Mqaddsa (ara Is 32, 17; Gak 3, 18) li l-paċi hi frott is-solidarjetà. 

40. Hi ħaġa żgħira li s-solidarjetà hi virtu’ nisranija. Minn dak kollu li għidt hawn fuq, wieħed jista’ jara xi rabtiet għandha s-solidarjetà mal-imħabba, il-virtu’ li minnha jingħaraf dawk li huma dixxipli ta’ Kristu (ara Gw 13). Fid-dawl tal-fidi, is-solidarjetà tfittex li togħla ‘l fuq minnha nfisha, u tinbena b’mod speċjali fuq feħemiet insara, bħal għoti b’xejn tiegħek innifsek lill-oħrajn, il-maħfra u r-rikonċiljazzjoni. B’hekk jiġri li l-proxxmu tiegħek ma jkunx għalik biss bniedem, imżejjen bid-drittijiet fondamentali tiegħu u meqjus daqs kull bniedem ieħor, imma ssir għalik xbieha ħajja ta’ Alla l-Missier, mifdi mid-demm ta’ Kristu, u dejjem mmexxi mill-ħidma ta’ l-Ispirtu s-Santu. Il-proxxmu tagħna għalhekk għandna nħobbuh, ukoll jekk għandu tagħna, bl-istess imħabba li biha Alla iħobbu, u għandna nkunu dejjem lesti nagħmlu kull sagrifiċċju ta’ ħajjitna: “nagħtu ħajjitna għal ħutna” “(ara Gw 3, 16). Imbagħad l-għarfien li Alla hu l-Missier ta’ kulħadd, li aħna ikoll aħwa fi Kristu – ulied Alla fi Kristu – u li fostna hemm l-Ispirtu s-Santu bil-ħidma tiegħu ħa jagħti l-ħajja, iwassluna biex ikollna kriterju ġdid kif nifhmu u nfissru d-dinja. Barra r-rabtiet naturali tal-bniedem bejniethom bħala bnedmin, rabtiet li ġa huma qawwijin u sħaħ, fid-dawl tal-fidi naraw sura ġdida tar-rabta bejnietħom tal-bnedmin kollha ma’ xulxin, rabta li għandha twassal għal solidarjetà sħiħa. Din is-sura aktar għolja ta’ rabta u għaqda li hi xbieha tal-ħajja ta’ Alla fih innifsu, Alla wieħed fi Tliet Persuni, hi dik li l-insara jsejħulha “xirka”.

Din ix-xirka tassew nisranija li bl-għajnuna ta’ Alla għandha nħarsuha b’għożża kbira, nkabbruha u nsaħħuha, hi r-ruħ tas-sejħa tal-knisja biex tkun “sagrament”, kif fissirt aktar ‘il fuq. 

Is-solidarjetà għalhekk għandha twassal biex iseħħ il-pjan ta’ Alla, kemm f’dak li għandu x’jaqsam mal-individwi u kemm f’dak li għandu x’jaqsam mas-soċjetà nazzjonali u internazzjonali. Is-sistemi ħżiena u l-“istrutturi tad-dnub” li fuqhom tkellimt, jistgħu jintrebħu biss jekk nħaddmu s-solidarjetà bejn il-bnedmin u s-solidarjetà nisranija li għaliha l-Knisja qiegħda ssejħilna u bla heda qiegħda ġgib ‘l quddiem. Hekk biss tant ħidma għall-ġid tikseb kull ma tista’ biex il-paċi u l-progress jimxu dejjem aktar ‘il quddiem.   

Ħafna Qaddisin, kononizzati mill-Knisja, jagħtu xhieda ta’ l-għaġeb ta’ din is-solidarjetà u jistgħu jkunu ta’ eżempju għalina fiċ-ċirkostanzi iebsa tad-dinja ta’ llum. Fost dawn il-ħafna Qaddisin nixtieq insemmi lil San Pietru Claver bil-ħidma tiegħu fost l-ilsiera ta’ Cartagena del los Indios u lil San Massimiljanu Marija Kolbe li ta ħajtu flok priġunier li ma kienx jaf, fil-kamp tal-konċentrament ta’ Auschitz-Oswiecim. 

41. Il-knisja mgħandiex soluzzjonijiet tekniċi x’tagħti għall-problema tan-nuqqas ta’ żvilupp, kif ġa kien qal il-Papa Pawlu VI fl-enċiklika tiegħu (68). Dan għaliex il-Knisja ma tagħmilx suġġerimenti dawr sistemi u programmi ekonomiċi u politiċi u lanqas turi xi preferenza għal xi programm jew ieħor, sakemm id-dinjità tal-bniedem tkun imħarsa u tiġi ‘l quddiem, u hi tkun tista’ taqdi bla xkiel il-ministeru tagħha fid-dinja. (69) 

il-Knisja hi “l-esperta tal-bniedem” (70), u għalhekk dan iġiegħelha twassal missjoni reliġjuża tagħha fl-oqsma kollha fejn l-irġiel u n-nisa iħabirku ħa jiksbu dak l-hena li jistgħu jiksbu f’din id-dinja u li jaqbel mad-dinjità tagħhom ta’ bnedmin li huma. 

Ta’ min itenni u jerġa jtenni, kif għamlu l-Papiet ta’ qabli, li kull ma jolqot id-dinjita tal-individwi u tal-popli – bħalma hu l-progress veru – ma jistax jitqies biss bħala xi problema “tekniku”. Jekk il-progress inqisuh biss problema tekniku, inkunu nneħħulu l-karattru veru tiegħu, u dan ikun tradiment ta’ dawk l-individwi u ta’ dawk il-popli li se jkunu moqdija minn dan il-progress. 

Hu dan li qiegħed iwassal il-Knisja biex tgħid xi ħaġa llum, kif qalet għaxrin sena ilu, u kif għad tgħid fil-ġejjieni, dawr in-natura, il-kondizzjonijiet, il-ħtiġijiet u l-iskop tal-progress veru, u dawr it-tfixkil ukoll li jkun hemm  għall-veru progress.  

Meta l-Knisja tkun qiegħda tagħmel dan, tkun qiegħda taqdi l-missjoni tagħha għax-xandir tal-Evanġelju għaliex l-ewwel għajnuna għas-soluzzjoni tal-problema tal-progress, l-aktar għall-problema kif hu llum, tiġi mit-tħabbira tal-verita’ dwar Kristu, dwar il-Knisja, dawr il-bniedem, kif tidher bil-fatti fil-qagħda ta’ llum (71). 

Il-mezz li għandha il-Knisja biex tilħaq dan il-għan hu t-tagħlim soċjali tagħha. Kif inhi l-qagħda llum ikun huemm għajnuna kbira għall-għarfien sħiħ tal-problemi li hemm u għas-soluzzjoni tagħhom jekk ikunu magħrufin sewwa u jkunu aktar mxerdin il-prinċipji li l-Knisja, bit-tagħlim soċjali tagħha, toffri lin-nies ha jaħsbu fuqhom il-kriterji li tagħtihom biex jiġġudikaw kull ħaġa u d-direttivi li tagħti dawr il-ħidma li għandha ssir (72).

B’hekk mill-ewwel naraw li l-problemi li għandna li għandna quddiemna huma qabel kollox morali, u għalhekk meta wieħed jiġi biex janalizza l-progress fih innifsu u l-mezzi meħtieġa biex jintrebħu d-difikultajiet ta’ llum, dan ma jistax ma jagħtix każ tad-dimensjoni morali ta’ dawn il-problemi. It-tagħlim soċjali tal-Knisja mhuwiex xi tielet triq bejn il-Kapitaliżmu liberali, kif isejħulu, u l-kollettiviżmu marxista, kif igħidulu, u lanqas hi għażla waħda fost ħafna soluzzjoijiet oħra li ma humiex hekk kontra xulxin bħall-marxiżmu u l-kapitaliżmu; it-tagħllim soċjali tal-Knisja hu f’kategorija għalih. M’huwiex xi ideoloġija, imma formulazzjoni eżatta u ċara, frott ta’ ħsieb attent, dawr komplikati ħafna tal-ħajja tal-bniedem fis-soċjetà u fl-ordni internazzjonali, fid-dawl u tat-tradizzjoni tal-Knisja. 

L-għan ewlini tat-tagħlim soċjali tal-Knisja hu li tingħata tifsira għal dawn il-fatti biex jidher ċar jekk jaqblux jew ma jaqblux mal-prinċipji tat-tagħlim tal-Evanġelu dawr il-bniedem u l-vokazzjoni tiegħu tad-dinja, biex jikseb dak is-sliem li hu ‘l fuq minn kull ma hu tan-natura tal-bniedem; l-għan tad-duttrina soċjali tal-Knisja hu li jgħin in-nisrani fl-imġiba tiegħu, għalhekk id-duttrina soċjali tal-Knisja mhijiex ideoloġija imma toeloġija, u propju teoloġija morali.

It-tħabbir u x-xandir tad-duttrina soċjali tal-Knisja hu parti mill-missjoni tal-Knisja għax-xandir tal-Evanġelku, missjoni li hi l-missjoni propja tal-Knisja. U għaliex hi tagħlim dawr kif in-nies għandhom iġibu ruħhom, titlob impenn favur il-ġustizzja minn kulħadd, skond ir-responsabiltà, is-sejħa u l-qagħda ta’ kull wieħed.

Il-kundanna tad-deni u tal-inġustizzji huwa wkoll parti mill-missjoni tal-knisja għax-xandir tal-Evanġelju fil-qasam soċjali – li hu aspett wieħed tal-missjoni profetika tal-Knisja. Iżda ta’ min ifakkar li t-tħabbira hi dejjem aktar importanti mill-kundanna, u din qatt ma tista’ tiġi mill-veritajiet li xxandar. 

42. Id-duttrina soċjali tal-Knisja, illum aktar milli fl-imgħaddi, trid tkun miftuħa għad-dinja kollha, skond it-tagħlim tal-Konċilju Vatikan II (73) u ta’ l-aħħar dokumenti tal-Papiet (74), b’mod speċjali skond l-enċiklika li qegħdin infakkru (75). Għalhekk ma nkunux qiegħed nagħmel xi ħaġa żejda jekk nerġa’ nsemmi u nfisser aħjar, fid-dawl ta’ dan kollu, l-argumenti li dawrhom tkellem il-Maġisteru tal-Knisja f’dawn l-aħħar snin u dawr id-direttivi li ġew mogħtija. 

Hawn irrid insemmi wieħed minn dawn l-argumenti: l-għażla favur il-fqar u l-preferenza magħhom. Din l-għażla jew sura speċjali ta’ dak li għandu jiġi l-ewwel fl-eserċizzju ta’ l-imħabba nisranija, kif tixhed it-tradizzjoni tal-Knisja; hi ħaġa li tolqot lil kull nisrani huwa u jfittex li jkun jixbah ‘il Kristu f’ħajtu. Tolqot ukoll id-dmirijiet li għandha fis-soċjetà, u għalhekk tolqot l-imġieba kollha ta’ ħajjitna, u tolqot ukoll id-deċiżjonijiet li nistgħu nieħdu dawr il-propjeta’ u l-użu tal-ġid tad-dinja. Llum l-għażla favur il-foqra, u d-deċiżjonijiet kollha li jridu jittieħdu minħabba f’dan (76) ma tistax ma tħaddanx il-folol kbar ta’ nies bil-ġuħ, neqsin minn kollox, bla dar, bla kura għal saħħithom, u fuq kollox. Bla ebda tama għall-ġejjieni; ma jistax ikun li nibqgħu ma nkunux nafu b’dawn il-fatti; jekk ninjorawhom inkunu bħall-“għani” tal-parabbola, li għamel ta’ bir-ruħu li ma jafx bil-fqajjar Lazzru li kien jinsab mixħut quddiem il-bieb ta’ daru (ara Lq 16, 19-31) (77).

Irridu nintebhu b’dawn il-fatti fil-ħajja tagħna ta’ kuljum, u fid-deċiżjonijiet li nieħdu fl-oqsma tal-politika u ta’ l-ekonomija. Dawk li għandhom il-piż u dmir tat-tmexxija tan-nazzjonijiet u ta’ l-istituzzjonijiet tagħhom, waqt li huma fid-dmir li jġibu ‘l quddiem il-pjanijiet ewlenin tagħhom, ma għandhomx iwarrbu d-dimensjoni vera tal-bniedem, ma għandhomx jinsew jaħsbu qabel kollox fil-fqar li dejjem aktar qed jikber. Disgrazzjatament il-foqra flok jonqsu, qegħdin jiżdiedu mhux biss fil-pajjiżi mhux ċivilizzati, imma wkoll – u dan mhuwiex skandlu inqas – f’dawk il-pajjiżi fejn il-progress mexa ħafna ‘l quddiem.  

Jeħtieġ għalhekk nerġgħu nsemmu l-prinċipju ewlieni tat-tagħlim soċjali tal-Knisja: il-ġid ta’ l-art ġie maħluq għal kulħadd (78).

Id-dritt għall-propjeta’ privata hu dritt li jiswa u hu meħtieġ, imma dan ma jħassarx is-siwi tal-prinċipju tat-tagħlim soċjali tal-Knisja li għadni kemm semmejt. Il-propjeta’ privata għandha “rahan speċjali”, jiġifieri l-propjeta’ privata fiha nfisha funzjoni soċjali li ġejja u hi mwettqa propju mill-prinċipju li l-ġid tad-dinja ġie maħluq għal kulħadd. 

Fl-għażla favur il-faqar, lanqas għandna nħallu fil-ġenb dik is-sura ta’ faqar  li tikkonsisti fiċ-ċaħda tad-drittijiet fondamentali tal-persuna tal-bniedem, u l-aktar taċ-ċaħda tal-libertà reliġjuża u tad-dritt għall-libertà f’inizjattivi ekonomiċi. 

43. Il-ħerqa għall-faqar, li, bi kliem li jfissru ħafna, huma “ il-foqra tal-Mulej” (79), jeħtieġ li tidher bil-fatti f’kull livell, biex, b’fehema sħiħa jseħħu għal kollox ir-riformi meħtieġa. Jiddependi mbgħad mill-qagħda f’kull post liema huma r-riformi l-aktar urġenti u b’liema mezzi jistgħu jseħħu dawn ir-riformi. Iżda mgħandniex ninsew dawk ir-riformi meħtieġa biex jispiċċaw id-differenzi kbar li hemm bejn il-pajjiżi tad-dinja, li dwarhom ġa tkellimt. 

Dwar dan, nixtieq insemmi b’mod speċjali ir-riforma tas-sistema tal-kummerċ internazzjonali li bih xi pajjiżi ifittxu biss l-interessi tagħhom billi ma tantx iħallu jidħlu fil-pajjiżi xi prodotti ta’ pajjiżi oħra jew li bih il-kummerċ qiegħed dejjem aktar jiġi limitat għal bejn pajjiż u ieħor biss u mhux miftuħ għall-pajjiżi kollha. Hemm ukoll ir-riforma tas-sistema monetarju tad-dinja, li kulħadd jagħraf li mhuwiex biżżejjed għall-ħtiġijiet ta’ llum; hemm ukoll il-problema tal-bdil ta’ tagħrif tekniku bejn il-pajjiżi u l-użu tajjeb ta’ dan it-tagħrif: u fl-aħħarnett hemm ukoll il-ħtieġa li jiġġieldu l-istrutturi tal-organizzazzjonijiet internazzjonali li għandna llum, skond l-ordni ġuridiku internazzjonali. 

Is-sistema internazzjonali tal-kummerċ spiss jiddiskrimina kontar l-prodotti tal-industriji fil-bidu tagħhom tal-pajjiżi li għandhom qegħdin jiżviluppaw, waqt li jfixkel ħafna lil dawk li jipprovdu dawk li jsejħulhom “il-materji primi”. Hemm imbgħad sura ta’ tqassim tax-xogħol fuq livell internazzjonali b’mod li l-prodotti rħas ta’ xi pajjiżi fejn ma hemmx liġijiet li jirregolaw ix-xogħol tal-ħaddiema jew ta’ pajjiżi li mgħandhomx saħħa biżżejjed biex japplikaw dawk il-liġijiet, jinbigħu f’partijiet oħra tad-dinja bi qligħ esaġerat mill-kumpaniji li jagħmlu dawn il-prodotti; din il-ħidma mhijiex kontrollata għax issir ‘il barra mill-fruntieri tal-pajjiż. 

Is-sistema monetarju internazzjonali, bir-rati tal-kambju u ta’ l-imgħaxijiet li jinbidlu ħafna minn jum għall-ieħor, jagħmlu ħsara kbira lill-bilanċ tal-pagamenti u lid-dejn li għandhom il-pajjiżi foqra tad-dinja. 

It-teknoloġija u t-tagħrif dwarha huma wieħed mill-problemi kbar tal-iskambi internazzjonali ta’ żmienna u tal-ħsara kbira li qed tiġi minnhom, għaliex spiss qed jiġri li pajjiżi li għadhom qegħdin jiżviluppaw qed jiġu mċaħħdin minn din it-teknoloġija jew qed tiġi mogħtija lilhom teknoloġija li spiċċa żmienha.

l-organizzazzjonijiet internazzjonali  li hemm illum, fil-fehema ta’ ħafna, waslu f’qagħda talli li titlob li jkun hemm tiġdid attent u, jekk hemm bżonn, korrezzjonijiet ukoll, dwar kif qed jaħdmu, dawr l-infiq tagħhom, u dwar kemm huma effiċjenti. Hi ħaġa evidenti li dan it-tiġdid ma jistax iseħħ mingħajr l-għajnuna ta’ kulħadd. Dan jitlob li qabel xejn tiġi megħluba kull pika politika u kulħadd ibiegħed minnu x-xewqa li juża dawn l-organizzazzjonijiet għall-interessi tiegħu biss meta huma organizzazzjonijiet li twaqqfu għall-ġid ta’ kulħadd. 

L-organizzazzjonijiet u l-istituti li għandna, ħadmu tajjeb ħafna għall-ġid tal-popli, iżda llum il-familji kollha tal-bnedmin tinsab f’mument ġdid u diffiċli fit-triq tal-veru progress, għalhekk teħtieġ grad għola ta’ ordni internazzjonali għas-saevizz tas-soċjetajiet, għal-ekonomiji u tal-kulturi tad-dinja kollha.

44. Il-progress l-ewwelnett jitlob spirtu ta’ iniżjattiva f’dawk il-pajjiżi li jeħtieġuh (81). Kulħadd irid jaqdi dmiru skond ir-responsabilitajiet li għandu, u mhux sewwa li pajjiż jistenna kollox min-nazzjonijiet sinjuri, imma għandu jissieħeb ma’ pajjiżi oħra fl-istess qagħda tiegħu għal dan il-għan. Kull pajjiż, sa fejn jista’, għandu jara f’liema oqsma hu ħielesu jużhom għall-ġid ta’ l-oħrajn. Kull ġajjiż għandu jkollu wkoll spirtu ta’ inizjativa f’dawk l-oqsma li jistgħu jwieġbu għall-ħtiġijiet tiegħu. u fl-aħħarnett, kull pajjiż għandu jagħraf sewwa x’inhuma l-ħtiġijiet tiegħu u x’inhuma d-drittijiet tiegħu u d-dmirijiet tiegħu dwar dawn il-ħtiġijiet. Il-progress tal-popli jibda u jasal kif xieraq għat-tmiem tiegħu bil-ħidma ta’ kull poplu, flimkien mal-popli l-oħra.

Jiswa għalhekk li l-pajjiżi li għandhom jisviluppaw, sa fejn jista’ ikun, jħajru liċ-ċittadini tagħhom biex bil-ħila tagħhom jiksbu kultura aktar wiesgħa, u jiksbu, bla ebda xkiel, kull tagħrif li jiswielhom. Tgħin direttament il-veru progress, kull ħidma biex in-nies ikunu jafu jiktbu u jaqraw flimkien ma’ edukazzjoni primarja li ssaħħaħ u ttejjeb din il-ħidma, kif tissuġġerixxi l-enċiklika Populorum Progressio; iżda ħafna pajjiżi tad-dinja għandhom lura ħafna f’dan. 

Biex jaslu għal dan, l-istess nazzjonijiet għandhom jaraw x’inhuma l-prijoritajiet tagħhom jiġifieri x’għandhom ifittxu l-ewwel, u jaraw x’inhuma l-ħtiġijiet tagħhom, skond il-kundizzjonijiet propji tan-nies, skond fejn liema naħa tad-dinja jinsabu, u skond it-tradizzjonijiet kulturali tagħhom.

Xi nazzjonijiet iridu ikattru l-produzzjoni ta’ l-affarjiet tal-ikel, biex ikollhom dejjem biżżejjed minn dak li hu meħtieġ għall-ikel u għall- ħajja. Fid-dinja ta’ llum – fejn tant nies, l-akatr tfal, qed imutu bil-ġuħ – mhumiex neqsin l-eżempji ta’ nazzjonijiet li mhumiex żviluppati biżejjed, iżda li rnexxilhom jaslu biex ikollhom ikel biżżejjed għalihom, mhux biss, imma waslu wkoll biex jesportaw l-prodotti tagħhom.

Nazzjonijiet oħra jridu jġeddu l-istrutturi ingusti li għandhom, speċjalment l-istituzzjonijiet politiċi tagħhom, biex jeqirdu korrizzjoni, u jibdlu s-sura dittatorjali imperjalistika tal-gvernijiet tagħhom sura demokratika u parteċipativa. Hu proċess li nixtieq nara jinxtered u jissaħħaħ, għaliex il-prosperita’ ta’ komunita’ politika – li turi ruħha fil-parteċipazzjoni ħielsa u responsabli taċ-ċittadini kollha fit-tmexxija tal-pajjiż, fil-ħarsien tal-liġijet, u fir-rrispett u l-promozzjoni tad-drittijiet tal-bniedem – hi l-kundizzjoni meħtieġa u l-ħarsien sħiħ tal-progress “tal-bniedem kollu kemm hu u tal-bnedmin kollha”.

45. Kull ma għidna ma jistax iseħħ mingħajr il-kollaborazzjoni ta’ kulħadd, u speċjaliment tal-komunità internazzjonali f’rabta ta’ solidarjetà li tħaddan lil kulħadd, ibda minn dawk li, fis-soċjetà tal-bnedmin, huma l-aktar abbandunati. In-nazzjonijiet li għadhom lura fit-triq tal-progress huma fid-dmir li jfittxu li jkollhom solidarjetà bejniethom u l-aktar man-nazzjonijiet li għandhom ħtiġijiet kbar għax abbandunati minn kulħadd. 

Hi ħaġa ta’ min jixtieqha, biex insemmu eżempju, li n-nazzjonijiet kollha ta’ xi naħa tad-dinja jaslu għal suriet ta’ koperazzjoni flimkien biex ma jibqgħux aktar dipendenti żżejjed minn produtturi aktar qawwijin; għandhom jilqgħu għandhom bla xkiel il-prodotti kollha tan-naħa tagħhom tad-dinja; għandhom jaraw kif bil-prodotti tagħhom jgħinu lil xulxin billi l-prodotti żejda tagħhom jibgħatuhom f’dawk il-pajjiżi qrib fejn dawn il-prodotti mhumiex biżżejjed; għadhom jiftiehmu bejniethom biex flimkien jipprovdu dawk is-servizzi li ħadd minnhom waħdu ma jista’ jagħti; u għandhom jaslu għal din il-kollaborazzjoni wkoll fil-qasam finanzjarju. 

Id-dipendenza minn xulxin ġa nsibuha f’għadd ta’ pajjiżi. L-għarfien ta’ din id-dipendenza, b’mod li tkun tista’ taħdem aħjar, hija l-alternattiva meħtieġa għal dik id-dipendenza esaġerata mill-pajjiżi aktar għonja u aktar setgħana, biex iseħħ il-progress tant mixtieq; u dan mingħajr ebda opposizzjoni għal ħadd, imma biss bil-ħsieb li jingħaraf x’ħila jkun hemm u tinġab ‘l quddiem.

Il-pajjiżi qegħdin jiżviluppaw u li jinsabu fl-istess naħa tad-dinja, dawk ukoll li jinsabu fin-“nofs-in-nhar” tad-dinja, jistgħu u għandhom iwaqqfu organizzazzjonijiet reġjonali, immexxijin bi kriterji ta’ egwaljanza, libertà u parteċipazzjoni, bi ftehim bejniethom ilkoll – ħaġa li ġa qed issir u qed tagħti ħafna tamiet għal ġejjieni. 

Is-solidarjetà tal-bnedmin tad-dinja kollha flimkien titlob, bħala kondizzjoni neċessarja, li kulħadd jgħix skond il-liġijet proprji tiegħu u lkoll ikunu ħielsa fid-deċiżjonijiet tagħhom; dan wkoll fl-organizzazzjonijiet li għandi kemm semmejt. Iżda, fl-istess ħin, is-solidarjetà titlob li kulħadd ikun lest jilqa’ is-sagrifiċċji li iridu isiru għall-ġib tal-familja kollha tal-bnedmin fid-dinja. 

VII

EGĦLUQ

46. Kemm il-popli u kemm l-individwi jixtiequ jkunu ħielsa; il-ħidma għall-progress sħiħ tagħhom hu sinjal tax-xewqa li jkollhom biex jegħelbu kull ma jfixkilhom biex igawdu ħajja “aktar tixraq lill-bniedem”.

Dan l-aħħar, fi żmien li ġie wara l-ħruġ tal-enċiklika Populorum Progressio, f’xi naħiet tal-Knisja Kattolika, l-aktar fl-Amerika Latina, dehret sura ġdida ta’ kif wieħed għandu jeħodha kontar l-miżerja u n-nuqqas ta’ progress, sura li tqies il-ħelsien bħala kategorija fondamentali u prinċipju ta’ ħidma.

Il-valuri tajba ta’ din is-sura, kif ukoll l-iżbalji u l-perikoli li jistgħu joħorġu minnha u mill-mod kif wieħed iqis l-problema u l-ħsieb teoloġiku wkoll li fuqu hi mibnija, ġa ġew imfissrin tajjeb mill- Maġisteru tal-Knisja (82). 

Jaqbel għalhekk li nżid illi t-tama ta’ ħelsien minn kull sura ta’ jasar li jolqot kemm l-individwu u kemm is-soċjetà, hi ħaġa tassew għolja u ta’ min ifaħħarha ħafna, għax dan hu l-għan ta’ kull żvilupp veru jew aħjar tal-ħelsien u tal-iżvilupp, għax it-tnejn huma marbutin sewwa bejniethom. 

Il-progress ekonomiku waħdu m’huwiex biżżejjed għall-ħarsien tal-bniedem, anzi jista’ jwassal għall-jasar akbar. Il-progress li ma jħaddanx id-dimensjonijiet kulturali, traxxendentali u reliġjużi tal-bniedem, u tas-soċjetà, hekk li ma jagħrafhomx bħala l-ewwel ħaġa li għandha tmexxih, ma igħin xejn ħa jikseb il-ħarsein veru. Il-biedem ikun tassew ħieles biss meta hu jkun tiegħu nnifsu, fil-mijla kollha tad-dmirjiet u d-drittijiet tiegħu. U l-istess ħaġa nistgħu ngħidu għas-soċjetà kollha kemm hi. 

L-ixkiel ewlieni li jrid jingħeleb biex ikun hemm ħelsien veru, hu d-dnub u dawk l-istrutturi tad-dnub li joħorġu minnu aktar ma joktor bil-mod il-mod u jinxtered (83).

Il-ħelsien li tana Kristu (ara Gal 5,1) (84) iqanqalna biex ikunu qaddejja ta’ kulħadd. B’hekk il-progress u l-ħelsien iseħħlu permezz tas-solidarjetà, jiġifieri permezz ta’ egħemejjel ta’ imħabba u ta’ qadi tal-proxxmu, u l-akatr tal-foqra. “Għaliex fejn huma nieqsa l-verità u l- imħabba, il-proċess tal-ħelsien iwassal għall-qerda tal-libertà għax ma jkollhiex ebda appoġġ għall-ġejjieni”. (85)
47. Fost tant esperjenzi ta’ niket f’dawn l-aħħar snin u l-aktar minħabba il-qagħda ħażina ħafna ta’ llum, il-Knisja trid bil-qawwa kollha xxandar li jista’ jintrebaħ, u jintrebaħ żgur dan it-tfixxkil kollu, kontra l-progress, kemm dak li ġej minn nuqqas ta’ żvilupp u kemm dak li ġej minn żvilupp esaġerat; trid ukoll ixxandar bil-qawwa kollha l-fiduċja tagħha fil-libertà vera, fil-veru ħelsien. Fl-aħħar mill-aħħar il-Knisja hi żgura minn dan u għandha din il-fiduċja imwettqa mill-wegħdiet ta’ Alla li jiżgurawha li l-ġrajja tad-dinja m’hijiex magħluqa fiha nfisha, imma hi miftuha għas-saltna ta’ Alla. 

Il-Knisja għandha wkoll fiduċja fil-bniedem għalkemm taf sa fejn jista’ jasal bi ħżunitu, għax tas-sewwa ħafna – minkejja l-wirt tad-dnub li bl-akbar ħeffa jinbidel fi “strutturi tad-dnub” – li fil-bniedem hemm kwalitajiet u qawwa tajba biżżejjed, taf li l-bniedem fil-fond ta’ qalbu hu fih innifsu tajjeb (ara Gen 1, 31) għax hu maħluq fuq is-sura tax-xbieha ta’ Alla, jinsab imħaddan mill-qawwa tal-fidwa li kisiblu Kristu, li b’xi mod ingħaqad mal-bnedmin kollha, (86) u għaliex il-ħidma setgħana tal-Ispirtu s-Santu “mliet id-dinja kollha” (Għerf 1, 7) (87). 

Għalhekk ma hemmx għalfejn naqtgħu qalbna, jew naraw kollox ikrah, jew ma nagħmlu xejn. Iżda rridu ngħidu, b’niket kbir ta’ qalb, li wieħed jista’ jidned minħabba l-egoiżmu tiegħu jew minħabba r-rebgħa għall-flus u għas-setgħa, imma jista’ jidneb ukoll għaliex, quddiem il-ħtiġijiet kbar tal-qotra l-kbira tal-bnedmin li għandhom lura ħafna fit-triq tal-progress, iħalli jirbħuh il-biża’, l-indeċiżjoni, u fl-aħħar ukoll l-għażż. Aħna lkoll msejħin, ilkoll aħna obbligati, li nilqgħu l-isfida kbira ta’ dawn l-aħħar snin tat-tieni elf sena wara Kristu, l-aktar għaliex il-perikoli ta’ llum jheddu lil kulħadd; dawn il-perikoli huma l-qagħda ekonomika ħażina mad-dinja kollha, u gwerer mingħajr fruntieri, bla ħadd rebbieh jew tellief. Quddiem dan it-theddid, l-għażla bejn individwi u nazzjonijiet sinjuri u individwi u nazzjonijiet fqar ftit tiswa, ħlief biss turi r-responsabbilitajiet aqwa ta’ dawk li għandhom aktar u jistgħu jagħmlu aktar. 

Iżda din m’hijiex l-aqwa raġuni u lanqas ir-raġuni waħdanija. Hi mhedda wkoll id-dinjità tal-persuna tal-bniedem, dik id-dinjità li Alla l-ħallieq ħalla f’idejna biex inħarsuha u nġibuha ‘l quddiem: minħabba f’hekk il-bnedmin kolla, irġiel u nisa, f’kull żmien tal-ġrajja tal-bniedem, huma responsabbli ta’ veru dejn ma’ Alla. Il-qagħda ta’ llum ma tantx tidher taqbel ma’ din id-dinjità, kif ħafna n-nies, ftit jew wisq, qegħdin jintrebħu sewwa. Kull ħadd hu msejjaħ biex jagħti sehemu f’din il-ħidma ta’ sliem, b’armi ta’ sliem, biex jinkiseb progress fis-sliem ħalli n-natura u d-dinja madwarna tkun mħarsa sewwa. 

Il-knisja ukoll tħoss ruħha mpenjata, u mpenjata sewwa f’din il-ħidma u tittama li għad tirnexxi.

Għalhekk, imqanqal mill-eżempji tal-Papa Pawlu VI li tkellem dawr dan fl-enċiklika Populorum progressio, irrid bl-umiltà u s-sempliċità kollha, nagħmel appell lill-kulħadd, nisa u rġiel, bla ebda eċċezzjoni, biex jikkonvinċu ruħhom mis-serjetà tal-qagħda ta’ llum: kull wieħed skond ir-responsabilitajiet li għandu, bil-mod kif jgħix bħala individwu u fil-familja, bil-mod li juża r-riżorsi li għandu, bil-mod kif jaqdu dmirijietu f’pajjiżi, bil-mod kif jagħti sehemu fid-deċiżjonijiet ekonomiċi u politiċi li jittieħdu, u bil-mod kif jimpenja ruħu fil-ħidma tiegħu fl-oqsma nazzjonali u internazzjonali, għandu jagħti sehmu biex iseħħu dawk il-miżuri mitlubin mis-solidarjetà u mill-preferenza għall-foqra. Dan jitlob il-qagħda ta’ llum, u dan titolbu qabel kollox id-dinjità tal-persuna tal-bniedem, ix-xbieha ma tistax titħassar ta’ Alla l-ħallieq fil-bniedem, xbieha li hi l-istess f’kull wieħed minna.

F’dan l-impenn paċifiku, ulied il-Knisja jeħtieġ li jkunu sinjal jiddi għal kulħadd u jkunu huma li jmexxu l-oħrajn, għaliex hu dmir tagħhom, kif ħabbar Ġesu’ fis-sinagoga ta’ Nażaret, li “jwasslu l-bxara t-tajba lill-fqajrin... il-ħelsien lill-imjassrin, u d-dawl mill-ġdid lill-għomja; iroddu l-ħelsien lill-maħqurin u jxandru s-sena ta’ grazzja tal-Mulej” (ara Lq 4, 18-19). Tajjeb li nuri l-importanza tal-ħidma tassew kbira li jridu jagmlu l-lajċi, irġiel u nisa, f’dan il-qasam, kif ġie mtenni f’dan l-aħħar Sinodu tal-Isqfijiet. Hu dmirhom, bl-impenn nisrani tagħhom, jagħtu ħajja lill-fatti li jiġru fid-dinja u bihom juru li huma xhieda u ħaddiema ta’ paċi u ġustizzja. 

Irrid b’mod speċjali, ngħid kelma lil dawk li minħabba s-Sagrament tal-Magħmudija u l-istqarrija tal-istess Kredu, għalkemm ma jifhmuhx bħalna, għandhom magħna xirka vera, għalkemm mhux perfetta. Jien żgur li t-tħassib li wrejt f’din l-enċiklika, u r-raġunijet li semmejt għal dan it-tħassib tiegħi, u l-kliem li bih fissirtu, huma magħrufin sewwa minnhom għaliex meħudin mill-Evangelju ta’ Kristu. F’dan għandna naraw stedina oħra biex nagħtu xhieda flimkien tal-konvinzjonijiet tagħna lkoll dwar id-dinjità tal-bniedem, maħluq minn Alla, mifdi minn Kristu, mqaddes mill-Ispirtu s-Santu u msejjaħ f’din id-dinja biex jgħix ħajja li taqbel ma’ din id-dinijtà tiegħu. 

Nagħmel ukoll appell lil dawk li magħna jaqsmu l-wirt ta’ Abraham “missierna fil-fidi” (88) u t-tradizzjonijiet ta-Patt il-Qadim, u lil dawk ukoll li bħalna jemmnu f’Alla wieħed, ġust u ħanin, Lhud u Misilmin. L-istedina rrid inwassalha wkoll lill-membri kollha tar-reliġjonijiet l-kbar tad-dinja. 

Il-laqgħa li saret fis-27 ta’ Ottubru 1987, fil-belt ta’ San Franġisk, biex nitolbu u nimpenjaw ruħna għall-paċi – kull wieħed b’fedelta’ sħiħa lejn ir-reliġjon tiegħu – wriet kif il-paċi, flimkien ma’ l- iżvilupp tal-bniedem sħiħ u tal-bnedmin kollha, żvilupp li hu meħtieġ biex ikun hemm paċi, huma wkoll problem reliġjuż, u t-tnejn iseħħu biss jekk aħna nkunu fidili għas-sejħa tagħna ta’ nies li nemmnu. Għax fl-aħħar mill-aħħar il-paċi u l-progress jiddependu minn Alla.

48. Il-Knisja taf sewwa li ebda ħaġa li ssir f’din id-dinja ma hi l-istess bħas-saltna ta’ Alla, imma kull ħaġa li ssir fid-dinja ġġiegħilna inqisu b’attenzjoni aqwa u b’xi mod nantiċipaw is-sebħ tas-Saltna ta’ Alla, li nistennew li jseħħ fl-aħħar tal-grajja tad-dinja, “meta l-Mulej jerġa’ jiġi”. Din it-tama tas-sebħ li għad irid jiġi ma għandhiex tkun xi skuża għalina biex ma nagħtux każ tan-nies fil-qagħdiet li fihom ikunu jinsabu, u fil-ħajja soċjali, nazzjonali u internazzjonali li jkunu jgħixu, għaliex, l-aktar fiż-żmien ta’ llum, il-miġja tas-Saltna tiddependi minn dan. 

Ebda ħidma li tista’ u għanda ssir bit-tħabrik ta’ kulħadd u bl-għajnuna ta’-grazzja ta’ Alla, f’xi mument tal-ġrajja tal-bniedem, hi kemm hi mhux perfetta u biss ta’ l-mument, biss il-ħajja tal-bniedem tkun tixraq lill-bniedem, m’hijiex sejra tintilef jew ma tkun swiet għalxejn. Dan igħallmu l-Konċilju Vatikan II fil-Kostituzzjoni Gaudium et Spes: “Bl-għajnuna ta’ l-Ispirtu s-Santu għandna nħabirku biex inġibu ‘l quddiem, skond ir-rieda ta’ Alla dawk il-valuri.... bħalma huma d-dinjità tal-bniedem, l-imħabba lejn l-aħwa u l-libertà, u l-ġid kollu li jiġi min-natura u mill-ħidma tal-bniedem. Meta nagħmlu dan dawn il-valuri għad nerġgħu nsibuhom, iżda safja minn kull tinġis tad-dinja, imdawwla u mibnija għall-aħjar. Dan iseħħ meta Kristu jerħi f’idejn il-Missier is-Slatna tiegħu ta’ dejjem u ta’ kullimkien....F’din l-art, din is-saltna ġa tinab f’misteru”. (89) 

Is-saltna ta’ Alla, tidher illum l-aktar fiċ-ċelebrazzjoni tas-Sagrament ta’ l-Ewkaristija, li hu s-Sagrifiċċju tal-Mulej. Fiċ-ċelebrazzjoni tal-Ewakristija il-frott ta’ l-art u x-xogħol tal-bniedem – il-ħobż u l-inbid – b’mod misterjuż, bil-ħidma ta’ l-Ispirtu s-Santu, u bi kliem il-ministru, realment u sostanzjalment, jinbidlu fil-Ġisem u d-Demm ta’ Kristu, Iben Alla u Iben Marija, li permezz tiegħu tinsab fostna is-Saltna tal-Missier.

Il-ġid ta’ l-art u l-ħidma ta’ jdejna – il-ħobż u l-inbid – jgħinu biex tiġi s-Saltna ta’ Alla fl-aħħar taż-żmien, saltna li tibqa’ għal dejjem, u ma tinbidel qatt, għaliex il-Mulej, bl-Ispirtu qaddis tiegħu, ibbidilhom fih, ħalli flimkien magħna joffri lilu nnifsu lill-Missier fit-tiġdid tas-sagrifiċċju waħdieni tiegħu, li bih tiġi antiċipata s-Saltna ta’ Alla u titħabbar il-miġja tagħha fl-aħħar taż-żmien. 

Hekk il-Mulej, fl-Ewkaristija, sagrament u sagrifiċċju, jingħaqad magħna u jgħaqqadna miegħu u ma’ xulxin, f’rabta li tisboq kull rabta ta’ din id-dinja; magħqudin flimkien b’dan il-mod jibgħatna fid-dinja kollha nagħtu xhieda ta’ l-imħabba ta’ Alla bil-fidi u bl-egħmil tagħna, u nħejju l-miġja tas-Saltna tiegħu, aħna u nantiċipawha minkejja d-dellijiet kollha taż-żmien ta’ llum. 

Kull min minna jieħu sehem fl-Ewkaristija, hu msejjaħ biex, permezz ta’ dan is-Sagrament, jagħraf it-tifsir veru tal-ħidma tiegħu fid-dinja għall-progress u l-paċi, biex minnha jirċievi l-qawwa ħa jimpenja ruħu b’ġenerosita’ aktar, bħal Kristu li f’dan is-sagrament jagħti ħajtu ħbiebu (ara Gw 15, 13). L-impenn personali tagħna, bħall-impenna ta’ Kristu u f’għaqda sħiħa miegħu, ma jkunx għalxejn u żgur jagħti l-frott.

48. F’din is-Sena Marjana li nidejt biex l-insara aktar u aktar iħarsu lejn Marija, li marret quddiemna fil-mixja tal-fidi (90) u li tidhol għalina ma’ Binha, il-Feddej tagħna b’ħerqa ta’ Omm, nixtieq nafdalha u nħalli għall-interċessjoni tagħha dan il-mument hekk serju ta’ żmienna, flimkien ma l-isforzi kollha li qed isiru u għad iridu jsiru, spiss fost ħafna tiġrib, ħa jseħħ il-veru progress tal-popli, li l-Papa VI ippropona u ħabbar. Kif l-insara, fid-devozzjoni tagħhom lejn Marija tul iż-żminijet, dejjem għamlu, hekk irridu aħna llum nuru lill-Verġni Mqaddsa id-diffikultajiet ta’ kull wieħed u waħda minnha biex iwassalhom lil Binha u titolbu ineħħihomlna u ibiddilhomlna. Nuruha wkoll il-qagħdiet soċjali u l-kriżi internazzjonali ta’ żmienna bl-aspetti ħżiena kollha ta’ niket li għandha, aspetti ta’ fqar, ta’ qagħad, ta’ nuqqas ta’ ikel, ta’ sitwazzjoni jiet ta’ piki li jwasslu għat-tkattir tal-armi tal-gwerra, ta’ stmerrija tad-drittijiet tal-bniedem, ta’ konflitti ma’ kullimkien jew f’xi mkien biss, li hemm jew għad ikun hemm, biex ma jkomplux jiżdiedu. Dan kollu noffrulha u nqegħdu quddiemha bħala wlied maħbuba, u nitolbuha, b’fifi u t-tama, biex iddawwar lejna l-għajnejn tagħha ta’ ħniena, aħna ntennulha l-antifona antika: “Qaddisa, Omma Alla, la twarrabx minn quddiemek it-talb u l-ħtiġijiet tagħna, iżda eħlisna dejjem minn kull tiġrib, O Verġni glorjuża u mbierka”. 

Il-Verġni Mqaddsa Marija, Omm u Sultana tagħna, hija dik li daret fuq Binha u qaltlu: “Ma għandhomx inbid” (Gw 2, 3): hi dik stess li faħħret lil Alla l-Missier għax iniżżel is-setgħana minn fuq it-tron tagħhom u jogħolli ċ-ċkejknin; jimla bil-ġid lil minn hu bil-ġuħ, u l-għonja jibagħthom ‘il barra b’xejn (Lq 1, 52s). Fil-ħerqa tagħha ta’ omm tiegħu ħsieb ukoll tal-aspetti personali u soċjali tal-ħajja tan-nies fid-dinja (93).

Quddiem it-Trinita’ Qaddisa, nafda lill-Verġni Marija kull ma ktibt f’din l-enċiklika, u nħeġġeġ lil kulħadd biex jaħseb fuq dak kollu li ktibt u jimpenjaw ruħhom bil-fatt għall-progress veru tal-popli, kif it-talba għall-Quddiesa għall-Progress tal-Popli tgħid tajjeb ħafna: “O Alla, int tajt bidu wieħed lill-ġnus kollha, u ridt tiġborhom kollha fik bħala familja waħda; kebbes fi qlubna lkoll in-nar ta’ mħabbtek u ħeġġiġna bix-xewqa li ħutna jkollhom il-progress li ħaqqhom, biex, bil-kotra ta’ ġid li int tqassam lil kulħadd, kull wieħed jiżviluppa l-persuna umana tiegħu, tinqered kull xorta ta’ firda u qsim, u fis-soċjetà tal-bnedmin isaltnu l-ugwaljanza u l-ġustizzja”. (92)
Dan hu li, fi tmiem din l-enċiklika qiegħed nitlob f’isem ħuti kollha, irġiel u nisa, li lilhom nagħti barka speċjali bħala sinjal ta’ sliem u xewqat tajba. 

Minn Ruma, minn San Pietru, illum 30 ta’ Diċembru 1987, l-għaxar sena tal-pontifikat.  

